
ᖃᓄᐃᓚᐅᕐᒪᖔᑦ 

ᐱᖃᓯᐅᑎᓪᓗᑎᒃ ᐅᓄᕐᓂᖅᓴᐅᔪᑦ ᐱᖁᔭᕐᔪᐊᑦ ᐊᑐᖅᑕᐅᔪᑦ ᑲᓇᑕᐅᑉ ᓄᑖᖑᓂᖅᐹᖁᑎᖓᓐᓂ ᓄᓇᖁᑎᒋᔭᐅᔪᒥ, 

ᓄᓇᕗᒥᐅᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖓᑦ ᐱᔭᐅᓚᐅᖅᓯᒪᔪᖅ ᓄᓇᑦᑎᐊᕐᒥᐅᓂᑦ ᐊᕗᑎᑎᓪᓗᒋᑦ ᐄᑉᐳ 1, 

1999-ᖑᑎᓪᓗᒍ.  ᓄᓇᕗᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᕆᔭᖓ, ᐱᔭᐅᓚᐅᖅᓯᒪᔪᖅ ᓄᓇᑦᑎᐊᕐᒥᐅᓂᑦ, 

ᐊᑐᖅᑕᐅᓪᓗᓂᓗ ᐱᓕᕆᖃᑎᒌᒡᖢᑎᒃ ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦᒃ, ᐱᖓᓱᐃᓪᓗ ᐊᒡᖑᖅᑐᖅᓯᒪᓂᕐᒥ 

ᑲᑎᒪᔨᑦ ᓂᕈᐊᖅᑕᐅᓯᒪᓪᓗᑎᒃ ᐊᐅᓚᑦᑎᔨᓂᒃ ᐃᖅᑲᓇᐃᔭᖅᑎᖃᕐᖢᑎᒃ, ᐊᒻᒪ ᓄᓇᓕᖕᓂ ᓂᕈᐊᖅᑕᐅᓯᒪᔪᓂᒃ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖃᐅᕐᖢᑎᒃ ᐊᑐᓂ ᓄᓇᓕᐅᔪᑦ. 

 

ᐊᕐᕌᒍᐊᓂ 2000, ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᓚᐅᖅᓯᒪᕗᑦ ᐱᖁᔭᕐᔪᐊᕐᒥᒃ ᓄᖑᑎᖅᑕᐅᓪᓗᑎᒃ ᐱᖓᓱᑦ 

ᐊᒡᒍᖅᑐᖅᓯᒪᓂᕐᒥ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ ᐊᒻᒪᓗ ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ ᑎᒥᒍᓯᓪᓗᓂ 

ᑲᒪᒋᔭᐅᓂᖏᓐᓂᒃ ᐊᒻᒪ ᓇᐅᑦᑎᖅᓱᐊᕆᔭᐅᓂᖏᓐᓂᒃ ᐃᓕᓐᓂᐊᕐᓂᓕᕆᓂᖅ ᓄᓇᕗᑦ ᓄᓇᖁᑎᓕᒫᖏᓐᓂ ᑲᔪᓯᔪᒃᑯᑦ 

ᐃᓚᐅᓂᖃᕐᖢᑎᒃ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᑦ.  ᐱᖁᔭᒃᓴᖅ 1, ᓄᓇᕗᑦ ᒐᕙᒪᒃᑯᖏᑕ 

ᓯᕗᓪᓕᖅᐹᖑᓪᓗᓂ ᓄᓇᕗᒥ ᓴᓇᔭᐅᓂᑰᓪᓗᓂ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᒃᓴᓕᐅᓚᐅᖅᑐᑦ, ᓴᖅᑭᑕᐅᓪᓗᓂᓗ 

2002-ᖑᑎᓪᓗᒍ ᑭᓯᐊᓂᓕ ᐱᓐᖑᖅᑎᑕᐅᓚᐅᖅᓯᒪᖏᑦᑐᖅ.  ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᐅᔪᖅ ᐊᑐᖅᑕᐅᓪᓗᓂ 

ᐱᔨᑦᓯᖅᓯᕗᑦ ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ, ᐊᖅᑯᑎᖃᕐᖢᓂ ᐱᖓᓱᓂᒃ ᐊᒡᒍᖅᑐᖅᓯᒪᓂᕐᒥ 

ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᑦᓯᔨᐅᔪᓂᒃ ᐱᓕᕆᑯᖃᕐᖢᓂ ᐱᓕᕆᖃᑕᐅᓪᓗᑎᒃ ᓄᓇᓕᖕᓂᓐᖔᖅᑐᑦ, ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ. 

 

ᐊᕐᕋᒍᐊᓂᑦ 2004 ᑎᑭᓪᓗᒍ 2007, ᓄᓇᕗᑦ ᒐᕙᒪᒃᑯᖏᑦ ᑐᓴᕋᓱᐊᕐᓂᖃᓚᐅᖅᑐᑦ ᐱᓕᕆᐊᖃᕐᖢᑎᒃ 

ᓴᓇᔭᐅᓇᓱᐊᕐᓂᖓᓂ ᓄᑖᖅ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᒃᓴᖅ ᓄᓇᕗᒧᑦ ᐊᑐᖅᑕᐅᓂᐊᖅᑐᖅ.  ᑕᐃᔅᓱᒪᓂ 

ᓄᓇᕗᒥ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᓴᖅᑭᑕᐅᓪᓗᑎᒃ ᐊᔭᐅᖅᑐᐃᖃᑦᑕᕐᓂᐊᕐᒪᑕ 

ᑭᒡᒐᖅᑐᐃᓗᑎᒃ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᓐᓂᒃ ᓄᓇᕗᒥ. ᐅᓪᓗᐊᓂ ᓄᕕᐱᕆ 2, 2007,  

ᑐᒡᓕᐊᓂ ᓂᕆᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᐅᑎᓪᓗᒋᑦ, ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᓚᐅᖅᓯᒪᔪᑦ 

ᐱᖁᔭᒃᓴᖅ 21-ᒥᒃ, ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ, ᑖᓐᓇ ᐱᓐᖑᖅᑎᑕᐅᓚᐅᖅᓯᒪᔪᖅ ᓯᑎᐱᕆ 18, 2008-

ᖑᑎᓪᓗᒍ.   

 

ᓄᓇᕗᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖓᑦ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᒡᓯᕐᓂᕐᒧᑦ ᐱᖁᔭᕐᔪᐊᖅ 

ᓄᓇᕗᒥ ᓴᓇᔭᐅᓚᐅᖅᑐᑦ ᐱᖁᔭᕐᔪᐊᑦ ᓴᖅᑭᑕᐅᓪᓗᑎᒡᓗ ᔫᓂ 2007-ᖑᑎᓪᓗᒍ ᐊᒻᒪᓗ ᐊᓂᒍᖅᑎᑕᐅᓪᓗᑎᒃ 

ᑐᒡᓕᐊᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᒡᓯᕈᑎᓄᑦ ᐱᖁᔭᕐᔪᐊᑦ 

ᐱᓐᖑᖅᑎᑕᐅᓚᐅᖅᓯᒪᔪᑦ ᐅᓪᓗᕐᒥ ᑕᕝᕙᓂᑦᑕᐃᓐᓇᖅ ᐱᓐᖑᖅᑎᑕᐅᖃᓯᐅᔾᔭᐅᑎᓪᓗᒍ ᐃᓕᓐᓂᐊᖅᑐᓕᕆᓂᕐᒧᑦ 

ᐱᖁᔭᕐᔪᐊᖅ. ᓈᓴᐅᑎᖏᑦ 8, 9 ᐊᒻᒪᓗ 10 ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᒡᓯᕈᑎᓄᑦ ᐱᖁᔭᕐᔪᐊᖅ 

ᐃᒪᐃᑦᑕᕆᐊᖃᖅᑎᑦᑎᓚᐅᖅᑐᖅ ᓄᓇᕗᑦ ᒐᕙᒪᒃᑯᖏᑦ ᐊᑐᐃᓐᓇᐅᑎᑦᑎᓗᑎᒃ ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᓗᑎᒃ 

ᐃᓕᓐᓂᐊᖅᑎᑦᑎᓗᑎᒃ ᓄᓇᕗᒥ ᐃᓕᓴᐅᑎᖏᓐᓄᑦ ᐱᓕᕆᐊᖑᔪᓂ ᐊᒻᒪᓗ ᐃᓕᓴᐃᖃᑦᑕᕐᓗᑎᒃ 

ᐃᓕᓐᓂᐊᓕᒻᒪᒃᓴᖅᑕᐅᔪᓄᑦ ᐊᒻᒪᓗ ᐃᓐᓇᕐᓄᑦ ᐃᓕᓐᓂᐊᕈᑎᖏᑎᒍᑦ. 

ᐱᒋᐊᕐᓂᖓ 

ᓄᓇᕗᑦ ᒫᓐᓇ ᐊᑐᖅᑕᐅᔪᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖓᑦ ᐱᓐᖑᖅᑎᑕᐅᓚᐅᖅᓯᒪᔪᖅ ᓯᑎᐱᕆ 18, 

2008-ᖑᑎᓪᓗᒍ, ᐊᒻᒪᓗ ᐃᓛᒃᑰᖓᓪᓗᑎᒃ ᐃᓚᖏᑕ ᓈᓴᐅᑎᖏᑦ ᐊᑐᓕᖅᑎᑕᐅᕙᓪᓕᐊᓚᐅᖅᑐᑦ.  ᐃᓚᖓᑕ 

ᓈᓴᐅᑎᖓ 202.1 ᐱᖁᔭᒃᓴᐅᑉ ᐊᑐᓕᖅᑎᑕᐅᓚᐅᖅᑐᖅ ᔪᓚᐃ 1, 2009-ᖑᑎᓪᓗᒍ ᐃᒪᐃᓕᖓᓪᓗᓂ: 

 

ᕿᒥᕐᕈᔭᐅᓂᖓ ᐱᖁᔭᕐᔪᐊᑉ 

202.1. (1) ᐱᒋᐊᕐᕕᒋᓗᒍ ᐊᕐᕌᒍᖓᓂ ᐱᖓᔪᖓᓐᓂ ᐃᓕᓐᓂᐊᕐᓇᐅᑉ ᑭᖑᕐᖓᒍᑦ ᐅᓇ ᓈᓴᐅᑎ 

ᐊᑐᓕᖅᑎᑕᐅᓚᐅᖅᑎᓪᓗᒍ ᐅᕝᕙᓘᓐᓃᑦ ᓯᕗᓂᐊᒍᑦ ᑭᖑᕐᖓᒍᑦ ᐅᑯᐊ ᐊᑐᓕᖅᑎᑕᐅᓚᐅᖅᑎᓪᓗᒋᑦ ᒪᓕᒡᓗᒋᑦ 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᖃᓄᐃᓕᐅᖁᔨᓂᖓᑦ ᐊᒻᒪ ᐊᕐᕌᒍᑦ ᑕᓪᓕᒪᑕᒫᓐ ᐊᓂᒍᑕᒫᓐ ᑭᖑᕐᖓᒍᑦ, 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᐅᕝᕙᓘᓐᓃᑦ ᑲᑎᒪᔨᕋᓛᖁᑎᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ 

ᕿᒥᕐᕈᓇᒃᓯᔭᕆᐊᖃᖅᐳᑦ ᐃᓗᓕᖏᓐᓂᒃ ᐅᑯᐊ ᐱᖁᔭᕐᔪᐊᑦ. 

 

ᖃᓄᐃᓕᖓᓂᖓ ᕿᒥᕐᕈᓇᖕᓂᐅᑉ 

(2) ᑕᒪᑐᒧᖓ ᕿᒥᕐᕈᓂᐅᔪᖅ ᐱᖃᓯᐅᔾᔨᓯᒪᓗᑎᒃ ᖃᐅᔨᓴᐃᓂᕐᒥᒃ ᐊᐅᓚᑦᑕᐅᓂᖓᓄᑦ ᐊᒻᒪᓗ 

ᐊᑐᓕᖅᑎᑕᐅᕙᓪᓕᐊᓂᖓᓄᑦ ᐱᖁᔭᕐᔪᐊᑉ, ᐊᑑᑎᖃᖅᑐᑦ ᐃᓗᓕᕆᔭᖏᑦ ᐊᒻᒪ ᓯᕗᒧᐊᑦᑎᐊᖅᑎᑕᐅᔪᑦ 

ᑐᕌᒐᒃᓴᖏᑎᒍᑦ ᐊᒻᒪᓗ ᐱᖃᓯᐅᔾᔨᔪᓐᓇᕐᓗᑎᒃ ᐊᑐᓕᖁᔭᓕᐊᓂᒃ ᐊᓯᔾᔨᖅᓯᔾᔪᑎᒃᓴᓂᒃ ᐅᑯᓂᖓ 

ᐱᖁᔭᕐᔪᐊᓄᑦ. 

 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᓯᕗᓪᓕᖅᐹᒥ ᕿᒥᕐᕈᓇᒋᐊᖃᖅᑐᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

ᐱᒋᐊᕈᓐᓇᓚᐅᖅᑑᒐᓗᐊᖅ ᔪᓚᐃ 1, 2012 ᐊᒻᒪᓗ ᔫᓂ 30, 2013-ᖑᑎᓪᓗᒍ, ᒪᓕᒐᓕᐅᖅᑎᑦ ᑲᑎᒪᔨᖏᑦ 

ᑭᖑᕙᕆᐊᖅᓯᓚᐅᖅᓯᒪᔪᑦ ᕿᒥᕐᕈᒋᐊᕐᕕᒃᓴᒥᒃ ᐱᕕᖃᖁᓪᓗᒋᑦ ᐅᓄᑲᓪᓚᒃᑐᑦ ᐅᓂᒃᑳᓕᐊᑦ ᓴᖅᑭᑕᐅᔪᓐᓇᕐᓂᐊᕐᒪᑕ 

ᐊᒻᒪ ᑐᓴᐅᒪᑦᑎᐊᕐᓗᑎᒃ ᕿᒥᕐᕈᓇᒍᓐᓇᕐᓂᐊᕐᒪᑕ. 

 

ᐃᓚᖓᑕ ᓈᓴᐅᑎᖓ 126 ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᒥᓂᔅᑕᒥᒃ ᓴᖅᑭᑦᑎᔭᕆᐊᖃᖅᑎᑦᑎᕗᖅ 

ᐅᓂᒃᑳᓕᐊᓂᒃ ᐱᓪᓗᒍ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᑕᐅᓂᖓ ᓄᓇᕗᒥ.  ᐊᕐᕋᒍᑕᒫᖅᓯᐅᒻᒧᑦ ᐅᓂᒃᑳᓕᐊᑦ 

ᐃᓕᓐᓂᐊᕐᓂᐅᑉ ᐊᐅᓚᑕᐅᓂᖓᓄᑦ ᓄᓇᕗᒥ ᑐᕌᖓᔪᑦ ᐅᑯᓄᖓ 2009-2010, 2010-2011 ᐊᒻᒪᓗ 2011-2012 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ ᓴᖅᑭᑕᐅᓚᐅᖅᑐᑦ ᒥᓂᔅᑕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ ᕖᕝᕗᐊᕆᒥ ᐊᒻᒪᓗ 

ᓯᑎᐱᕆ 2013-ᖑᑎᓪᓗᒍ.  

 

ᐃᓚᒋᓪᓗᒍ, ᓈᓴᐃᔨᕐᔪᐊᖅ ᑕᒻᒪᖅᓯᒪᔪᖅᓯᐅᑎ ᑲᓇᑕᒧᑦ 2013-ᒥ ᐅᓂᒃᑳᓕᐊᖓ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 

ᓄᓇᕗᒥ ᐃᓕᓐᓂᐊᖅᑐᓕᕆᓂᖅ ᓄᓇᕗᒥ ᐱᓪᓗᒍ ᓴᖅᑭᑕᐅᓚᐅᖅᑐᖅ ᒪᓕᒐᓕᐅᖅᑎᑦ ᑲᑎᒪᕐᔪᐊᖅᑎᓪᓗᒋ ᓄᕕᐱᕆ 

2013-ᖑᑎᓪᓗᒍ. ᑲᑎᒪᔨᕋᓛᑦ ᓇᐅᑦᑎᖅᓱᖅᑎᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ 

ᓈᓚᖕᓂᖃᕐᖢᑎᒃ ᑲᑎᒪᖃᑎᖃᓚᐅᖅᑐᑦ ᓈᓴᐃᔨᕐᔪᐊᕐᒥᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓᓂᒃ ᐱᓇᓱᐊᕈᓯᕐᒥ 

ᓯᕗᓪᓕᖅᐹᖓᓂ ᐄᑉᐳ 2014-ᖑᑎᓪᓗᒍ. 

 

ᑲᑎᒪᔨᕋᓛᖑᑲᐃᓐᓇᖅᑐᖅ ᓴᖅᑭᑕᐅᓚᐅᖅᓯᒪᔪᑦ ᐱᓕᕆᐊᖃᖁᓪᓗᒋᑦ ᐃᓚᖓᑕ ᓈᓴᐅᑎᖓᓂᒃ 202.1-ᒥᒃ 

ᕿᒥᕐᕈᔭᐅᖁᓪᓗᒋᑦ ᐊᐅᓚᑕᐅᓂᖏᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ. ᒪᓕᒡᓗᒍ ᓈᓴᐅᑎᖓ 86 ᒪᓕᒐᖏᓐᓂ 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ, ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓂᐊᖅᑐᑦ ᐃᓕᓐᓂᐊᑐᓕᕆᓂᕐᒧᑦ 

ᐱᖁᔭᕐᔪᐊᓂᒃ ᓴᖅᑭᑕᐅᓚᐅᖅᑐᑦ ᐱᖁᔨᕗᖔᕈᑎᒃᑯᑦ ᒪᓕᒐᓕᐅᕐᕕᖕᒥ ᔫᓂ 9, 2014-ᖑᑎᓪᓗᒍ.  

ᑲᑎᒪᔨᕋᓛᖑᑲᐃᓐᓇᖅᑐᑦ ᑎᓴᒪᓂᒃ ᑲᑎᒪᔨᑐᐃᓐᓇᕐᓂᒃ ᐃᓚᒋᔭᐅᔪᖃᖅᑐᖅ ᐊᒻᒪᓗ ᐊᑕᐅᓯᖅ ᒥᓂᔅᑕᐅᓪᓗᓂ, 

ᑕᒪᑐᒧᖓ ᐱᖅᑯᖅᓯᕆᔭᐅᕙᒃᑐᖅ ᑲᑎᒪᔨᕋᓛᖁᑎᖏᓐᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᑐᖅᑕᐅᓪᓗᓂ. 

 

ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᐅᑯᐊ: 

 

ᐃᒃᓯᕙᐅᑕᖅ ᔪᐊᔾ ᕼᐃᒃᔅ, ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᒡᒧᑦ; 

ᐃᒃᓯᕙᐅᑕᐅᖃᑕᖅ ᓯᒥᐊᓐ ᒥᑭᓐᖑᐊᖅ, ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ; 

ᐹᑦ ᐊᖕᓇᒃᑲᒃ, ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒᑦ; 

ᔫ ᓴᕕᑲᑖᖅ, ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ; ᐊᒻᒪᓗ 

ᒥᓂᔅᑕ ᐸᐅᓪ ᖁᐊᓴᖅ, ᒪᓕᒐᓕᐅᖅᑎ ᐊᒡᒍᕐᒧᑦ ᐊᒻᒪ ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ 

ᖃᓄᐃᓕᖓᖕᒪᖔᑦ ᕿᒥᕐᕈᓂᕐᒧᑦ ᐊᐅᓚᓂᐅᔪᖅ ᐊᒻᒪᓗ ᑲᑎᒪᔨᕋᓛᑦ ᐱᓕᕆᐊᖏᑦ 

ᑭᖑᕐᖓᒍᑦ ᓴᖅᑭᑕᐅᓚᐅᖅᑎᓪᓗᒋᑦ, ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᓯᒋᐊᓕᓚᐅᖅᑐᑦ ᐃᕐᖐᓐᓇᖅ ᐊᒻᒪ 

ᖃᐃᖅᑯᔨᓯᒋᐊᓚᐅᖅᑐᑦ ᐊᒃᑐᖅᑕᐅᓯᒪᔪᓂᒃ, ᑎᒥᐅᔪᓂᒃ ᐊᒻᒪᓗ ᑕᖅᑳᓐᖔᖅᑐᓂᒃ ᑎᑎᕋᖅᓯᒪᔪᓂᒃ ᐱᔪᒪᓪᓗᑎᒃ ᑖᒃᑯᐊ 

ᑲᑎᒪᔨᕋᓛᑦ ᑐᓂᔭᐅᖃᑦᑕᕈᒪᓪᓗᑎᒃ ᐱᓪᓗᒍ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ. ᔫᓂ 18, 2014-

ᖑᑎᓪᓗᒍ, ᑎᑎᖅᑲᑦ ᐃᓇᑦᑎᔪᑦ ᐊᐅᓪᓚᖅᑎᑕᐅᓚᐅᖅᑐᑦ ᑎᒥᐅᔪᓄᑦ ᐱᓕᕆᕕᖓᓐᓄᑦ ᐃᓕᓐᓂᐊᖅᑐᓕᕆᔨᒃᑯᑦ, 

ᓄᓇᕗᑦ ᑐᓐᖓᕕᒃ ᑎᒥᖓᓐᓄᑦ, ᓄᓇᕗᒥ ᐃᓕᓴᐃᔨᑦ ᑲᑐᔾᔨᖃᑎᒌᖏᓐᓄᑦ, ᐊᑐᓂᓗ ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ, ᑲᑐᔾᔨᖃᑎᒌᖏᓐᓄᓪᓗ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᑕ, ᐅᐃᕖᓪᓗ 

ᐃᓕᓐᓂᐊᖅᑐᓕᕆᔨᖏᓐᓄᑦ ᓄᓇᕗᒥ, ᐊᒻᒪᓗ ᐅᖃᐅᓯᕐᓄᑦ ᑲᒥᓴᓇᖓᓐᓄᑦ ᓄᓇᕗᒥ. 

   

ᔫᓂ 2014-ᖑᑎᓪᓗᒍ, ᑲᑎᒪᔨᕋᓛᖑᑲᐃᓐᓇᖅᑐᑦ ᓴᑭᑦᑎᓚᐅᖅᑐᑦ ᐅᓄᑲᓪᓚᒃᑐᓂᒃ ᑕᖅᑲᒃᑯᓄᖓ ᑐᓴᒐᒃᓴᓂ 

ᐃᓇᑦᑎᓪᓗᑎᒃ ᑕᖅᑲᒃᑯᓂᖓ ᑎᑎᕋᖅᓯᒪᔪᓂᒃ ᑐᓂᓯᖁᓪᓗᒋᑦ ᑲᑎᒪᔨᕋᓛᓄᑦ ᐱᓪᓗᒍ ᓄᓇᕗᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ.  ᑖᒃᑯᐊ ᑐᓴᒐᒃᓴᑦ ᓈᓚᐅᑎᒃᑯᑦ ᑐᓴᖅᑕᐅᑎᑕᐅᖃᑦᑕᓚᐅᖅᑐᑦ ᐊᒻᒪᓗ 

ᑕᓚᕖᓴᒃᑯᑦ ᑕᑯᒃᓴᐅᑎᑕᐅᓪᓗᑎᒃ, ᑎᑎᕋᖅᓯᒪᓪᓗᑎᒡᓗ ᐱᕙᓪᓕᐊᔪᑎᒍᑦ ᑕᑯᒃᓴᐅᓪᓗᑎᒃ ᐊᒻᒪᓗ ᓄᓇᓕᖕᓄᑦ 

ᑐᓂᐅᖅᑲᖅᑕᐅᓪᓗᑎᒃ ᐊᖅᑯᑎᒋᔭᐅᓪᓗᑎᒃ ᓂᕈᐊᖅᑕᐅᓯᒪᔪᑦ ᑎᑎᕋᕐᕕᓕᒫᖏᓐᓂ ᒪᓕᒐᓕᐅᖅᑎᑦ ᑲᑎᒪᔨᖁᑎᖏᑕ 

ᓄᓇᕗᒥ. 

 

ᐱᒋᐊᓕᓵᖅᑎᓪᓗᒍ 2014, ᑎᑎᕋᓚᐅᖅᑐᑦ ᐃᓇᑦᑎᓪᓗᑎᒃ ᑎᑎᕋᖅᓯᒪᔪᓂᒃ ᐱᔪᒪᓪᓗᑎᒃ ᐊᒻᒪᓗ ᑐᓴᖅᓴᐅᑲᑕᒡᖢᑎᒃ 

ᑐᓂᐅᖅᑲᐃᓪᓗᑎᒡᓗ ᐃᖅᑲᐃᔾᔪᑎᒃᓴᖏᓐᓂᒃ ᑎᒥᐅᔪᑦ ᑕᖅᑲᒃᑯᓄᖓᓗ ᑐᓂᓯᖁᓪᓗᒋᑦ ᑎᑎᕋᖅᓯᒪᔪᓂᒃ ᐱᓪᓗᒍ 

ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ.  ᑲᑎᒪᔨᖃᓛᖑᑲᐃᓐᓇᖅᑐᑦ ᑐᒃᓯᕋᖅᓯᒪᓪᓗᑎᒃ ᑎᑎᖅᑲᓂᒃ 

ᐱᔪᒪᓪᓗᑎᒃ ᓯᕗᕐᖓᒍᑦ ᐊᒃᑑᕙ 31, 2014, ᑲᑎᒪᔨᖃᓛᑦ ᓱᓕ ᑐᓐᖓᓱᒃᑎᑦᑎᕗᑦ ᑎᑎᖅᑲᓂᒃ ᑐᓂᓯᔪᒪᔪᓂᒃ 

ᕿᒥᕐᕈᓇᖕᓂᖏᓐᓂᒃ ᑕᒪᑐᒥᖓ. 

 

ᕿᒥᕐᕈᓇᖕᓂᖃᖅᑎᓪᓗᒋᑦ, ᑲᑎᒪᔨᕋᓛᖑᑲᐃᓐᓇᖅᑐᑦ ᑎᑎᕋᖅᓯᒪᔪᓂᒃ ᖃᐅᔨᓴᐃᓚᐅᖅᑐᑦ ᐱᓪᓗᒋᑦ ᓴᓇᔭᐅᓂᖏᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᒃᓴᓂᒃ ᓄᓇᕗᒥ, ᐃᔨᒋᓂᖅᓴᐅᓪᓗᑎᒃ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ ᐊᒻᒪ 

ᐃᓕᓐᓂᐊᕆᐊᖃᑦᑕᕐᓂᕐᒧᑦ 11-ᖑᔪᓂᒃ ᒪᓕᒐᕋᓛᖏᓐᓂᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᖃᐅᔨᓴᐃᓚᐅᕐᒥᔪᑦ 

ᐅᓄᑲᓪᓚᒃᑐᓂᒃ ᑐᕌᖓᔪᓂᒃ ᑖᒃᑯᓄᖓ ᑎᑎᕋᖅᓯᒪᔪᓂᒃ ᐱᖃᓯᐅᑎᓪᓗᒋᑦ ᑎᑎᕋᕐᕕᖓᓂᓐᖔᖅᑐᑦ ᓈᓴᐃᔨᕐᔪᐊᑦ 

ᑕᒻᒪᖅᓯᒪᔪᖅᓯᐅᑎᒃᑯᓐᓂᓐᖔᖅᑐᑦ ᐊᕐᕌᒍᐊᓄᑦ 2013 ᐅᓂᒃᑳᓕᐊᖅ ᐃᓕᓐᓂᐊᕐᓂᓕᕆᓂᖅ ᓄᓇᕗᒥ, ᐱᓕᕆᕕᐅᑉ 

ᐃᓕᓐᓂᐊᖅᑐᓕᕆᓂᕐᒧᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑦ ᑐᕌᖓᔪᑦ 2009-2010, 2010-2011 ᐊᒻᒪᓗ 2011-

2012 ᑮᓇᐅᔭᓕᕆᓐᓇᐅᑉ ᐊᕐᕌᒍᖏᓐᓄ,ᑦ, ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ 2010-2011 ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖓᑦ ᖃᓄᐃᓕᖓᓕᕐᒪᖔᑦ ᐃᓄᐃᑦ ᐃᓕᖅᑯᓯᖓᑦ ᐊᒻᒪ ᐃᓅᓯᕆᔭᖏᑦ - ᓱᕈᓯᑦ ᐊᒻᒪᓗ ᒪᒃᑯᒃᑐᑦ, 

ᐱᖃᓯᐅᑎᓯᒪᓪᓗᑎᒃ ᐅᓂᒃᑳᓕᐊᑦ ᐊᒻᒪᓗ ᖃᐅᔨᓴᕈᑎᐅᔪᑦ ᐊᒃᑐᐊᓂᖃᖅᑐᑦ ᑭᖑᓂᑦᑎᓐᓄᑦ ᐊᒻᒪ ᓴᓇᔭᐅᓂᖓᓄᑦ 

ᓄᓇᕗᒥ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᓂᖓ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᖁᕕᖓᓱᒃᑎᐊᓚᐅᖅᑐᑦ ᑐᓂᔭᐅᒐᒥᒃ ᐅᓄᑲᓪᓚᒃᑐᓂᒃ ᑎᑎᖅᑲᓂᒃ ᐱᔾᔪᑎᖃᖅᑐᓂᒃ ᓄᓇᕗᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᓂᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐅᐱᒍᓱᑦᑎᐊᓚᐅᖅᑐᑦ ᐃᖅᑲᒋᔭᐅᓂᕐᒥᖕᓂᒃ ᐊᒻᒪ 

ᐃᓱᒪᒃᓴᖅᓯᐅᕈᑎᖃᖅᓯᒪᖕᒪᑕ ᐊᑐᓂ ᑐᓂᓯᓯᒪᔪᑦ. 

 

ᑎᑎᖅᑲᓂᒃ ᑐᓂᓯᓚᐅᖅᑐᑦ ᐅᑯᐊ: 

 

ᒪᒡᒍᓚᑦ ᔪᐊᐃᔅ  

ᑏᒻᒪ ᕼᐅᑦ 

ᑖᓇ ᐸᖑᓐ 

ᒥᐊᕆᐊᓐ ᕕᓯᑐᓚ 

ᕋᐃᐊᓐ ᒪᓘᓂ 

ᐃᓕᓴᐱ ᕙᓚᕋᑎ  

ᐋᑕᒻ ᕕᓱ  

ᔮᓐ ᐅᐃᓪᓴᓐ 

ᒫᓕ ᒪᒃᓗᐊ 

ᒐᐃᕈᓪ ᑐ ᒍᐃᑦ 

ᒫᓪᓚᓐ ᑰᓪ 

ᓴᓂ ᐳᐊᑕ 

ᕗᕋᖕᒃ ᐱᐅᔅ 

ᔪᐊᔾ ᕼᐊᐃᑕᓐ 

ᔨᒻ ᑯᕇᑯ 

 

ᔫᑎ ᕼᐊᑯᑎ 

ᐅᐊᓇ ᓯᐱᓄ 

ᐱᕐᓇᑎ ᑏᓐ 

ᕌᐱ ᖃᒪᓂᖅ 

ᔩᓂ ᐋᕆᐊᒃ ᖁᓪᓗᐊᓕᒃ 

ᐊᒻᒪᓗ ᓖᓴ ᐊᐃᐱᓕ 

 

ᐃᓚᖃᓚᐅᕐᒥᔪᑦ ᐱᖓᓱᓂᒃ ᐃᓄᖕᓂᓐᖔᖅᑐᓂᒃ ᑭᓯᐊᓂᓕ ᑭᓇᐅᓂᕐᒥᖕᓂᒃ ᖃᐅᔨᔭᐅᔪᒪᓚᐅᖏᑦᑐᑦ. 

 

ᑎᑎᖅᑲᓂᒃ ᑐᓂᓯᓚᐅᖅᑐᑦ ᐱᔭᐅᓚᐅᖅᑐᑦ ᐅᑯᓇᓐᖓᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᓐᓂᑦ: 

 

ᓇᐅᔮᓐ 

ᓂᐊᖁᓐᖒᑦ 

ᐃᖃᓗᐃᑦ 

ᐅᖅᓱᖅᑑᖅ 

ᖃᒪᓂᑦᑐᐊᖅ ᑭᒻᒥᕈᑦ 

ᒥᑦᑎᒪᑕᓕᒃ 

ᖁᕐᓗᖅᑐᖅ

ᑎᑎᖅᑲᓂᒃ ᑐᓂᓯᓚᐅᖅᑐᑦ ᐅᑯᐊ ᐊᒃᑐᖅᑕᐅᓯᒪᔪᑦ: 

 

ᐅᐃᕖᑦ ᐃᓕᓐᓂᐊᑐᓕᕆᓂᕐᒧᑦ ᑲᑐᔾᔨᖃᑎᒌᖏᑦ ᓄᓇᕗᒥ 

ᑲᑐᔾᔨᖃᑎᒌᖏᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᑕ 

ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ 

ᓄᓇᕗᑦ ᑐᓐᖓᕕᒃ ᑎᒥᖓᑦ 

ᓄᓇᕗᒥ ᐃᓕᓴᐃᔨᑦ ᑲᑐᔾᔨᖃᑎᒌᖏᑦ 

ᐅᖃᐅᓯᕐᓄᑦ ᑲᒥᓴᓇ ᓄᓇᕗᒥ 

ᐅᐃᕖᑦ ᐃᓕᓐᓂᐊᖅᑐᓕᕆᓂᕐᒧᑦ ᑲᑐᔾᔨᖃᑎᒌᖏᑦ ᓄᓇᕗᒥ 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᖏᖅᓯᒪᑦᑎᐊᓚᐅᖅᑐᑦ ᑐᓴᕋᓱᐊᕐᓂᖃᕈᒪᓪᓗᑎᒃ ᓄᓇᕗᒥᑦ. ᑐᓐᖓᕕᒋᓪᓗᒋᑦ 

ᕿᒥᕐᕈᓂᕆᔭᖓᓐᓂᒃ ᐱᖁᔭᕐᔪᐊᕐᓂᒃ, ᑖᒃᑯᓄᖓ ᑐᕌᖓᔪᑦ ᑎᑎᕋᖅᓯᒪᔪᑦ ᐊᒻᒪ ᐱᔾᔪᑎᐅᔪᑦ ᓴᖅᑭᑕᐅᖃᑦᑕᓚᐅᖅᑐᑦ 

ᑎᑎᕋᖅᑕᐅᓯᒪᔪᓂ ᑐᓂᔭᐅᔪᓂ, ᐊᒃᑑᕙ 2014-ᖑᑎᓪᓗᒍ ᑲᑎᒪᔨᕋᓛᖑᑲᐃᓐᓇᖅᑐᑦ ᓴᓇᓚᐅᖅᑐᑦ ᐊᐱᖅᑯᑎᒃᓴᓂᒃ 

ᑐᑭᒧᐊᒍᑎᒋᔭᐅᓂᐊᕐᒪᑦ ᐊᒻᒪ ᐊᐅᓚᑦᑎᔾᔪᑕᐅᓗᓂ ᓄᓇᓕᖕᓂ ᐳᓚᕋᓪᓗᑎᒃ ᑲᑎᒪᓂᖃᖅᑎᓪᓗᒋᑦ. 

 

ᐄᑉᐳᒥ ᐊᒻᒪᓗ ᒪᐃᖑᑎᓪᓗᒍ 2015-ᒥ, ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓄᓕᒫᖅᑎᑦᑎᓪᓗᑎᒃ ᑲᑎᒪᖃᑎᖃᖃᑦᑕᓚᐅᖅᑐᑦ 

ᓄᓇᓕᖏᓐᓂ ᖃᒪᓂᑦᑐᐊᑉ, ᖁᕐᓗᖅᑐᖅ, ᒥᑦᑎᒪᑕᓕᒃ ᐊᒻᒪᓗ ᐃᖃᓗᐃᑦ. ᑲᑎᓪᖢᒋᑦ, ᖃᓂᒋᔭᖏᓐᓃᑦᑐᑦ 150 

ᐃᓄᐃᑦ ᑲᑎᒪᔭᖅᑐᖃᑕᐅᖃᑦᑕᓚᐅᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓄᓕᒫᖅᑎᑦᑎᑲᑕᒡᑎᓪᓗᒋᑦ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᑲᑎᒪᖃᑎᖃᓚᐅᖅᑐᑦ ᑭᒡᒐᖅᑐᖅᑎᖏᓐᓂᒃ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ 

ᐊᑐᓂ ᓄᓇᓕᖕᓂ ᐅᐸᓚᐅᖅᑕᖏᓐᓂ ᐊᒻᒪᓗ ᐃᓐᓇᑎᖃᑦᑕᓚᐅᖅᑐᑦ ᖃᐃᖅᑯᔨᓪᓗᑎᒃ ᑭᒡᒐᖅᑐᖅᑎᖏᓐᓂᑦ 

ᐃᓘᓐᓇᖏᑕ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᑐᓂᓯᓯᒪᓚᐅᖅᑐᑦ ᑎᑎᖅᑲᓂᒃ ᑲᑎᒪᖃᑎᖃᕈᒪᓪᓗᑎᒃ 

ᑲᑎᒪᔨᕋᓛᓂᒃ ᐅᖃᐅᑕᐅᓪᓗᑎᒃ ᓂᓪᓕᐅᑎᕕᓂᖏᑦ ᐊᒻᒪᓗ ᐃᓱᒋᔭᖏᑦ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓕᓴᖅᓯᔪᒪᕗᑦ 

ᐊᒃᓱᒻᒪᕆᐅᔪᖅ ᐅᓄᖅᑑᖕᒪᑕ ᐊᖏᖅᓯᒪᓂᖃᑦᑎᐊᖅᑐᑦ ᐊᒻᒪᓗ ᐱᓕᕆᖃᑕᐅᔪᒪᓂᖃᑦᑎᐊᖅᑐᑦ ᓄᓇᓕᖕᓂᕐᒥᐅᑕ 

ᑲᑎᒪᔨᐅᖃᑕᐅᔪᑦ ᓄᓇᕗᒥ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᓐᓄᑦ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᑲᑎᒪᖃᑎᖃᖃᑦᑕᓚᐅᖅᑐᑦ ᐱᖓᓱᓂ ᐊᒡᒍᖅᑐᖅᓯᒪᓂᕐᒥ ᐃᓕᓐᓂᐊᕐᕕᑦ ᐊᐅᓚᑦᑎᔨᐅᔪᓂᒃ 

ᐱᓕᕆᕕᖓᓐᓂ ᐃᓕᓐᓂᐊᖅᑐᓕᕆᔨᒃᑯᑦ.  ᐅᖃᖃᑎᒌᑦᑎᐊᖃᑦᑕᓚᐅᖅᑐᑦ, ᐃᓗᐃᑦᑑᓈᖅᓯᒪᔪᒃᑯᑦ ᐊᒻᒪ ᑭᐅᖃᑦᑕᕐᖢᑎᒃ 

ᐅᓄᑲᓪᓚᒃᑐᓄᑦ ᐱᔨᑦᓯᕈᑎᓄᑦ ᐊᒻᒪ ᐊᐅᓚᑦᑎᔾᔪᑎᓄᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᑎᒍᑦ ᓄᓇᕗᒥ 

ᓄᓇᓕᖏᓐᓂ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐅᐱᒍᓱᑦᑎᐊᓚᐅᖅᑐᑦ ᐊᖏᖅᓯᒪᑦᑎᐊᕐᓂᖏᓐᓂᒃ, 

ᐱᓕᕆᔪᒪᓂᖃᑦᑎᐊᕐᓂᖏᓐᓂᒃ ᐊᒡᒍᖅᑐᖅᓯᒪᓂᕐᒥ ᐃᓕᓐᓂᐊᕐᕕᑦ ᐊᐅᓚᑕᐅᓂᖏᓐᓄᑦ ᐃᖅᑲᓇᐃᔭᖅᑎᐅᔪᓄᑦ.  

ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓕᓴᖅᓯᔪᒪᔪᑦ ᐱᒻᒪᕆᐅᔪᓂᒃ ᐃᑲᔪᖅᓯᓯᒪᓂᖏᓐᓄᑦ ᐊᒡᒍᖅᑐᖅᓯᒪᓂᕐᒥ ᐃᓕᓐᓂᐊᕐᕕᑦ 

ᐊᐅᓚᑕᐅᓂᖏᓐᓄᑦ ᐃᖅᑲᓇᐃᔭᖅᑎᓂᒃ ᐊᐅᓚᑦᑎᔨᒋᔭᐅᔪᒥᒃ ᐅᑯᓂᖓ Trudy Pettigrew, Jonathan Bird ᐊᒻᒪᓗ 

Bill Cooper-ᒥᒃ ᐊᒻᒪᓗ ᐃᖅᑲᓇᐃᔭᖃᑎᖏᓐᓂᒃ. 

 

ᐱᒋᐊᕐᕕᒋᓪᓗᒍ  ᒪᐃ 13 ᑎᑭᓪᓗᒍ 14, 2015-ᒥ, ᑲᑎᒪᔨᕋᓛᖑᑲᐃᓐᓇᖅᑐᑦ ᑲᑎᒪᑎᑦᑎᖃᑦᑕᓚᐅᖅᑐᑦ 

ᒪᓕᒐᓕᐅᖅᑎᑦ ᑲᑎᒪᕐᔪᐊᕐᕕᐊᓂ ᒪᓕᒐᓕᐅᕐᕕᖕᒥ ᖃᐅᔨᓴᐃᓪᓗᑎᒃ ᐊᒻᒪ ᕿᒥᕐᕈᓇᒡᓗᑎᒃ, ᐃᓗᓕᖏᓐᓂᒃ, 

ᓇᓗᓇᐃᖅᑕᐅᓯᒪᔪᑦ ᐱᔾᔪᑎᐅᔪᑦ ᓴᖅᑭᑕᐅᓯᒪᔪᑦ ᑎᑎᖅᑲᓂᒃ ᑐᓂᓯᑎᓪᓗᒋᑦ ᑲᑎᒪᔨᕋᓛᓄᑦ. 

ᐱᕕᑭᒧᑦ ᐊᒻᒪ ᐱᓕᕆᔾᔪᑎᑭᒧᑦ, ᑲᑎᒪᔨᕋᓛᖑᑲᐃᓐᓇᖅᑐᑦ ᓂᕈᐊᓚᐅᖅᑐᑦ ᐊᐱᖅᓱᖅᑕᐅᓂᐊᖅᑐᓂᒃ ᑭᓇᒃᑯᑐᐃᓐᓇᕐᓂᒃ 

ᐊᒻᒪᓗ ᑎᒥᐅᔪᓂᒃ ᑎᑎᖅᑲᓂᒃ ᑐᓂᓯᔪᕕᓂᕐᓂᒃ ᓵᖓᓄᐊᖁᓪᓗᒋᑦ ᑲᑎᒪᔨᕋᓛᑦ ᑲᑎᒪᔾᔪᑎᖃᖅᑎᓪᓗᒋᑦ ᑖᒃᑯᓂᖓ.  

ᐊᐱᖅᓱᖅᑕᐅᔭᖅᑐᕐᓂᐊᖅᑐᑦ ᓂᕈᐊᖅᑕᐅᓚᐅᖅᑐᑦ ᐊᑐᖅᑕᐅᓪᓗᑎᒃ ᐃᓱᒪᒋᔭᖏᑦ ᐊᔾᔨᒌᖏᑦᑐᑦ, ᑭᒡᒐᖅᑐᐃᖁᓪᓗᒋᑦ 

ᓄᓇᕗᒥᐅᑕᐅᔪᓂᒃ ᐊᒻᒪ ᕿᓂᖁᓪᓗᒋᑦ ᐊᔾᔨᒌᖏᑦᑐᓂᒃ ᐃᓱᒪᒋᔭᐅᔪᓂᒃ ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ 

ᑐᕌᖓᔪᓂᒃ.  ᐊᐱᖅᓱᖅᑕᐅᔭᖅᑐᖅᑐᑦ ᓵᖓᓄᐊᖃᑦᑕᓚᐅᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᐱᖃᓯᐅᔾᔨᓯᒪᓚᐅᖅᑐᑦ 

ᐃᓕᓐᓂᐊᖅᑎᕕᓂᕐᓂᒃ, ᐊᖓᔪᖅᑳᓂᒃ, ᐃᓕᓴᐃᔨᓂᒃ ᐊᒻᒪ ᐊᓪᓚᕕᓕᕆᔨᓂᒃ. 

ᑲᑎᒪᓂᖓᑦ ᓈᓚᒃᑎᐅᓪᓗᑎᒃ ᑐᓴᖅᓴᐅᓚᐅᖅᑐᑦ ᓈᓚᐅᑎᒃᑯᑦ ᐊᒻᒪᓗ ᑕᑯᒃᓴᐅᑎᑕᐅᓪᓗᑎᒃ ᑕᓚᕖᓴᒃᑯᑦ ᓄᓇᕗᒥ ᐊᒻᒪ 

ᒪᑐᐃᖓᓪᓗᑎᒃ ᑭᓇᒃᑯᑐᐃᓐᓇᕐᓄᑦ.  ᐊᐱᖅᓱᖅᑕᐅᔭᖅᑐᖅᑐᑦ ᑲᑎᒪᔪᓄᑦ ᐅᓂᒃᑳᕆᐊᖅᑐᖃᑦᑕᓚᐅᖅᑐᑦ ᐱᓪᓗᒋᑦ 

ᑎᑎᖅᑲᑦ ᑐᓂᓯᒪᔭᖏᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ, ᑭᐅᖃᑦᑕᕐᖢᑎᒡᓗ ᐊᐱᖅᑯᑕᐅᔪᓄᑦ, ᒪᑐᐃᖓᔪᒥᒃ 

ᐅᖃᐅᓯᕆᔭᐅᑦᑎᐊᕐᖢᑎᒃ ᑲᑎᒪᔨᕋᓛᓄᑦ.  ᑲᑎᒪᔾᔪᑎᕕᓂᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ ᐊᑐᐃᓐᓇᐅᕗᑦ 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᖃᕆᓴᐅᔭᒃᑯᑦ ᐃᑭᐊᖅᑭᕕᐊᒍᑦ. 

ᐅᑯᐊ ᑲᑎᒪᔨᕋᓛᖑᑲᐃᓐᓇᖅᑐᑦ ᓵᖓᓄᐊᕐᖢᑎᒃ ᐅᖃᓪᓚᒋᐊᖅᑐᓚᐅᖅᑐᑦ ᓇᓚᖕᓂᖃᕐᖢᑎᒃ ᑲᑎᒪᑎᑦᑎᑎᓪᓗᒋᑦ: 

 

ᒥᔅ ᒪᒡᒍᓚᑦ ᔪᐊᐃᔅ; 

ᒥᔅᑕ ᔮᓐ ᐅᐃᓪᓴᓐ; 

ᒥᔅᑕ ᕌᐱ ᖃᒪᓂᖅ; ᐊᒻᒪᓗ 

ᒥᔅᑕ ᐋᑕᒻ ᕕᓴ. 

ᑭᒡᒐᖅᑐᖅᑎᐅᔪᑦ ᑎᒥᐅᔪᓂᓐᖔᖅᑐᑦ ᓵᖓᓄᐊᓚᐅᕐᒥᔪᑦ ᐅᖃᓪᓚᒋᐊᖅᑐᕐᖢᑎᒃ ᑲᑎᒪᔨᕋᓛᖑᑲᐃᓐᓇᖅᑐᑦ 

ᑲᑎᒪᑎᓪᓗᒋᑦ: 

 

ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ 

ᓄᓇᕗᑦ ᑐᓐᖓᕕᒃ ᑎᒥᖓᑦ; 

ᓄᓇᕗᒥ ᐃᓕᓴᐃᔨᑦ ᑲᑐᔾᔨᖃᑎᒌᖏᑦ; ᐊᒻᒪᓗ 

ᑲᑐᔾᔨᖃᑎᒌᖏᑦ ᓄᓇᕗᒥ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᑦ ᑲᑎᒪᔨᖏᑕ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐱᓕᕆᖃᑎᖃᓚᐅᖅᑐᑦ ᐅᓄᖅᑐᓂᒃ ᓄᓇᕗᒥᐅᑕᐅᔪᓂᒃ, ᐊᒃᑐᖅᑕᐅᓯᒪᔪᓂᒃ 

ᑕᖅᑲᒃᑯᓇᓐᖔᖅᑐᓂᒃ ᐱᓕᕆᖃᑕᐅᔪᓂᒃ ᓄᓇᕗᒥ ᐃᓕᓐᓂᐊᖅᑐᓕᕆᓂᐅᑉ ᐊᐅᓚᓂᖓᓂᒃ, ᐅᔾᔨᕈᓱᒃᐳᑦ ᑲᑎᒪᔨᕋᓛᑦ 

ᐃᑲᔪᖅᑕᐅᒃᑲᓐᓂᕋᔭᖅᑐᕕᓂᐅᒐᓗᐊᑦ ᑐᓴᕋᓱᐊᕐᓂᕈᑎᒃ ᐃᓕᓐᓂᐊᖅᑎᐅᔪᓂᑦ, ᐱᓗᐊᖅᑐᒥᒃ ᐃᓕᓐᓂᐊᖅᑎᓂᑦ 

ᐃᓕᓐᓂᐊᖅᐸᒃᑐᓂᑦ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐊᑐᖅᑕᐅᓪᓗᓂ, ᑕᐃᒃᑯᐊ ᓯᕗᓪᓕᖅᐹᖑᓪᓗᑎᒃ 

ᑕᑯᓂᑰᖕᒪᑕ ᐊᑐᓕᖅᑎᑕᐅᑎᓪᓗᒍ ᐱᓕᕆᔭᐅᔪᓂᒃ 2009-ᖑᑎᓪᓗᒍ. 

 

ᐊᑐᓕᖁᔭᓕᐊᖅ #1: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᓯᕗᓂᒃᓴᒥ ᕿᒥᕐᕈᓇᖕᓂᐅᔪᑦ ᐊᒻᒪ ᑐᓴᕋᓱᐊᕐᓂᐅᔪᑦ ᐱᓪᓗᒋᑦ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ ᑐᓴᕋᓱᐊᕐᕕᖃᖁᓪᓗᒋᑦ ᓄᓇᕗᒥ ᐃᓕᓐᓂᐊᖅᑎᐅᔪᓂᑦ ᐊᒻᒪ ᑭᐅᓗᒋᑦ 

ᐃᓱᒪᒋᔭᖏᑦ ᖃᓄᖅ ᐃᒃᐱᒋᔭᐅᖕᒪᖔᑕ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᓂᐅᔪᖅ ᐃᑲᔪᖅᑐᐃᓯᒪᖕᒪᖔᑦ 

ᐃᓕᓐᓂᐊᖅᑎᓂᒃ ᐅᕝᕙᓘᓐᓃᑦ ᓯᕗᒧᐊᒃᑎᑦᑎᖏᑦᑎᐊᒻᒪᕆᖕᒪᖓᑦ ᐃᓕᓐᓂᐊᕐᓂᕐᒧᑦ ᑐᕌᒐᒃᓴᕆᔭᖏᓐᓂᒃ. 

 

ᑭᖑᓂᑦᑎᓐᓂ ᐅᖃᐅᑕᐅᓯᒪᓂᖓ ᒪᓕᒡᓗᒍ ᐅᑯᓇᓂ ᐅᓂᒃᑳᓕᐊᓂ, ᑲᑎᒪᔨᕋᓛᖑᑲᐃᓐᓇᖅᑐᑦ ᐱᕕᖃᕐᓂᕐᒥᖕᓂ 

ᕿᒥᕐᕈᓇᓚᐅᖅᑐᑦ, ᐃᓗᓕᖏᓐᓂᒃ, ᐱᓕᕆᕕᖓᑦᑕ ᐃᓕᓐᓂᐊᖅᑐᓕᕆᔨᒃᑯᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ 

ᑐᕌᖓᔪᓂᒃ 2009-2010, 2010-11 ᐊᒻᒪᓗ 2011-2012 ᑮᓇᐅᔭᓕᕆᓐᓇᐅᑉ ᐊᕐᕌᒍᖏᓐᓄᑦ.  ᑖᒃᑯᐊ ᑎᑎᕋᖅᓯᒪᔪᑦ 

ᐅᓂᒃᑳᖅᓯᒪᔪᑦ ᖃᓄᐃᓕᖓᖕᒪᖔᑕ ᐱᓕᕆᕕᐅᑉ ᐱᓕᕆᐊᕆᖃᑦᑕᖅᓯᒪᔭᖏᑦ ᐊᒃᑐᐊᓂᖃᖅᑐᑦ ᓄᓇᕗᒥ ᐃᓕᓐᓂᕐᕕᑦ 

ᐊᐅᓚᑕᐅᓂᖏᓐᓄᑦ.  ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᑦ ᐱᖃᓯᐅᔾᔨᓯᒪᕗᑦ ᑐᓴᒐᒃᓴᓂᒃ ᐃᓕᓐᓂᐊᕈᑎᓄᑦ ᐊᒻᒪ 

ᐃᓕᓐᓂᐊᕈᑎᒃᓴᓕᐅᕐᓂᕐᒧᑦ, ᒪᕐᕉᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᐃᓕᓴᐃᓂᖏᓐᓄᑦ, ᐃᓗᓕᕆᔭᖏᑦ ᑮᓇᐅᔭᑦ 

ᐊᑭᓕᐅᑕᐅᕙᓪᓕᐊᔪᓂᒃ ᐊᒻᒪᓗ ᖃᓄᐃᓕᖓᖕᒪᖔᑕ ᐊᒃᑐᐊᓂᖃᖅᑐᑦ ᐃᓕᓐᓂᐊᕆᐊᖅᐸᒃᑐᑦ 

ᐊᑎᓕᐅᖃᑕᐅᓯᒪᓂᕆᔭᖏᑦ, ᐅᐸᒍᑎᑦᑕᕐᓂᖏᓐᓄᑦ ᐊᒻᒪᓗ ᐃᓕᓐᓂᐊᕐᓂᕐᒥᖕᓄᑦ ᐱᔭᕇᖅᓯᓯᒪᔪᓄᑦ.  

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᑦ ᐃᓗᓕᖃᖃᑦᑕᕆᕗᑦ ᓇᐃᓈᖅᓯᒪᔪᓂᒃ ᐅᓂᒃᑳᖅᓯᒪᔪᓂᒃ ᐱᓕᕆᖃᑦᑕᖅᑕᖏᓐᓄᑦ 

ᐃᓕᓐᓂᐊᖅᑎᑦ ᖃᐅᔨᓴᖅᑕᐅᔾᔪᑎᖏᓐᓄᑦ, ᐃᓕᓐᓂᐊᖅᑎᑦ ᑎᑎᖅᑲᖁᑎᖏᓐᓄᑦ, ᐃᖅᑲᓇᐃᔭᖅᑎᑦ ᐃᓕᓴᐅᑎᖏᓐᓄᑦ 

ᐊᒻᒪᓗ ᑐᑭᒧᐊᒃᑎᑕᐅᓂᖏᓐᓄᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ ᐊᒻᒪ ᐅᐃᕖᑦ 

ᐃᓕᓐᓂᐊᖅᑐᓕᕆᔨᖏᑦ ᓄᓇᕗᒥ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ, ᑭᓯᐊᓂ, ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᑦ ᑭᐅᓯᓯᒪᓚᐅᖏᒻᒪᑕ ᑲᔪᓯᔪᒃᑯᑦ ᐃᓚᑰᓂᐅᔪᓂᒃ 

ᐊᑐᓕᖅᑎᑕᐅᓂᕆᔭᖏᓐᓂ ᐱᖁᔭᕐᔪᐊᑦ ᐱᓗᐊᖅᑐᒥᒃ ᐊᒃᑐᓂᐊᖃᖅᑐᓂᒃ ᒐᕙᒪᒃᑯᑦ ᓯᕗᒧᐊᒃᑎᑦᑕᕆᐊᖃᖅᑕᖏᓐᓄᑦ 

ᒪᕐᕉᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᐃᓕᓴᐃᓂᕐᒧᑦ ᐊᒻᒪ ᐊᑑᑎᖃᑦᑎᐊᖅᑐᒃᑯᑦ ᖃᐅᔨᓴᐃᓂᕐᒥᒃ ᐆᒃᑐᕋᐃᓗᑎᒃ ᐊᒻᒪᓗ 

ᓇᐅᑦᑎᖅᓱᐃᓂᕐᒥᒃ ᒪᕐᕉᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᐃᓕᓴᐃᖃᑦᑕᕐᓂᕐᒧᑦ.  

 

ᐊᑐᓕᖁᔭᓕᐊᖅ #2: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᒥᓂᔅᑕᐅᑉ ᐃᓕᓐᓂᐊᖅᑐᓕᕆᓂᕐᒧᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ, ᒪᓕᒡᓗᒋᑦ ᐱᖁᔭᖅ ᐃᓚᖓᑕ ᓈᓴᐅᑎᖓ 126(1) ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᓂ, 

ᐱᖃᓯᐅᔾᔨᓯᒪᖁᓪᓗᒍ ᓇᓗᓇᐃᖅᑎᖅᓯᒪᔪᓂᒃ ᐊᒻᒪ ᐃᓗᐃᑦᑑᓈᖅᓯᒪᔪᓂᒃ ᑐᓴᒐᒃᓴᓂᒃ ᐱᓕᕆᕕᐅᑉ 

ᐱᕙᓪᓕᐊᓂᕆᓯᒪᔭᖓᓐᓄᑦ ᐊᐅᓚᑦᑎᑎᓪᓗᒋᑦ ᐊᒻᒪᓗ ᐊᑐᓕᖅᑎᑦᑎᕙᓪᓕᐊᑎᓪᓗᒋᑦ ᐃᓕᓐᓂᐊᖅᑐᓕᕆᓂᕐᒧᑦ 

ᐱᖁᔭᕐᔪᐊᓂᒃ. 

 

ᐊᕐᕌᒍᐊᓂ 2013 ᐅᓂᒃᑳᓕᐊᖓᓂ ᓈᓴᐃᔨᑦ ᑕᒻᒪᖅᓯᒪᔪᖅᓯᐅᖅᑎᑦ ᑲᓇᑕᒥ ᐅᓂᒃᑳᓕᐊᕕᓂᖏᑦ 

ᐃᓕᓐᓂᐊᕐᓂᓕᕆᓂᕐᒧᑦ ᓄᓇᕗᒥ ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ ᓄᕕᐱᕆ 19, 2013-ᒥ.  ᒪᓕᒐᓕᐅᖅᑎᑦ 

ᑲᑎᒪᔨᖏᑕ ᑲᑎᒪᔨᕋᓛᖁᑎᖏᑦ ᓇᐅᑦᑎᖅᓱᖅᑎᑦ ᒐᕙᒪᒃᑯᑦ ᐊᐅᓚᓂᖓᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ 

ᓈᓚᒃᑎᐅᓪᓗᑎᒃ ᑲᑎᒪᔾᔪᑎᖃᓚᐅᖅᑐᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓᓂᒃ ᐄᑉᐳ 2014-ᒧᑦ.  ᑭᒡᒐᖅᑐᖅᑎᖏᑦ 

ᐱᓕᕆᕕᖓᓐᓂᓐᖔᖅᑐᑦ ᐃᓕᓐᓂᐊᖅᑐᓕᕆᔨᒃᑯᑦ ᓵᖓᓄᐊᖃᑦᑕᓚᐅᖅᑐᑦ ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ 

ᐊᒻᒪᓗ ᐊᒃᓱᑲᓪᓚᒃ ᑐᓴᒐᒃᓴᓂᒃ ᑐᓂᓯᓚᐅᖅᑐᑦ ᐊᒻᒪᓗ ᐃᓚᒋᓪᓗᓂᒋᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑕ ᐊᒻᒪ 

ᑐᑭᓯᑎᑦᓯᕚᓪᓕᓚᐅᖅᑐᑦ ᐊᒃᑐᐊᓂᖃᖅᑐᓂᒃ ᐱᔨᑦᓯᕈᑕᐅᓂᖓᓂᒃ ᓄᓇᕗᒥ ᐃᓕᓐᓂᐊᖅᑐᓕᕆᓂᐅᑉ ᐊᐅᓚᓂᖓᓂᒃ.  

ᑕᐃᔅᓱᒪᓂ, ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ ᑐᓂᓯᓚᐅᕐᒥᔪᑦ ᐊᔾᔨᖏᓐᓂᒃ ᐊᕐᕌᒍᓄᑦ ᑕᓪᓕᒪᓄᑦ 

ᐸᕐᓇᐅᑎᖏᓐᓄᑦ, ᑖᒃᑯᐊ ᓇᓗᓇᐃᖅᓯᓯᒪᔪᑦ ᓯᕕᑭᑦᑐᒧᑦ ᐊᑯᓐᓂᖅᓱᖅᑐᒧᓪᓗ ᐊᒻᒪᓗ ᓯᕕᑐᔪᒧᑦ 

ᑐᕌᒐᒃᓴᕆᓂᐊᖅᑕᖏᓐᓂᒃ ᑭᐅᓯᔾᔪᑕᐅᓂᐊᖅᑐᓂᒃ ᓴᖅᑭᑕᐅᔪᓄᑦ ᐱᔾᔪᑎᓄᑦ ᑕᒻᒪᖅᓯᒪᔪᖅᓯᐅᖅᑎᒃᑯᑦ 

ᐅᓂᒃᑳᓕᐊᖏᑎᒍᑦ.  ᐅᓄᖅᑐᑦ ᑕᐃᒎᓯᐅᔪᑦ ᐱᔾᔪᑎᑦ ᓇᓗᓇᐃᖅᑕᐅᓚᐅᖅᑐᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᖓᓂ 

ᓴᖅᑭᒃᑲᓐᓂᓚᐅᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᒃᑎᓪᓗᒋᑦ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕈᓱᒃᐳᑦ 

ᐅᓪᓗᒥᓯᐅᑎᐅᔪᑦ ᐱᓕᕆᕕᐅᑉ ᐃᖅᑲᓇᐃᔭᕐᓂᐊᕐᓂᖏᓐᓄᑦ ᐸᕐᓇᐅᑎᖏᑦ ᑐᓂᔭᐅᓚᐅᕐᒥᔪᑦ 

ᑐᑭᓯᑎᑦᓯᒋᐊᕈᑎᒃᑲᓐᓂᐅᓪᓗᑎᒃ ᐱᓕᕆᕕᖓᑦᑕ ᐃᓕᓐᓂᐊᖅᑐᓕᕆᔨᒃᑯ ᑦᓯᕗᒧᐊᒃᐸᓪᓕᐊᓂᖓᓂᒃ ᐅᕝᕙᓘᓐᓃᑦ 

ᓯᕗᒧᐊᒃᐸᓪᓕᐊᖏᑦᑐᓂᒃ ᐊᑐᓕᖅᑎᑕᐅᒋᐊᓕᖕᓂᒃ ᓴᖅᑭᑦᑎᓪᓗᑎᒃ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧ 

ᐱᖁᔭᕐᔪᐊᓃᑦᑐᓂᒃ. 

 

ᐊᑐᓕᖁᔭᓕᐊᖅ #3: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐊᖅᐳᑦ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᓴᖅᑭᑦᑎᖁᓪᓗᒍ 

ᒪᓕᒐᓕᐅᕐᕕᖕᒥ ᐅᓪᓗᒥᓯᐅᑎᓂᒃ ᐱᓕᕆᕕᖓᑦᑕ ᐃᓕᓐᓂᐊᖅᑐᓕᕆᔨᒃᑯᑦ “ᐃᓕᓐᓂᐊᕐᓂᓕᕆᓂᕐᒧᑦ 

ᐱᖁᔭᕐᔪᐊᖏᑎᒍᑦ ᐊᑐᓕᖅᑎᑦᑎᕙᓪᓕᐊᓂᕐᒧᑦ ᐃᖅᑲᓇᐃᔭᖅᑕᐅᓂᐊᖅᑐᓄᑦ ᐸᕐᓇᐅᑎᖏᓐᓂᒃ,” ᑖᒃᑯᐊ 

ᓴᓇᔭᐅᓚᐅᖅᑐᑦ ᑭᐅᓯᔾᔪᑕᐅᖁᓪᓗᒋᑦ ᐅᔾᔨᕆᔭᐅᔪᓄᑦ ᐊᒻᒪᓗ ᐊᑐᓕᖁᔭᓕᐊᖑᔪᓄᑦ 2013-ᒥ ᐅᓂᒃᑳᓕᐊᖏᓐᓂ 

ᑕᒻᒪᖅᓯᒪᔪᖅᓯᐅᑎᐅᑉ ᑲᓇᑕᒥ ᐱᓪᓗᒍ ᐃᓕᓐᓂᐊᖅᑐᓕᕆᓂᖅ ᓄᓇᕗᒥ, ᐊᕐᕌᒍᑕᒫᑦ ᓴᖅᑭᑦᑎᖃᑦᑕᕐᓗᓂ. 

ᑕᐃᒎᓯᓪᓗᐊᑕᐅᓚᐅᖅᑐᑦ ᐱᔾᔪᑏᑦ 

ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᑎᓪᓗᒋᑦ ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᓂᒃ ᑭᐅᓯᓚᐅᖅᑐᑦ 

ᓯᐊᒻᒪᒃᓯᒪᔪᓂᒃ ᐊᒻᒪᓗ ᓇᓗᓇᐃᖅᑕᐅᓯᒪᔪᓂᒃ ᐱᔾᔪᑕᐅᔪᓂᒃ, ᐊᒻᒪᓗ ᐃᓱᒫᓗᒍᑕᐅᔪᓂᒃ ᓴᖅᑭᑕᐅᓯᒪᔪᓂᒡᓗ 

ᑎᑎᖅᑲᑎᒍᑦ ᑐᓂᔭᐅᔪᓂᒃ, ᑕᖅᑲᒃᑯᓇᓐᖓᑦ ᑐᓴᕋᓱᐊᕐᓂᖃᖅᑎᓪᓗᒋᑦ, ᐊᒻᒪᓗ ᑲᑎᒪᖃᑎᖃᖃᑦᑕᖅᑎᓪᓗᒋᑦ 

ᑭᓇᒃᑯᑐᐃᓐᓇᕐᓂᒃ ᐊᒻᒪᓗ ᑎᒥᐅᔪᓂᒃ ᐱᓕᕆᖃᑕᐅᔪᓂᒃ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ.  ᓇᓗᓇᐃᕐᓗᒋᑦ ᐱᖁᔭᖅ 

ᑖᓐᓇ ᐊᑐᖅᑕᐅᓯᒪᓕᕐᒪᑦ ᑐᖔᓂ ᐊᕐᕌᒍᑦ ᖁᓕᑦ, ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ 

ᐃᓱᒪᒃᓴᖅᓯᐅᕈᑎᖃᑦᑎᐊᓚᐅᖅᑐᑦ ᑐᓴᖅᑕᐅᔪᓂᒃ ᓇᓗᓇᐃᖅᑕᐅᖁᓪᓗᒋᑦ ᒫᓐᓇᐅᔪᖅ ᐊᒃᑐᐃᓂᕆᔭᖏᓐᓄᑦ 

ᐊᐅᓚᑕᐅᓂᖓᓄᑦ ᐊᒻᒪᓗ ᐊᑐᓕᖅᑎᑕᐅᕙᓪᓕᐊᓂᖓᓄᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ, ᐊᑑᑎᖃᕐᓂᕆᔭᖏᑦ 

ᐃᓗᓕᖏᑕ ᐊᒻᒪᓗ ᓯᕗᒧᐊᒃᑎᑕᐅᕙᓪᓕᐊᔪᑦ ᑐᕌᒐᒃᓴᖏᑎᒍᑦ. 

 

ᐅᓂᒃᑳᓕᐊᑦ ᐱᖃᓯᐅᔾᔨᓯᒪᕗᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᐊᖏᖅᓯᒪᓂᕆᔭᖓᓐᓄᑦ ᐱᔨᑦᓯᕈᒪᓪᓗᑎᒃ ᑲᓐᖑᓱᖏᓪᓗᑎᒃ 

ᐱᓪᓚᑦᑖᖅᑐᒃᑯᓪᓗ ᐅᔾᔨᕆᓯᒪᔭᖏᑦ ᖃᐅᔨᔭᐅᓯᒪᔪᑦ ᕿᒥᕐᕈᓇᒃᑎᓪᓗᒋᑦ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ 

ᐱᖁᔭᕐᔪᐊᓂᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓕᓴᖅᓯᕗᑦ ᐊᒃᓱᑲᓪᓚᒃ ᐱᓕᕆᔭᐅᓂᑯᓂᒃ, 

ᐊᖏᖅᓯᒪᓂᖃᑦᑎᐊᓂᖏᓐᓂᒡᓗ ᐊᒻᒪ ᐃᑲᔪᖃᑦᑕᖅᓯᒪᓂᖏᓐᓂᒃ ᐊᔾᔨᒌᖏᑦᑐᑦ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ 

ᐊᐅᓚᑦᓯᔨᐅᔪᑦ.  ᑲᑎᒪᔨᕋᓛᑦ ᐃᓕᓴᖅᓯᔪᑦ ᐊᒃᓱᑲᓪᓚᒃ ᐱᓕᕆᓯᒪᓂᖏᓐᓂᒃ, ᐊᔾᔨᒌᖏᑦᑐᑦ ᐊᖏᖅᓯᒪᓂᑦᑎᐊᖅᑐᑦ 

ᐊᒻᒪ ᐃᑲᔪᖅᓯᒪᑦᑎᐊᖅᑐᑦ ᓄᓇᕗᒥ ᐃᓕᓐᓂᐊᑐᓕᕆᓂᐅᑉ ᐃᓗᐊᓂ ᐊᔾᔨᒌᖏᑦᑐᓂ.  ᑲᑎᒪᔨᕋᓛᑦ ᐅᔾᔨᕈᓱᒃᑭᕗᑦ 

ᓄᓇᕗᒥᐅᑦ ᐊᔾᔨᒌᖏᑦᑐᓂᒃ ᓂᕆᐅᖕᓂᖃᕐᒪᑕ ᓄᓇᕗᒥ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᓐᓂᖓᓄᑦ. 

 

ᐅᑯᐊ ᑕᐃᒎᓯᐅᔪᑦ ᑕᐃᔭᐅᖃᑦᑕᓚᐅᖅᑐᑦ  ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᖕᓂᖃᖅᑎᓪᓗᒋᑦ: 

 

 ᐃᓘᓐᓇᖓ ᑐᕌᒐᒃᓴᖓᑦ ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᕐᒧᑦ; 

 ᐃᓄᐃᑦ ᖃᐅᔨᒪᔭᑐᖃᖏᑦ; 

 ᐅᖃᐅᓯᖅ ᐊᑐᖅᑕᐅᔪᖅ ᐃᓕᓴᐃᔾᔪᑕᐅᓪᓗᓂ; 

 ᐃᓕᓐᓂᐊᕆᐊᕈᓐᓇᖅᑐᑦ;  

 ᐱᖃᓯᐅᔾᔨᓯᒪᔪᓂᒃ ᐃᓕᓐᓂᐊᖅᑎᑦᑎᓂᖅ; ᐊᒻᒪᓗ 

 ᐊᐅᓚᑕᐅᓂᖓ ᐊᒻᒪᓗ ᒪᓕᒐᖏᑦ 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᓇᓗᓇᐃᖅᓯᒃᑲᓐᓂᕈᒪᕗᑦ ᐱᔨᑦᓯᕈᑕᐅᓂᖓ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᑕᐅᓂᖓ 

ᐱᒻᒪᕆᐅᓗᐊᕐᒪᑦ ᒐᕙᒪᓕᕆᔨᓄᑦ ᓂᕈᐊᖅᑕᐅᓯᒪᔪᓄᑦ ᐊᐅᓚᑕᐅᑐᐃᓐᓇᕆᐊᒃᓴᖅ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓱᒪᕗᑦ 

ᑐᕌᒐᒃᓴᖏᑦ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᑕᐅᓂᖓᓄᑦ ᐊᑑᑎᖃᑦᑎᐊᕆᐊᖃᕐᓂᖏᓐᓂᒃ, ᐱᓪᓚᑦᑖᖑᓗᑎᒡᓗ ᐊᒻᒪ 

ᑎᑭᑕᒃᓴᐅᓗᑎᒃ.  ᐊᒃᓱᕈᕐᖢᑎᒃ ᐱᓕᕆᔭᐅᖃᑦᑕᖃᓗᐊᖅᑎᓪᓗᒍ ᐊᒻᒪᓗ ᐊᖏᖅᓯᒪᑦᑎᐊᕐᖢᑎᒃ, ᐊᑯᓂᐅᔪᕐᓗ 

ᐱᓕᕆᔭᐅᖃᑦᑕᖅᑎᓪᓗᒍ, ᑮᓇᐅᔭᖅᑐᕐᖢᓂᓗ ᐊᒻᒪ ᐱᓕᕆᔨᓄᑦ ᐱᓕᕆᔭᐅᓪᓗᓂ, ᓇᓗᓇᕈᓐᓃᕐᒪᑦ ᐱᔨᑦᓯᕈᑕᐅᓂᖓ 

ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐊᑐᖅᑕᐅᓪᓗᓂ ᒫᓐᓇᐅᔪᖅ ᐃᓕᓐᓂᐊᑐᓕᕆᓂᕐᒧᑦ ᐱᖁᔭᕐᔪᐊᖅ ᐊᒥᒐᖅᓯᖕᒪᑕ 

ᐅᓄᑲᓪᓚᒃᑐᓂᒃ ᑐᕌᒐᒃᓴᐅᔪᓂᒃ.  ᐱᓪᓗᒍ, ᓯᕗᒧᐊᑦᑎᐊᕈᓐᓇᕐᓂᕆᔭᖓ ᓄᓇᕗᒥ ᐃᓕᓐᓂᐊᕐᓂᓕᕆᓂᐅᑉ 

ᓴᓐᖐᓕᒋᐊᖅᓯᒪᖕᒪᑦ ᐊᒃᓱᕐᔪᐊᖅ ᐱᓕᕆᐊᒃᓴᖃᕐᖢᑎᒃ ᐊᖏᔪᒥᒃ, ᐃᓚᖏᓪᓗ, ᐱᖁᔭᕐᔪᐊᑦ ᐃᓗᐊᓃᕐᖢᑎᒃ. 

ᐱᒻᒪᕆᐅᖅ ᐃᓕᓴᖅᓯᔭᕆᐊᒃᓴᖅ ᐊᓯᔾᔨᖅᓯᔭᕆᐊᖃᓕᕐᒪᑕ ᑭᖑᓂᑦᑎᓐᓂ ᐱᖁᔭᓕᐊᖑᓚᐅᖅᑐᓂᒃ ᐃᓱᒪᖃᕐᓗᑎᒃ 

ᐱᐅᓯᒋᐊᖅᑕᐅᓂᒃᓴᖓᓄᑦ ᐊᒻᒪᓗ ᐊᔾᔨᒌᓕᖅᑎᑕᐅᖁᓪᓗᒋᑦ ᐱᔨᑦᓯᕈᑕᐅᓂᖏᑦ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ 

ᐊᐅᓚᓂᖓ ᐊᑐᕐᓗᒍ. 

ᑐᕌᒐᒃᓴᖏᑦ ᓄᓇᕗᒥ ᐃᓕᓐᓂᐊᑐᓕᕆᓂᐅᑉ ᐊᐅᓚᑕᐅᓂᐊᑕ 

ᐅᓄᑲᓪᓚᒃᑐᑦ ᑐᓂᔭᐅᓯᒪᔪᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᕿᒥᕐᕈᓇᒃᑎᓪᓗᒋᑦ ᓇᓗᓇᐃᖅᓯᓚᐅᖅᑐᑦ 

ᑭᓐᖒᒪᒃᓯᕐᓂᖏᓐᓂᒃ ᓇᓗᓇᐃᖅᓯᒪᑦᑎᐊᖁᔭᐅᓪᓗᑎᒃ ᑐᕌᒐᒃᓴᖏᑦ ᐅᕝᕙᓘᓐᓃᑦ ᑕᐅᑐᓐᖑᐊᖅᑕᖏᓐᓄᑦ ᑐᕌᒐᒃᓴᖏᑦ 

ᑎᑎᖅᑲᖁᑎᖏᑦ ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᑦᑎᔾᔪᑎᓂ. ᓲᕐᓗ ᐃᒪᓐᓇ, ᑲᑎᒪᔨᕋᓛᖑᑲᐃᓐᓇᖅᑐᑦ 

ᕿᒥᕐᕈᓚᐅᖅᑐᑦ ᐅᖃᐅᖑᑕᐅᓯᒪᔪᓂᒃ ᐋᖅᑭᒋᐊᕈᔨᔪᓂᒃ ᐱᖁᔭᕐᔪᐊᑉ ᓇᓗᓇᐃᖅᓯᔾᔪᑎᖏᓐᓂᒃ ᐱᖃᓯᐅᔾᔨᖁᓪᓗᒋᑦ 

ᐅᖃᐅᓯᖅᑕᕐᓂᒃ ᑕᐃᔅᓱᒪᓂ ᖃᓄᐃᓐᓂᐅᓚᐅᖅᓯᒪᔪᓂᒃ ᐊᒃᑐᐊᓂᖃᖅᑐᓂᒃ ᐱᔨᑦᓯᕈᑎᖃᕐᓂᖅ ᐃᓕᓐᓂᐊᖅᑐᓕᕆᓂᕐᒥᒃ 

ᐅᑭᐅᖅᑕᖅᑐᕐᒥ ᐊᒃᑐᐃᓯᒪᑐᐃᓐᓇᕆᐊᖃᕐᓂᖓᓄᑦ ᓇᓛᒎᖏᑦᑐᒃᑯᑦ ᐃᓅᓯᕆᔭᐅᔪᓄᑦ ᐊᒻᒪ ᐃᓕᓴᖅᓯᓗᑎᒃ 

ᐊᒃᓱᕈᕐᓇᖅᑐᒃᑰᖅᑎᑕᐅᓚᐅᖅᓯᒪᓂᖏᓐᓂᒃ ᐃᓄᐃᑦ ᑕᒪᓐᓇ ᐱᓪᓗᒍ.  ᑲᑎᒪᔨᕋᓛᑦ ᕿᒥᕐᕈᓇᓚᐅᕐᒥᔪᑦ 

ᐅᖃᐅᑕᐅᓯᒪᔪᓂᒃ ᐋᖅᑭᒋᐊᕆᖁᔨᔪᓂᒃ ᐱᖁᔭᐅᑉ ᐱᒋᐊᕐᓂᖓᓃᑦᑐᓂᒃ ᐱᖃᓯᐅᔨᓯᒪᓕᕐᓂᐊᕐᒪᑕ 

ᓇᓗᓇᐃᖅᓯᒪᑦᑎᐊᖅᑐᓂᒃ ᐊᒻᒪ ᓇᓗᓇᐃᖅᑎᖅᓯᒪᓗᑎᒃ ᑐᖏᑦ ᐃᓱᒪᒋᔭᐅᔪᑦ “ᖁᕝᕙᓯᒃᑐᒃᑯᑦ ᐱᐅᓂᖃᕐᓗᓂ 

ᐃᓕᓐᓂᐊᕐᓂᓕᕆᓂᖅ”, ᐊᒻᒪᓗ ᓇᓗᓇᐃᖅᓯᑦᑎᐊᕐᓗᑎᒃ ᑐᕌᒐᒃᓴᕆᔭᖏᓐᓂᒃ ᓴᓇᕙᓪᓕᐊᔪᑦ ᐃᓱᒪᒐᔪᒡᓗᑎᒃ 

ᐱᓕᕆᐊᖃᕈᓐᓇᕐᓂᐊᕐᒪᑕ, ᐊᔪᖏᑦᑎᐊᖅᑐᑦ ᐃᖅᑲᓇᐃᔭᕈᓐᓇᖅᑐᑦ, ᑎᑎᕋᕈᓐᓇᕐᓗᑎᒃ ᐅᖃᓕᒫᕈᓐᓇᕐᓗᑎᒡᓗ. 

 

ᐱᒻᒪᕆᐅᕗᖅ ᓇᓗᓇᐃᖅᓯᔭᕆᐊᒃᓴᖅ ᑲᑎᒪᔨᕋᓛᑦ ᑐᓂᔭᐅᓚᐅᕐᒪᑕ ᐅᓄᖅᑐᓂᒃ ᐊᔾᔨᒌᖏᑦᑐᓂᒃ ᐃᑲᔪᕈᑎᐅᔪᓂᒃ 

ᕿᒥᕐᕈᓇᖕᓂᖃᖅᑎᓪᓗᒋᑦ ᐱᖃᓯᐅᔾᔨᓯᒪᔪᓂᒃ ᐃᒃᐱᒋᔭᐅᑦᑎᐊᖅᑐᓂᒃ ᐊᒻᒪᓗ ᐃᓱᒪᒋᔭᐅᔪᓂᒃ ᓄᓇᕗᒥᐅᓄᑦ.  ᐃᓚᖏᑦ 

ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓚᐅᖅᑐᑦ ᑕᐅᑐᓐᖑᐊᕐᓂᖏᓐᓂᒃ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᐅᔪᒥᒃ ᓄᓇᕗᒥ 

ᐃᓕᓐᓂᐊᖅᑎᓂᒃ ᓴᓐᖏᔪᒥᒃ ᑐᓐᖓᕕᖃᖅᑎᑦᑎᔪᓂᒃ, ᐊᓯᖏᓪᓗ ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓚᐅᖅᑐᑦ 

ᑕᐅᑐᓐᖑᐊᕐᓂᖏᓐᓂᒃ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᐅᔪᒥᒃ ᐃᔨᒋᓂᖅᓴᐅᔪᒥᒃ ᐊᑐᕐᓂᕐᒥᒃ ᐃᓄᐃᑦ 

ᐃᓕᖅᑯᓯᖏᓐᓄᑦ ᐱᐅᓯᐅᔪᓂᒃ ᐃᓅᓯᖏᓐᓂ, ᐱᖃᓯᐅᔾᔨᓯᒪᓗᑎᒃ ᐅᖃᐅᓯᓕᕆᓂᕐᒥᒃ, ᐃᓕᖅᑯᓯᓕᕆᓂᕐᒥᒃ ᐊᒻᒪᓗ 

ᑕᐃᔅᓱᒪᓂᓴᕐᓂᒃ ᐊᑐᕐᓂᑯᓂᒃ.  ᐅᓄᑲᓪᓚᒃᑐᑦ ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓚᐅᖅᑐᑦ ᑐᕌᒐᒃᓴᖃᕆᐊᖃᕐᒪᑦ ᓄᓇᕗᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᑦᑎᓂᖅ ᑲᔪᖏᖅᓴᐅᑎᖃᕐᓗᑎᒃ ᐊᒻᒪ ᐃᑲᔪᖅᑐᐃᓗᑎᒃ ᓄᓇᓕᖕᓂ 

ᐃᓕᓐᓂᐊᖅᑐᓕᕆᓂᕐᒥᒃ ᐊᐅᓚᑦᑎᓕᕐᓗᑎᒃ, ᐊᓯᖏᓪᓗ ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓚᐅᖅᑐᑦ ᐃᓕᓐᓂᐊᕐᓂᓕᕆᓂᕐᒧᑦ 

ᐊᐅᓚᓂᐅᔪᖅ ᐱᔨᑦᓯᕈᑕᐅᓗᓂ ᐊᔾᔨᒌᒃᑐᒃᑯᑦ, ᓄᓇᓕᖕᓂ ᓄᓇᓕᖕᓄᑦ, ᓄᓇᕗᓕᒫᑦ ᐃᓗᐊᓂ. 

 

ᐃᓚᖓᑦ ᐅᖃᓪᓚᒋᐊᖅᑐᖅᓯᒪᔪᖅ ᐅᖃᓚᖅᑐᖅ ᓇᓗᓇᐃᖅᓯᒪᑦᑎᐊᖅᑐᓂᒃ ᓴᓇᓯᒪᔪᓂᒃ ᑕᐅᑐᓐᖑᐊᖅᑕᐅᔪᑦ ᑐᕌᒐᒃᓴᑦ 

ᓴᓇᔭᐅᔭᕆᐊᖃᕐᒪᑕ ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᕐᒧᑦ ᐊᑐᖅᑕᐅᓂᐊᖅᑐᑦ ᐊᓯᔾᔨᖅᓯᓚᐅᖏᓐᓂᖏᓐᓂ 

ᐊᐅᓚᓂᕆᔭᖓᓄᑦ ᐱᔨᑦᓯᕈᑎᒋᔭᐅᔪᑉ.  ᓇᓗᓇᐃᖅᓯᓚᐅᕐᒥᔪᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ, ᑎᑎᕋᖅᓯᒪᓂᖓ 

ᒫᓐᓇ ᒪᓕᒡᓗᒍ, ᐊᒃᓱᐊᓗᒃ ᐅᖁᒪᐃᑦᑐᓂᒃ ᐱᓕᕆᐊᒃᓴᖃᕐᒪᑦ ᐊᓯᐅᔨᔭᐅᖁᓇᒋᑦ ᐅᖃᐅᓯᖅ ᐊᒻᒪᓗ ᐃᓕᖅᑯᓯᖅ.  

ᐊᐃᕙᓚᐅᕐᒥᔪᑦ ᐃᓕᓐᓂᐊᖅᑎᑦ ᐱᔭᕇᖅᑕᖓ ᐱᒻᒪᕆᐅᓂᖅᐹᖑᖁᓪᓗᒍ ᐃᓗᐊᓂ ᐃᓕᓐᓂᐊᕐᓂᓕᕆᓂᐅᑉ ᓄᓇᕗᒥ.  

ᑕᒪᑐᒧᖓ ᐱᔾᔪᑎᐅᔪᖅ ᓴᖅᑭᑕᐅᒃᑲᓐᓂᓚᐅᕐᒥᔪᖅ ᐅᖃᓪᓚᒋᐊᖅᑐᖅᓯᒪᔪᒧᑦ ᐅᖃᓚᐅᖅᑐᖅ ᐊᔾᔨᒌᒥᒃ ᒪᓕᒐᖃᖁᓪᓗᒋᑦ 

ᐱᔭᕇᖅᓯᕙᓪᓕᐊᔪᑦ ᐃᓕᓐᓂᐊᕐᓂᕐᒥᖕᓂᒃ ᓄᓇᕗᒥ ᐃᓕᓐᓂᐊᖅᑐᓕᕆᔾᔪᓯᖓᑕ ᐊᐅᓚᓂᖓ ᐊᑐᕐᓗᒍ 

ᓯᕗᒧᐊᒃᑎᑦᑎᖁᓪᓗᒋᑦ ᓱᕈᓯᖅ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᔪᖅ ᓄᓇᓕᖕᓂ ᐃᓯᕈᓐᓇᖅᓯᖁᓪᓗᒍ ᖁᕝᕙᓯᖕᓂᖅᓴᒧᑦ 

ᐃᓕᓐᓂᐊᕐᕕᖕᒧᑦ, ᐊᒻᒪ ᐃᓕᓐᓂᐊᕐᓂᕐᒥᖕᓂᒃ ᐱᔭᕇᖅᓯᔪᑦ ᐃᖅᑲᓇᐃᔮᓪᓚᕆᖕᒥᒃ ᐱᓕᕆᐊᖃᕈᓐᓇᖅᓯᖁᓪᓗᒋᑦ ᐊᒻᒪᓗ 

ᐃᓕᔪᓐᓇᖅᓯᖁᓪᓗᒋᑦ ᓯᕗᓕᖅᑎᐅᔪᑦ ᐃᓂᖏᓐᓄᑦ ᐃᖅᑲᓇᐃᔮᓄᑦ ᓄᓇᕗᒥ. 

ᐊᔾᔨᒌᒋᐊᖃᕐᓂᖏᑦ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᓂᕆᔭᖓ ᐅᖃᐅᑕᐅᖏᓐᓇᖃᑦᑕᓚᐅᖅᑐᖅ 

ᐅᖃᓪᓚᒋᐊᖅᑐᖅᓯᒪᔪᓄᑦ ᓄᓇᕗᑦ ᐃᓗᐊᓂ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕈᓱᒃᐳᑦ ᐱᓕᕆᕕᖓᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᖃᖅᓯᒪᓕᕐᒪᑕ ᐅᓄᑲᓪᓚᒃᑐᓂᒃ ᐱᒋᐊᖅᑎᑦᑎᔾᔪᑎᓂᒃ ᐊᒃᑐᐊᓂᖃᖅᑐᓂᒃ 

ᐊᔾᔨᒌᓕᖅᑎᑕᐅᓯᒪᓂᖏᓐᓄᑦ ᐱᔨᑦᓯᕈᑎᐅᔪᑦ ᐃᓕᓐᓂᐊᕈᑎᒃᓴᑦ ᐊᒻᒪ ᒫᓐᓇᕐᓂᓴᐅᓂᖅᐹᖑᔪᑦ ᐱᒋᐊᖅᑕᐅᓯᒪᔪᑦ 

ᐊᔾᔨᒌᓕᖅᑎᑕᐅᓂᖏᑦ ᐃᓄᐃᑦ ᐅᖃᐅᓯᖏᓐᓂᒃ ᑎᑎᕋᐅᓯᐅᔪᖅ ᐃᓕᓐᓂᐊᖅᑎᑦᑎᔾᔪᑕᐅᖃᑦᑕᕐᓂᐊᖅᑐᖅ ᓄᓇᕗᑦ 

ᐃᓕᓐᓂᐊᕐᕕᖏᓐᓂ. ᑲᑎᒪᔨᕋᓛᖑᑲᐃᓐᓇᖅᑐᑦ ᐃᑲᔪᖅᑐᐃᑦᑎᐊᖅᑐᑦ ᐃᓱᒪᒋᔭᐅᔪᒥᒃ ᐃᔨᒋᓂᖅᓴᐅᖁᓪᓗᒋᑦ 

ᐃᓕᓐᓂᐊᕈᑎᓂᒃ ᐊᒻᒪ ᐱᓕᕆᔭᐅᔪᓂᒃ ᐊᔾᔨᒌᓕᖅᑎᑕᐅᖁᓪᓗᒋᑦ ᐃᓕᓐᓂᐊᕈᑎᑦ ᐱᔨᑦᓯᕈᑕᐅᔪᑦ ᑕᑯᓐᓇᕐᓗᑎᒃ 

ᐋᖅᑭᒡᓯᓂᕐᒥᒃ ᐊᒻᒪ ᑎᑭᐅᑎᓂᕐᒥᒃ ᐊᔾᔨᒌᓂᒃ ᐃᓕᓐᓂᐊᕈᑎᓂᒃ ᐱᔨᑦᓯᕈᑎᖃᕐᓗᑎᒃ ᐃᓘᓐᓇᖏᓐᓄᑦ ᐃᓕᓐᓂᐊᖅᑎᓄᑦ 

ᓄᓇᕗᑦ ᐃᓗᐊᓂ. 

 

ᐊᑐᓕᖁᔭᓕᐊᖅ #4: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᓄᓇᕗᒥ ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᓂᖓ ᐊᒻᒪ 

ᐱᖁᔭᕐᔪᐊᖏᑦ ᐃᔨᒋᓂᖅᓴᐅᖁᓪᓗᒋᑦ ᐊᑐᐃᓐᓇᖃᖅᑎᑦᑎᓂᕐᒥᒃ ᐊᒻᒪ ᐊᑐᓕᖅᑎᑦᑎᓂᕐᒥᒃ ᐊᔾᔨᒌᓂᒃ, 

ᐊᔾᔨᒌᓕᖅᑎᑕᐅᓯᒪᔪᓂᒃ ᐱᓕᕆᔾᔪᑎᓂᒃ ᐊᒻᒪ ᐃᓕᓐᓂᐊᕈᑎᓂᒃ ᐃᓗᓕᓕᒫᖏᓂ ᐊᒡᒍᖅᑐᖅᓯᒪᓂᐅᔪᑦ ᐊᒻᒪ 

ᓄᓇᕗᑦ ᓄᓇᓕᖁᑎᖏᓐᓂ, ᐸᕐᓇᒃᑕᐅᖁᓪᓗᒋᑦ ᒪᒃᑯᒃᑐᑦ ᐃᓕᓐᓂᐊᓕᒻᒪᒃᓴᓂᕐᒥᑦ ᐱᒋᐊᕐᓗᑎᒃ ᑎᑭᓪᓗᒍ 

ᖁᕝᕙᓯᖕᓂᖅᓴᒥ ᐃᓕᓐᓂᐊᕐᓂᕐᒥᖕᓂᒃ ᐱᔭᕇᖅᓯᓂᕐᒥᒃ ᐃᓕᓐᓂᐊᒃᑲᓐᓂᕈᓐᓇᖁᓪᓗᒋᑦ ᖁᕝᓯᖕᓂᖅᓴᒥᒃ ᐊᒻᒪ 

ᓯᕗᓂᒃᓴᒥ ᐃᖅᑲᓇᐃᔭᓕᕈᓐᓇᖁᓪᓗᒋᑦ. 

 

ᐃᓄᐃᑦ ᖃᐅᔨᒪᔭᑐᖃᖏᑦ 

ᓇᓗᓇᖏᑦᑎᐊᖅᑐᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑑᑎᖃᕐᓂᖓᓂᒃ ᐊᒻᒪᓗ ᐊᔭᐅᖅᑐᐃᔾᔪᑕᐅᓂᖓᓂᒃ ᓄᓇᕗᑦ 

ᒐᕙᒪᒃᑯᖏᑕ ᐃᓗᐊᓂ ᐊᒻᒪ ᐱᔨᑦᓯᕈᑕᐅᓂᖏᑎᒍᑦ ᐊᒃᑐᐊᓂᖃᖅᑐᑦ ᐱᓕᕆᐊᑦ ᐊᒻᒪ ᐱᓕᕆᔭᐅᕙᒃᑐᑦ ᖃᐅᑕᒫᓐ 

ᐊᒃᑐᐃᓂᖃᖅᑐᑦ ᓄᓇᕗᒥᐅᑦ ᐃᓅᓯᖏᓐᓂᒃ.  ᐅᓄᑲᓪᓚᒃᑐᑦ ᐃᓚᐅᔪᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᕿᒥᕐᕈᓂᕐᒧᑦ 

ᐱᓕᕆᖃᑕᐅᔪᑦ ᐅᖃᓚᐅᖅᑐᑦ ᓴᓐᖏᔪᒃᑯᑦ ᐃᑲᔪᖅᑐᐃᓂᖏᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑐᓐᖓᕕᐅᖁᓪᓗᒍ 

ᑐᑭᒧᐊᒍᑕᐅᓂᐊᕐᓗᓂ ᓄᓇᕗᒥ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᓂᐊᓄᑦ. 

 

ᐊᑕᐅᑦᑎᒃᑯᓪᓗ, ᑭᓯᐊᓂ, ᑲᑎᒪᔨᕋᓛᖑᑲᐃᓐᓇᖅᑐᑦ ᑐᓴᓚᐅᕐᒥᔪᑦ ᐅᓄᑲᓪᓚᒃᑐᓂᒃ ᐅᖃᐅᑕᐅᔪᓂᒃ ᐊᒻᒪᓗ 

ᐃᓱᒫᓗᒍᑕᐅᔪᓂᒃ ᐱᓪᓗᒋᑦ ᐊᒃᓱᕈᕐᓇᕐᓂᖏᓐᓂᒃ ᐊᑐᓕᖅᑎᑦᑎᓇᓱᐊᕐᓂᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. ᐅᓪᓗᒥᒧᑦ 

ᑎᑭᓪᓗᒍ, ᐃᓄᐃᑦ ᖃᐅᔨᒪᔭᑐᖃᖏᑦ ᒐᕙᒪᒃᑯᑦ ᐃᓗᐊᓂ ᓯᐊᒻᒪᒃᓯᒪᔪᒃᑯᑦ ᑐᑭᓕᐅᖅᑕᐅᖃᑦᑕᕐᒪᑕ ᐊᒻᒪᓗ 

ᐃᓱᒪᒋᔭᐅᔪᓄᑦ ᐱᐅᓯᐅᔪᑦ ᐱᔭᕐᓂᖏᓪᖢᑎᒃ ᐃᓕᔭᕆᐊᒃᓴᖅ ᐱᖁᔭᕐᔪᐊᓄᑦ ᐊᒻᒪᓗ ᐊᑐᓕᖅᑎᑦᑕᕆᐊᒃᓴᖅ ᖃᐅᑕᒫᓐ 

ᐊᐅᓚᑦᑎᔾᔪᑎᐅᔪᓄᑦ.  ᐅᔾᔨᕈᓱᓚᐅᖅᑐᑦ ᐱᖁᔭᕐᔪᐊᕐᖑᔪᖅ ᐃᒻᒪᕐᓂᓴᕐᓂᒃ ᑐᓐᖓᕕᖃᕐᒪᑦ ᖃᓪᓗᓈᑦ ᐃᓕᖅᑯᓯᖏᓐᓂᒃ 

ᐊᒻᒪ ᐱᓕᕆᐊᖃᕋᔪᖕᒪᑕ ᖁᕝᕙᓯᒃᑐᒃᑯᑦ ᓇᓗᓇᐃᖅᑎᖅᓯᒪᔪᓂᒃ ᐊᒻᒪ ᑭᓱᒧᑦ ᐊᑐᕐᓂᐊᕐᒪᖔᑦ ᓇᓗᓇᐃᖅᑎᖅᓯᒪᔪᓂᒃ 

ᐋᖅᑭᒡᓯᒪᓂᐅᔪᓂᒃ.  ᐅᓄᑲᓪᓚᒃᑐᑦ ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓚᐅᖅᑐᑦ ᐊᑑᑎᖃᕐᓂᖓ ᐱᖁᔭᕐᔪᐊᑦ 

ᓴᓐᖐᓕᑎᑕᐅᖕᒪᑦ ᐃᓕᓯᓇᓱᒃᑎᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᓗᐊᓄᑦ ᐱᖁᔭᕐᔪᐊᑦ ᐃᓕᓐᓂᐊᕐᓂᓕᕆᓂᕐᒧᑦ 

ᐱᖁᔭᕐᔪᐊᓂ ᓇᓗᓇᐃᖅᓯᒪᑦᑎᐊᖅᑐᓂᒃ ᐅᖃᖅᓯᒪᑦᑎᐊᖅᑐᓂᒃ ᑐᑭᓕᐅᖅᓯᒪᓐᖏᑎᓪᓗᒋᑦ, ᐱᓕᕆᐊᒃᓴᖏᑎᒍᑦ, 

ᐅᕝᕙᓘᓐᓂᑦ ᐆᒃᑐᕋᐃᔾᔪᑎᑎᒍᑦ ᖃᐅᔨᓴᐃᓗᑎᒃ ᓯᕗᒧᐊᑦᑎᐊᕋᓗᐊᕐᒪᖔᑕ ᐊᑐᓕᖅᑎᑕᐅᕙᓪᓕᐊᓂᖏᑦ 

ᓱᕙᓕᑭᐊᖑᔮᕐᒪᑕ ᐊᒻᒪᓗ ᐊᑑᑎᖃᓗᐊᓚᐅᖏᑦᑑᔭᕐᒪᑕ ᐱᓕᕆᔭᐅᑎᓪᓗᒍ.  ᑲᑎᒪᔨᕋᓛᖑᑲᐃᓐᓇᖅᑐᑦ 

ᐊᖏᖃᑎᖃᓚᐅᖅᑐᑦ ᐅᖃᐅᑕᐅᔪᒥᒃ ᑕᒪᑐᒧᖓ. 

ᐊᑐᓕᖁᔭᓕᐊᖅ #5: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᓇᓗᓇᐃᖅᑎᖅᓯᒪᔪᑦ ᑕᐃᓯᓯᒪᔪᑦ ᐱᖃᓯᐅᔾᔭᐅᖁᓪᓗᒋᑦ ᐃᓄᐃᑦ 

ᖃᐅᔨᒪᔭᑐᖃᖏᑦ ᓄᓇᕗᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᐅᓚᓂᖓᑕ ᐃᓗᐊᓃᑦᑐᑦ ᐃᓕᓐᓂᐊᖅᑐᓕᕆᓂᕐᒧᑦ 

ᐱᖁᔭᕐᔪᐊᓂ ᐲᖅᑕᐅᖁᓪᓗᒋᑦ ᐱᖁᔭᕐᔪᐊᓃᑦᑐᑦ. 

 

ᑲᑎᒪᔨᕋᓛᖑᑕᐃᓐᓇᖅᑐᑦ ᐃᑲᔪᖅᑐᐃᕗᑦ ᐋᖅᑭᒡᓯᒪᓂᕆᔭᐅᔪᒥᒃ ᑐᓐᖓᕕᖏᑦ ᐊᒻᒪᓗ ᐃᓱᒪᒋᔭᐅᔪᑦ ᐃᓄᐃᑦ 

ᖃᐅᔨᒪᔭᑐᖃᖏᓐᓄᑦ ᐱᒻᒪᕆᐅᔪᒃᑯᑦ ᐃᓗᓕᖃᖁᓪᓗᒍ ᐊᐅᓚᑕᐅᓂᖓᓄᑦ ᐊᒻᒪ ᐱᔨᑦᓯᕈᑕᐅᓂᖓᓄᑦ ᓄᓇᕗᒥ 

ᐃᓕᓐᓂᐊᕐᓂᓕᕆᓂᐅᑉ ᐊᐅᓚᓂᖓᒍᑦ. ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓕᓴᖅᓯᕗᑦ ᑲᔪᓯᔪᒃᑯᑦ ᐱᓕᕆᔭᐅᓂᖓᓂᒃ ᑕᒪᓐᓇ 

ᐱᓕᕆᕕᖓᓐᓂ ᐃᓕᓐᓂᐊᖅᑐᓕᕆᔨᒃᑯᑦ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐃᓄᐃᑦ ᐃᓅᓯᖏᑦᑕ ᐱᐅᓯᖏᑦ, ᐱᖃᓯᐅᑎᓪᓗᒋᑦ ᐅᖃᐅᓯᖅ, ᐃᓕᖅᑯᓯᖅ ᐊᒻᒪ 

ᑭᖑᓂᑦᑎᓐᓂ ᐊᑐᖅᓯᒪᔪᑦ, ᑭᐅᔭᐅᔪᓐᓇᕐᒪᑕ ᐃᓗᐊᒍᑦ ᐊᔾᔨᒋᔭᐅᖏᑦᑐᒃᑯᑦ ᐃᓕᓐᓂᐊᕈᑕᐅᓗᑎᒃ ᓄᓇᕗᒥ 

ᐃᓕᓐᓂᐊᕈᑎᒃᓴᖏᑎᒍᑦ. ᐅᖃᓚᐅᕐᒥᔪᑦ ᐱᓕᕆᐊᖑᔪᑦ ᐱᖃᓯᐅᔾᔨᓂᕐᒧᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐃᓕᓐᓂᐊᕈᑎᒃᓴᓂ ᐱᖃᓯᐅᔾᔨᖃᑦᑕᖁᓪᓗᒋᑦ ᓇᓗᓇᐃᖅᑎᖅᓯᒪᔪᓂᒃ ᑐᑭᖏᓐᓂᒃ, ᖃᓄᐃᓕᐅᕈᑕᐅᕙᒃᑐᓂᒃ ᐊᒻᒪ 

ᐱᓕᕆᐊᖑᔪᓂᒃ ᖃᐅᔨᓴᖅᑕᐅᔪᓐᓇᕐᓗᑎᒃ ᐆᒃᑐᕋᖅᑕᐅᔪᓐᓇᕐᓗᑎᒡᓗ ᐊᑑᑎᖃᑦᑎᐊᕋᓗᐊᕐᒪᖔᑕ ᐱᓕᕆᐊᖃᖅᑎᓪᓗᒋᑦ 

ᐊᒻᒪ ᑲᔪᖏᖅᓴᐅᑎᖃᖅᑎᓪᓗᒋᑦ ᐃᓄᐃᑦ ᐃᓅᓯᖏᑦᑕ ᐱᐅᓯᖏᓐᓂᒃ ᐊᒻᒪ ᐃᓕᖅᑯᓯᖏᓐᓂᒃ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕈᓱᒃᐳᑦ ᐃᓐᓇᐃᑦ ᐃᓕᓐᓂᐊᕐᓂᓕᕆᓂᕐᒥ ᐱᓕᕆᖃᑕᐅᔪᑦ ᐊᑖᓃᒻᒪᑕ ᐃᓚᖓᑕ 

ᓈᓴᐅᑎᖓᓂ 102 ᐱᖁᔭᕐᔪᐊᓂ.  ᐃᒃᐱᒍᓱᓚᐅᖅᑐᑦ ᐱᓕᕆᖃᑕᐅᓂᖏᑦ ᐃᓐᓇᐃᑦ 

ᓯᕗᒧᐊᒃᑎᑕᐅᒃᑲᓐᓂᕈᓐᓇᕐᓂᖏᓐᓂᒃ ᐊᒻᒪ ᐊᖏᓕᒋᐊᖅᑕᐅᓗᑎᒃᓄᑖᒥᒃ ᐃᔨᒋᓂᖅᓴᐅᓕᕐᓗᑎᒃ ᐊᐅᓚᑦᑎᔾᔪᑎᓂᒃ 

ᐃᓕᓐᓂᐊᖅᑎᑦᑎᓗᑎᒃ ᐊᑐᕐᓗᑎᒃ ᐃᓕᓐᓂᐊᕈᑎᓂᒃ ᑐᓐᖓᕕᖃᖅᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᐃᓄᐃᑦ 

ᐃᓅᓯᖏᑕᐱᐅᓯᕆᔭᖏᓐᓂᒃ. 

 

ᐊᑐᓕᖁᔭᓕᐊᖅ #6: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐱᖃᓯᐅᔾᔭᐅᖁᓪᓗᒋᑦ 

ᐊᐅᓚᑦᑎᔾᔪᑎᓄᑦ ᐃᓕᓐᓂᐊᕈᑎᒃᓴᓄᑦ ᐅᕝᕙᓘᓐᓃᑦ ᐃᓕᓐᓂᐊᕈᑎᐅᔪᓄᑦ ᐃᓗᐊᓂ ᓄᓇᕗᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐊᐅᓚᓂᖓᓂ ᐊᑐᖅᑕᐅᓗᑎᒃ ᐃᓘᓐᓇᖏᓐᓂ ᐃᓕᓐᓂᐊᕐᕕᓕᒫᓂ. 

ᐃᓕᓐᓂᐊᕆᐊᕐᓗᑎᒃ ᐃᓯᕈᓐᓇᖅᑐᑦ 

ᓄᓇᕗᒥ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᒪᓕᒐᖃᖅᑎᑦᑎᕗᖅ ᐃᒪᓐᓇ ᑭᓇᒃᑯᑐᐃᓐᓇᐃᑦ ᐅᑭᐅᖃᖅᑐᑦ 

ᑕᓪᓕᒪᓂᑦ ᑎᑭᓪᓗᒍ 21-ᒧᑦ ᐃᓕᓐᓂᐊᕆᐊᕈᓐᓇᖅᐅᑦ ᐊᒻᒪ ᐊᑐᕈᓐᓇᖅᑎᑕᐅᔪᑦ ᐃᓕᓐᓂᐊᕈᑎᓂᒃ ᐃᓕᓐᓂᐊᕐᕕᐅᑉ 

ᐃᓗᐊᓂ.  ᑲᑎᒪᔨᕋᓛᖑᑲᐃᓐᓇᖅᑐᑦ ᑐᓴᓚᐅᖅᑐᑦ ᐅᓄᖅᑐᓂᒃ ᐃᓱᒫᓗᒍᑕᐅᔪᓂᒃ ᐱᔾᔪᑎᖃᖅᑐᓂᒃ ᒪᒃᑯᒃᑐᑦ 

ᑭᓐᖒᒪᔭᖏᓐᓂ ᓄᓇᕗᒥᐅᑕᐅᔪᑦ ᐊᒻᒪᓗ ᐃᓱᒪᒃᓴᖅᓯᐅᕈᑕᐅᔪᓂᒃ ᐱᔾᔪᑎᖃᖅᑐᓂᒃ ᐊᖓᔪᒃᖠᐅᓂᖅᓴᐅᔪᓂᒃ 

ᐃᓕᓐᓂᐊᖅᑎᓂᒃ. 

ᓱᕈᓯᓛᑦ ᐃᓕᓐᓂᐊᓕᒻᒪᒃᓴᖅᑕᐅᖃᑦᑕᕐᓂᖏᑦ 

ᐅᓄᖅᑐᑦ ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓪᓚᖃᑦᑕᓚᐅᖅᑐᑦ ᐃᒃᐱᒋᔭᒥᖕᓂᒃ ᐱᒻᒪᕆᐅᓂᕋᖅᑕᐅᓪᓗᓂ ᓱᕈᓯᓛᑦ 

ᐃᓕᓐᓂᐊᓕᒻᒪᒃᓴᖅᑕᐅᖃᑦᑕᕐᓂᖏᑦ ᐊᒻᒪᓗ ᐱᓕᕆᐊᖃᕐᓂᖏᑦ ᐸᕐᓇᐃᑎᓪᓗᒋᑦ ᓱᕈᓯᓛᖅ ᓯᕗᒧᐊᑦᑎᐊᖁᓪᓗᒋᑦ 

ᐃᓕᓐᓂᐊᕐᓂᐅᑉ ᐊᐅᓚᓂᖓᓂ. ᖃᐅᔨᒪᔭᐅᓕᕐᒪᑦ ᓱᕈᓯᓛᑦ ᐃᓕᓐᓂᐊᓕᒻᒪᒃᓴᖅᑕᐅᓂᖏᑦ ᐱᒻᒪᕆᐅᓂᖓᓂᒃ 

ᐋᖅᑭᒡᓯᔾᔪᑕᐅᔪᓐᓇᕐᒪᑦ ᖃᓄᐃᖏᑦᑎᐊᕐᓂᕐᒧᑦ, ᐃᓅᓯᖃᑦᑎᐊᕐᓂᕐᒧᑦ, ᐃᓕᓐᓂᐊᕐᓂᕐᒧᑦ ᐊᒻᒪ ᐱᐅᓯᕆᔭᖏᓐᓂᒃ 

ᐃᓐᓇᕈᖅᐹᓪᓕᖅᑎᓪᓗᒋᑦ ᐊᒃᑐᐃᓯᒪᓪᓗᓂ. ᐱᓗᐊᖅᑐᒥᒃ, ᐃᓅᕋᑖᖅᑎᓪᓗᒋᑦ ᐃᓕᓐᓂᐊᕈᓐᓇᕐᓂᕐᒧᑦ 

ᐅᑭᐅᖅᑖᕋᓱᖕᓂᖏᓐᓂ ᐅᖃᐅᓯᕐᓂᒃ ᐃᓕᓐᓂᐊᕕᒡᔪᐊᕈᑕᐅᖕᒪᑦ ᐊᒻᒪᓗ ᐅᖃᕆᐅᒃᓴᕝᕕᐅᓪᓗᓂ. ᐅᓄᑲᓪᓚᒃᑐᑦ 

ᐅᖃᓪᓚᒋᐊᖅᑐᖅᓯᒪᔪᑦ ᓇᓗᓇᐃᖅᓯᓚᐅᖅᑐᑦ ᐱᐅᔪᓂᒃ ᐸᐃᕆᕕᖃᕆᐊᖃᕐᓂᑦᑎᓐᓂᒃ ᐊᒻᒪ ᐸᐃᕆᕕᑦ 

ᐱᓕᕆᖃᑕᐅᔭᕆᐊᖃᕐᓂᖏᓐᓂᒃ ᕿᑐᕐᖓᖃᖅᑐᑦ ᐃᓕᓐᓂᐊᕐᕕᖕᒧᑦ ᐅᑎᕈᓐᓇᖁᓪᓗᒋᑦ ᐅᕝᕙᓘᓐᓂᑦ 

ᐃᖅᑲᓇᐃᔭᕐᕕᖕᒧᑦ.  ᒐᕙᒪᒃᑯᑦ ᐊᖏᖅᓯᒪᑦᑎᐊᖅᑐᑦ ᐱᖃᓯᐅᔾᔨᓯᒪᓂᕐᒥᒃ ᐸᐃᕆᕕᖕᓂᒃ ᓄᑖᓂᒃ ᓴᓇᓂᐊᓕᕌᖓᑕ 

ᐃᓕᓐᓂᐊᕐᕕᒃᓴᐅᔪᓂᒃ, ᐸᐃᕆᕕᑭᒡᓴᕐᓂᖅ ᓄᓇᕗᒥ ᓱᓕ ᐱᕐᔪᐊᑎᒍᑦ ᐃᓱᒫᓗᒍᑕᐅᕗᖅ ᐊᒥᒐᕐᓂᖏᓐᓄᑦ ᐅᓄᖅᑐᓂ 

ᓄᓇᕗᑦ ᓄᓇᓕᖁᑎᖏᓐᓂ. 

 

ᒫᓐᓇᐅᔪᖅ, ᐃᓚᖓᓂ ᓈᓴᐅᑎᖓ 17 ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᖃᖅᑎᑦᑎᔪᖅ ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᑐᐃᓐᓇᐅᑎᑦᑎᓗᑎᒃ ᓱᕈᓯᓛᓄᑦ ᐃᓕᓐᓂᐊᓕᒻᒪᒃᓴᕈᑎᒃᓴᓂᒃ ᑲᔪᖏᖅᓴᐃᔪᓂᒃ 

ᐅᖃᓪᓚᒍᓐᓇᑦᑎᐊᖅᑎᑦᑎᓂᕐᒥᒃ ᐃᓄᐃᑦ ᐅᖃᐅᓯᖏᓐᓂᒃ ᐊᒻᒪ ᐃᓕᓐᓂᐊᖅᑎᑕᐅᓗᑎᒃ ᐃᓄᐃᑦ ᐃᓕᖅᑯᓯᖏᓐᓂᒃ.  

ᐅᔾᔨᕈᓱᓚᐅᖅᑐᑦ ᐊᕐᕌᒍᑦ ᑕᓪᓕᒪᑦ ᐊᓂᒍᖅᓯᒪᓕᖅᑎᓪᓗᒋᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ 

ᐊᑐᓕᖅᑎᑕᐅᕙᓪᓕᐊᖃᑦᑕᕐᒪᑦ, ᑕᒪᑐᒧᖓ ᒪᓕᒐᐅᔪᑦ ᓱᓕ ᐊᑐᓕᖅᑎᑕᐅᓚᐅᖏᑦᑐᑦ ᐅᓄᖅᑐᓂ ᓄᓇᕗᒥ 

ᓄᓇᓕᖁᑎᒋᔭᐅᔪᓂ ᐱᔾᔪᑎᖃᕐᖢᑎᒃ ᐅᓄᖅᑐᓂᒃ. 

 

ᐅᓄᑲᓪᓚᒃᑐᑦ ᐅᖃᓪᓚᒋᐊᖅᑐᖅᓯᒪᔪᑦ ᐅᖃᓚᐅᕐᒥᔪᑦ ᐃᓕᓐᓂᐊᓕᓵᖅᑐᓄᑦ ᐱᓕᕆᔾᔪᑎᐅᔪᑦ ᓄᓇᕗᒥ 

ᓴᓇᔭᐅᕙᓪᓕᐊᓕᕐᒪᑕ ᐅᓪᓗᑉ ᓇᑉᐸᖓᓄᑦ ᐃᓕᓐᓂᐊᖅᑎᑦᑎᖃᑦᑕᕐᖢᑎᒃ ᐊᒻᒪ ᑐᒃᓯᕋᐅᑎᓕᐅᖅᑐᑦ ᐅᓪᓗᓕᒫᖅ 

ᐃᓕᓐᓂᐊᖅᑎᑕᐅᖃᑦᑕᖁᓪᓗᒋ ᐃᓕᓐᓂᐊᕆᐊᓕᓵᖅᑐᑦ ᐃᓱᒪᒋᔭᐅᔪᓐᓇᕐᒪᖔᑕ ᐱᖃᓯᐅᑎᓗᒋᑦ ᓯᕗᒧᐊᒃᑎᑦᑎᓂᕐᒥᒃ 

ᐃᓚᓕᐅᑎᔭᐅᓗᑎᒃ ᐃᓕᓐᓂᐊᓕᓵᖅᑐᑦ ᐃᓕᓐᓂᐊᕈᑎᒃᓴᖏᑦ ᐊᒻᒪ ᐱᓕᕆᔾᔪᑎᒃᓴᑦ ᐊᑐᐃᓐᓇᕈᖅᑕᐅᓗᑎᒃ 

ᐱᖁᔭᕐᔪᐊᑎᒎᖓᓕᓗᑎᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐊᖏᖃᑎᖃᓚᐅᖅᑐᑦ ᓱᕈᓯᓛᑦ ᐃᓕᓐᓂᐊᖅᑎᑕᐅᓂᖏᑦ 

ᐱᒻᒪᕆᐅᓂᖓᓂᒃ ᓯᕗᒧᐊᑦᑎᐊᖁᓪᓗᒋᑦ ᐃᓕᓐᓂᐊᕐᓂᕆᔭᖏᑦ. 

 

ᐊᑐᓕᖁᔭᓕᐊᖅ #7: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᐃᓕᓐᓂᐊᕐᓂᓕᕆᓂᕐᑦ ᐱᖁᔭᕐᔪᐊᑦ  ᐋᖅᑭᒋᐊᖅᑕᐅᖁᓪᓗᒋᑦ 

ᒥᓂᔅᑕ ᑐᓂᓯᔭᕆᐊᖃᖅᑎᑕᐅᓕᕐᓗᓂ ᐱᓕᕆᔾᔪᑎᒃᓴᓂᒃ ᐊᒻᒪ ᐱᓕᒻᒪᒃᓴᖅᑕᐅᖁᓪᓗᒋᑦ ᓱᕈᓯᓛᑦ 

ᐃᓕᓐᓂᐊᓕᒻᒪᒃᓴᕈᑎᖏᑦ ᐱᓕᕆᔾᔪᑎᑦ ᐊᑐᐃᓐᓇᕈᖅᑕᐅᓗᑎᒃ ᐊᒻᒪ ᑐᓂᔭᐅᖃᑦᑕᕐᓗᑎᒃ ᐃᓘᓐᓇᖏᓐᓄᑦ 

ᓄᓇᕗᒥ ᓄᓇᓕᐅᔪᓄᑦ. 

 

ᐊᑐᓕᖁᔭᓕᐊᖅ #8: 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᓕᕆᕕᖓᑦ ᐃᓕᓐᓂᐊᖅᑐᓕᕆᔨᒃᑯᑦ ᕿᓂᖁᓪᓗᒍ ᓇᓕᕌᕈᑎᒃᓴᓂᒃ 

ᓴᓇᔾᔪᑕᐅᓂᐊᖅᑐᓂᒃ ᐅᓪᓗᓕᒫᖅ ᐃᓕᓐᓂᐊᕈᑕᐅᓗᑎᒃ ᐃᓕᓐᓂᐊᓕᓵᖅᑐᓄᑦ, ᐃᓱᒪᒋᖃᓯᐅᑎᓗᒋᑦ 

ᐃᓂᒃᓴᖃᑦᑎᐊᕆᐊᖃᕐᓂᖏᑦ, ᐊᑭᖏᑦ ᐱᓕᕆᔾᔪᑎᒃᓴᓕᐅᕐᓂᐅᑉ ᐊᒻᒪ ᐃᓕᓐᓂᐊᕈᑎᒃᓴᓕᐅᕐᓂᐅᑉ ᐊᒻᒪ 

ᐊᒃᑐᐃᓂᕆᔭᖓ ᐃᑲᕐᕋᖏᓐᓂᒃ ᐃᓕᓴᐃᓂᐅᑉ ᐃᓕᓐᓂᐊᓕᓵᖅᑐᓄᑦ. 

ᐃᓐᓇᐃᑦ ᐃᓕᓐᓂᐊᕐᕕᖏᑦ  

ᐃᓚᖏᑦ ᑎᑎᕋᓚᐅᖅᑐᑦ ᐃᓱᒫᓘᑎᖃᓚᐅᖅᑐᑦ ᐃᓐᓇᐃᑦ ᐃᓕᓐᓂᐊᕐᕕᖏᑦᑕ ᐃᓚᓕᐅᔾᔭᐅᓯᒪᓂᖏᓐᓂᒃ 

ᐱᖁᔭᕐᔪᐊᒃᑯᑦ, ᐱᓗᐊᕐᓗᒍ ᓈᓴᐅᑎᓖᑦ 2, 18  ᐊᒻᒪ 32 ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᖏᓐᓃᑦᑐᑦ.  

ᐅᔾᔨᕆᓚᐅᕐᒥᔪᒍᑦ ᐊᑕᐅᓯᐅᓐᖏᑦᑐᓂᒃ ᐃᓕᓐᓂᐊᕐᓂᖃᕈᓐᓇᖅᑐᑦ ᐃᓐᓇᐃᑦ ᐃᓕᓐᓂᐊᕐᕕᐅᑉ ᓯᓚᑖᒍᑦ, ᓲᕐᓗ ᐃᓐᓇᐃᑦ 

ᐃᓕᓐᓂᐊᕐᖓᓕᖅᑐᓄᑦ ᑐᕌᖓᔪᑦ, ᐃᓐᓴᐃᑦ ᐃᓕᓐᓂᐊᕐᕕᐊᓗᖕᒥ ᐱᔭᕇᕋᓱᒍᑎᖏᑦ ᐅᕝᕙᓘᓐᓃᑦ PASS 

ᐃᓕᓐᓂᐊᕈᑏᑦ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ ᐃᓕᓐᓂᐊᕈᑎᒋᔭᐅᔪᓐᓇᖅᑐᑦ.  ᐃᓱᒫᓘᑎᖃᖃᑦᑕᓚᐅᖅᑐᑦ 

ᐊᑎᓕᐅᕆᔭᕆᐊᖃᕐᓂᖏᑦ ᐅᐸᖃᑦᑕᕆᐊᖃᕐᓂᖏᓪᓗ ᐃᓐᓇᐅᓂᖅᓴᐃᑦ ᐃᓕᓐᓂᐊᖅᑐᑦ ᓄᓇᕗᒻᒥ 

ᐃᓕᓐᓂᐊᕐᓂᓕᕆᔾᔪᓯᑎᒍᑦ.  ᐆᒃᑑᑎᒋᓗᒍ, ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 30 ᐅᖃᖅᓯᒪᔪᖅ ᐃᓕᓴᖅᑎ 18-

ᓂᒃ ᐊᕐᕌᒍᖃᓐᖏᑦᑐᖅ ᓱᓕ ᐃᓕᓐᓂᐊᕐᕕᓪᓚᑦᑖᕐᒥ ᐊᑎᓕᐅᖅᓯᒪᔭᕆᐊᓕᒃ.  ᐃᓚᖏᑦ ᐅᖃᕆᐊᖅᑐᖅᓯᒪᔪᑦ 

ᐃᓱᒪᖃᓚᐅᖅᑐᑦ ᐊᑎᓕᐅᕆᐊᖃᕐᓂᖅ ᐊᑐᖅᑕᐅᓗᓂ ᐃᓕᓴᖅᑎ ᐊᕐᕌᒍᑖᕐᓂᖅᐸᑦ 16-ᓂᒃ 

ᐊᑲᐅᓐᖏᓕᐅᕈᑕᐅᔪᓐᓇᕐᓂᖓᓂᒃ.  ᐊᓯᖏᑦ ᐅᖃᕆᐊᖅᑐᖅᓯᒪᔪᑦ ᐱᐅᓂᖏᓐᓂᒃ 

ᐊᑲᐅᓐᖏᓕᐅᕈᑕᐅᑐᐃᓐᓇᕆᐊᖃᖅᑐᓂᒃ ᓇᓗᓇᐃᔭᐃᓚᐅᖅᑐᑦ, ᐱᔾᔪᑎᒋᓪᓗᒋᑦ ᐃᓐᓇᐃᑦ ᐃᓕᓴᖅᑏᑦ 21 ᐅᖓᑖᓂ 

ᐅᑭᐅᓖᑦ ᐃᓕᓐᓂᐊᕐᕕᓪᓚᕆᖕᓂᒃ ᑐᓐᖓᕕᖃᖅᑐᓂᒃ ᐃᓕᓐᓂᐊᕐᓂᖅᐸᑕ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓱᒪᖃᓚᐅᖅᑐᑦ 

ᑕᒪᓐᓇ ᐃᓱᒪᒃᓴᖅᓯᐅᕈᑕᐅᒃᑲᓐᓂᕆᐊᖃᕐᓂᖓᓂᒃ. 

 

ᐅᐸᖃᑦᑕᕐᓂᖅ ᐊᒻᒪ ᐊᑎᓕᐅᕆᐊᖃᕐᓂᖅ 

ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᐊᑐᐊᒐᖅᑎᒎᖅᑐᑦ ᐊᔾᔨᒌᓕᖅᑎᑕᐅᔾᔪᒥᔭᕆᐊᓖᑦ. ᐊᔾᔨᒌᓕᖅᑎᑕᐅᓂᖏᑦ ᓲᕐᓗ 

ᐃᓕᓐᓂᐊᕆᐊᖃᑦᑕᖅᑐᑦ ᐅᐸᒍᑎᖃᑦᑕᕐᓂᖏᑦ, ᐊᑎᓕᐅᕆᐊᖃᕐᓂᖅ ᐊᒻᒪ ᐃᓂᖅᑎᕆᓂᖅ ᐃᓕᓐᓂᐊᕐᕕᓕᒫᓂ 

ᐊᔾᔨᒌᓕᖅᑎᑕᐅᔭᕆᐊᓖᑦ ᓄᓇᕗᒻᒥ ᐃᓕᓐᓂᐊᖅᑎᓕᒫᑦ ᐊᔾᔨᒌᓂᒃ ᐱᔭᒃᓴᖃᖅᑎᑕᐅᖃᑦᑕᕐᓂᐊᕐᒪᑕ ᐊᒻᒪ 

ᐊᑐᕆᐊᖃᖅᑕᖃᖃᑦᑕᕐᓂᐊᕐᒪᑕ ᓄᓇᓕᖕᓂ ᓇᓂᑐᐃᓐᓇᖅ ᓄᓇᖃᕋᓗᐊᕈᑎᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᖃᐅᔨᒪᔪᑦ 

ᐃᓕᓐᓂᐊᕆᐊᖃᑦᑕᕆᐊᖃᕐᓂᖅ ᐅᐸᑦᑎᐊᕆᐊᖃᕐᓂᕐᓗ ᐊᒃᓱᐊᓗᒃ ᐱᕐᔪᐊᖑᓂᖓᓂᒃ ᓄᓇᕗᓕᒫᒥ.  

ᑲᑎᒪᔨᕋᓛᖑᖃᑕᐅᔪᑦ ᐊᖏᖃᑎᒌᒍᑎᖃᖅᐳᑦ ᑕᒪᑐᒥᖓ ᐊᒻᒪ ᐅᖃᐅᓯᕆᔭᐅᑦᑎᐊᕆᐊᖃᕐᓂᖓ ᓄᓇᕗᒻᒥ, 

ᖃᐅᔨᓴᖅᑕᐅᓗᑎᒃ ᐱᒋᐊᖅᑎᑕᐅᓯᒪᔪᑦ ᑲᔪᓯᑦᑎᐊᕐᓂᑯᑦ ᐊᒻᒪ ᓇᓗᓇᐃᖅᑕᐅᓗᑎᒃ ᑕᐃᒃᑯᐊ ᐊᑑᑎᖃᓐᖏᑦᑐᑦ.  

ᐅᐸᑦᑎᐊᖃᑦᑕᖅᑐᑦ ᐱᔪᒥᒃᓲᑎᒃᓴᖏᑦ ᐊᒻᒪ ᐃᓕᓐᓂᐊᑦᑎᐊᖅᑐᑦ ᐅᐱᒋᔭᐅᖃᑦᑕᕆᐊᖃᕐᓂᖏᑦ 

ᐃᓂᖅᑎᖅᑕᐅᓗᐊᓐᖏᓪᓗᑎᒃ ᐅᐸᑦᑎᐊᖃᑦᑕᓐᖏᑦᑐᑦ, ᐊᒻᒪ ᑕᒪᓐᓇ ᑲᑎᒪᔨᕋᓛᖑᑲᐃᓐᓇᖅᑐᓄᑦ 

ᐊᑐᖅᑕᐅᔪᒃᓴᓐᖑᖅᑎᑕᐅᔪᒥᒋᔭᖅ ᐊᒻᒪ ᓯᕗᓂᒃᓴᒥ ᐅᖃᐅᓯᕆᔭᐅᑦᑎᐊᒃᑲᓐᓂᕐᓗᓂ.   

ᓇᓕᐊᖕᓂᒃ ᐅᖃᐅᓯᕐᒥᒃ ᐊᑐᕐᓗᓂ ᐃᓕᓴᐃᓂᖅ 

ᓄᓇᕗᓕᒫᒥ ᓴᐳᒻᒥᐅᓯᖅᓯᓯᒪᔭᕆᐊᖃᕐᓂᖅ ᓴᖅᑭᔮᖅᑎᑦᑎᒃᑲᓐᓂᕆᐊᖃᕐᓂᕐᓗ ᐃᓄᐃᑦ ᐅᖃᐅᓯᖏᓐᓂᒃ 

ᐱᕐᔪᐊᖑᓂᖅᐹᖑᖃᑕᐅᕗᖅ ᐊᒻᒪ ᑕᒪᓐᓇ ᓴᖅᑭᑕᐅᖃᑦᑕᓚᐅᖅᖢᓂ ᐊᒥᓱᐊᖅᑕᖅᑕᐅᓪᓗᓂ ᐅᖃᐅᓯᖅᑎᒍᑦ ᐊᒻᒪ 

ᐃᓱᒪᒋᔭᖏᑎᒍᑦ ᑲᑎᒪᔨᕋᓛᓅᖅᑕᕕᓂᕐᓄᑦ, ᐱᔾᔪᑎᖃᓚᐅᖅᖢᓂ ᓇᓕᐊᖕᓂᒃ ᐅᖃᐅᓯᕐᓂᒃ ᐊᑐᕐᓗᑎᒃ 

ᐃᓕᓐᓂᐊᖅᑎᑦᑎᖃᑦᑕᕆᐊᖃᕐᓂᖏᑦ ᐃᓕᓐᓂᐊᕐᓂᓕᕆᓂᒃᑯᑦ ᐱᖁᔭᕐᔪᐊᖓᒍᑦ.  ᑲᑎᒪᔨᕋᓛᖑᑲᐃᓐᓇᖅᑐᓄᑦ 

ᑎᑎᕋᓚᐅᖅᑐᓂᑦ ᐃᓱᒪᒋᔭᐅᔪᑦ ᐱᔾᔪᑎᓖᑦ ᓇᓕᐊᖕᓂᒃ ᐅᖃᐅᓯᕐᒥᒃ ᐊᑐᕐᓗᑎᒃ ᓕᐃᓐᓂᐊᖅᑎᑦᑎᖃᑦᑕᕐᓂᖅ ᐊᒻᒪ 

ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᑕᒪᒃᑯᐊ ᐊᔾᔨᒌᓐᖏᑦᑐᒻᒪᕆᐊᓗᖕᓂᒃ ᐃᓱᒪᒋᔭᐅᖃᑦᑕᓚᐅᖅᑐᑦ. 

 

ᐅᔾᔨᕆᔭᕆᐊᖃᖅᑐᒍᑦ ᓄᓇᕗᒻᒥ ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᐅᓯᖅᓯᓯᒪᓂᕐᒧᑦ ᐱᖁᔭᕐᔪᐊᖅ ᐋᖅᑭᒃᓱᐃᓯᒪᖕᒥᔪᖅ 

ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᔭᕆᐊᖃᕐᓂᕐᒥᒃ ᓄᓇᕗᒻᒥ ᐃᓕᓐᓂᐊᕐᓂᓕᕆᔾᔪᓯᐅᔪᓂ. 

ᐃᓄᐃᑦ ᐅᖃᐅᓯᖏᓐᓂᒃ ᐊᑐᕐᓗᓂ ᐃᓕᓴᐃᓂᖅ 

8. (1)  ᕿᑐᕐᖓᓕᓕᒫᑦ ᐃᓕᓐᓂᐊᕐᕕᖕᒥ ᐊᑎᓕᐅᖃᑕᐅᓯᒪᔪᒥᒃ ᓄᓇᕗᑦ ᐃᓗᐊᓂ, ᐃᓚᓕᐅᓪᓗᒍ ᓱᕈᓯᖅ 

ᐃᓄᑑᔾᔭᐅᓪᓗᓂ ᐃᓕᓐᓂᐊᖅᑎᑕᐅᔪᖅ ᐱᕙᓪᓕᐊᑎᑕᐅᓇᓱᒃᑐᕐᓗ, ᐱᔪᓐᓇᐅᑎᖃᖅᐳᑦ ᕿᑐᕐᖓᖓ 

ᐃᓕᓐᓂᐊᖅᑎᑕᐅᔪᓐᓇᕐᓂᕐᒥᒃ ᐃᓄᐃᑦ ᐅᖃᐅᓯᖓᑦ ᐊᑐᖅᑕᐅᓗᓂ. 

 

ᐃᓄᐃᑦ ᐅᖃᐅᓯᖏᓐᓂᒃ ᓴᐳᒻᒥᐅᓯᖅᓯᓯᒪᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᐃᓱᒪᒋᔭᐅᑦᑎᐊᕆᐊᖃᕋᓗᐊᖅᑎᓪᓗᒋᑦ, 

ᑲᑎᒪᔨᕋᓛᖑᑲᐃᓐᓇᖅᑐᑦ ᐅᖃᒃᑲᓐᓂᕈᒪᔪᑦ ᐱᖁᔭᕐᔪᐊᓃᑎᑕᐅᔪᑦ ᐊᑕᐅᓯᐅᓐᖏᑦᑐᓂ ᐊᑐᓕᖅᑎᑕᐅᔭᕆᐊᖃᕐᓂᖏᑦ 

ᒪᓕᒃᓯᒪᔭᕆᐊᖃᖅᐳᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᑐᕌᒐᖏᓐᓂᒃ. 

  

ᒫᓐᓇᐅᔪᖅ, ᓇᓕᐊᖕᓂᒃ ᐅᖃᐅᓯᕐᓂᒃ ᐊᑐᕐᓗᓂ ᐃᓕᓐᓂᐊᖅᑎᑦᑎᓂᕐᒧᑦ ᒪᓕᒐᐃᑦ ᐃᓕᓐᓂᐊᕐᓂᓕᕆᓂᕐᒧᑦ 

ᐱᖁᔭᕐᔪᐊᕐᓃᑦᑐᑦ ᐅᖃᖅᓯᒪᔪᖅ ᐱᖓᓱᓂᒃ ᐊᑐᖅᑕᐅᔪᓐᓇᖅᑐᓂᒃ ᐅᖃᐅᓯ `ᓂᒃ ᒪᕐᕉᖕᓂᒃ 

ᐃᓕᓐᓂᐊᖅᑎᑦᑎᓂᐊᖅᑎᓪᓗᒋᑦ.  ᓇᓕᐊᒃ ᐊᑐᖅᑕᐅᓂᐊᕐᒪᖔᖓ ᑲᒪᒋᔭᐅᔪᒃᓴᐅᑕᐅᔪᑦ ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᓂᕈᐊᖅᑕᖓᑦ ᓄᓇᓕᒃ 

ᓇᓃᓐᓂᖓᐅᒡᒍᔪᖅ ᐊᒻᒪ ᐱᔾᔪᑕᐅᓲᖑᒋᓪᓗᓂ ᐅᖃᐅᓯᕐᒥᒃ ᔭᒐᐃᕙᓪᓕᐊᔪᑦ ᐊᒻᒪ ᐅᖃᐅᓯᕐᒥᒃ ᐸᐸᑦᑎᓇᓱᖕᓂᖅ 

ᓄᓇᓕᖕᓂ ᐊᑐᓂ.  ᒪᕐᕈᐃᖕᓂᒃ ᐅᖃᐅᓰ!ᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᔪᓐᓇᖅᑐᑦ ᓇᓕᐊᑐᐃᓐᓇᕐᓂ ᓄᓇᓕᖕᓂ, 

ᑲᑎᒪᔨᕋᓛᖑᑲᐃᓐᓇᖅᑐᑦ ᖃᐅᔨᒪᕗᑦ ᐱᖓᓱᐃᓕᖓᓪᓗᐊᕐᒪᑕ ᐃᓕᓐᓂᐊᖅᑎᑦᑎᔾᔪᓰᑦ ᐊᔾᔨᒌᓐᖏᑦᑐᑦ ᐊᒻᒪ ᑕᒪᓐᓇ 

ᐱᔭᕐᓂᕈᓐᓃᖅᐸᓪᓕᐊᓪᓗᓂ ᐊᐅᓚᒐᕐᓂᓐᖏᖢᓂᓗ.  ᑕᐃᒪᐃᑦᑑᑎᓪᓗᒍ, ᑕᒪᓐᓇ ᐃᓗᐃᒃᑲᐅᓗᓂ ᑕᑯᓐᓇᕐᓗᒍ 

ᑲᔪᓯᑦᑎᐊᕈᑕᐅᔪᓐᓇᖅᑐᖅ ᐃᓕᓐᓂᐊᕐᓂᓕᕆᓂᕐᒥᒃ.  ᐊᑕᐅᓯᕐᒥᒃ ᐅᖃᐅᓯᕐᒥᒃ ᐊᑐᕐᓗᓂ ᐃᓕᓐᓂᐊᖅᑎᑦᑎᓂᖅ 

ᐊᑐᖅᑕᐅᒃᐸᑦ ᐃᓕᓐᓂᐊᖅᑐᓕᕆᔨᒃᑯᑦ ᐱᕐᔪᐊᖁᑎᖃᕐᓂᖅᓴᐅᓇᔭᖅᑐᑦ ᓇᓗᓇᐃᖅᓯᓇᓱᖕᓂᒃ ᐊᑐᐃᓐᓇᕈᐃᓂᕐᓗ 

ᓈᒻᒪᒃᑐᓂᒃ ᓴᓇᕐᕈᑎᒃᓴᓂᒃ, ᓱᓇᒃᑯᑖᓂᒃ ᐃᓕᓐᓂᐊᕈᑎᒃᓴᓂᒡᓗ ᐊᑐᖅᑕᐅᖃᑦᑕᕋᔭᖅᑐᓂᒃ ᓄᓇᕗᓕ 

ᐃᓕᓐᓂᐊᕐᕕᓕᒫᖏᓐᓂ, ᐊᒻᒪ ᐃᓕᓐᓂᐊᖅᑐᓕᕆᔨᒃᑯᑦ ᐱᕕᖃᕐᓂᖅᓴᐅᓕᕋᔭᖅᖢᑎᒃ ᒪᕐᕈᐃᖕᓂᒃ ᐅᖃᐅᓰᖕᓂᒃ 

ᐊᑐᕈᓐᓇᖅᑐᓂᒃ ᐃᓕᓴᐃᔨᒃᓴᖅᓯᐅᕐᓂᕐᒥᒃ. 

 

ᐅᑯᓇᓂ ᐅᓂᒃᑳᓂ ᑎᑎᖅᑕᐅᕌᓂᒃᓯᒪᓕᕋᓗᐊᖅᑎᓪᓗᒍ, ᐃᓕᓐᓂᐊᖅᑐᓕᕆᔨᒃᑯᑦ ᐊᑕᐅᓯᐅᓐᖏᑦᑐᓂᒃ 

ᐱᒋᐊᖅᑎᑦᑎᓯᒪᓕᖅᑐᑦ ᐊᔾᔨᒌᒡᔫᒥᓕᕐᓂᐊᕐᒪᑕ ᐱᓕᕆᐊᓐᖑᖅᑎᑕᐅᓯᒪᔪᑦ ᑲᔪᓯᑎᑕᐅᖃᑦᑕᕐᓂᖏᑦ.  ᒫᓐᓇᕈᓘᓚᐅᖅᑐᑦ, 

ᐃᓕᓐᓂᐊᖅᑐᓕᕆᔨᒃᑯᑦ ᐱᒋᐊᖅᑎᑦᑎᓚᐅᖅᓯᒪᔪᑦ ᐊᔾᔨᒌᓕᖅᑎᑕᐅᓂᐊᕐᓂᖓ ᐃᓄᐃᑦ ᐅᖃᐅᓯᖏᑦᑕ ᑎᑎᕋᕈᓯᖏᑦ, 

ᐊᒻᒪ ᑕᒪᓐᓇ ᐊᑐᖅᑕᐅᖃᑦᑕᕐᓂᐊᓕᖅᖢᓂ ᓄᓇᕗᒻᒥ ᐃᓕᓐᓂᐊᕐᕕᓕᒫᓄᑦ.  ᑕᒪᓐᓇ ᑕᐃᒫᒃ ᐋᖅᑭᒃᑕᐅᓂᖓ ᒫᓐᓇ 

ᐱᒋᐊᖅᑕᐅᕙᓪᓕᐊᓕᖅᑐᖅ ᑲᓇᑕᓕᒫᒧᑦ ᑎᒥᖁᑕᐅᔪᒧᑦ, ᐃᓄᐃᑦ ᑕᐱᕇᑦ ᑲᓇᑕᒥ, ᐊᔾᔨᒌᓕᖅᑎᑕᐅᓗᑎᒃ ᐃᓄᐃᑦ 

ᐅᖃᐅᓯᖏᑦᑕ ᑎᑎᕋᕈᓯᖏᑦ ᑲᓇᑕᒥ ᐃᓄᓪᓚᕆᖃᕐᕕᓕᒫᖏᓐᓂ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐃᑲᔪᖅᓱᐃᕗᑦ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᐊᑕ ᐊᖏᖅᓯᒪᑦᑎᐊᕐᓂᖓ, 

ᐊᔾᔨᒌᓕᖅᑎᑦᑎᔪᒪᑎᓪᓗᒋᑦ ᓄᓇᕗᒻᒥ ᐃᓕᓐᓂᐊᕐᓂᕆᔾᔪᑎᓂᒃ. 

 

ᐊᑐᓕᖁᔭᓕᐊᖅ #9: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᕗᒻᒥ 

ᐃᓕᓐᓂᐊᕐᓂᓕᕆᓂᖅ ᐊᖅᑯᑕᐅᓗᓂ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐃᓕᓐᓂᐊᖅᑎᑦᑎᔾᔪᓯᖅ ᐊᑐᖅᑕᐅᓕᖁᓪᓗᒍ, 

ᐊᑕᐅᓯᐅᓗᓂ, ᐊᔾᔨᒌᓕᖅᑎᑕᐅᓗᓂᓗ ᓄᓇᕗᒻᒥ ᐃᓕᓐᓂᐊᕐᕕᓕᒫᓂ. 

ᐊᒥᓱᑦ ᐅᖃᓪᓚᒋᐊᖅᑐᖅᓯᒪᔪᑦ ᐊᒃᓱᕉᑎᖃᖅᖢᑎᒃ ᐅᖃᐅᓯᖃᖃᑦᑕᓚᐅᖅᑐᑦ ᐸᐸᑦᑎᒋᐊᖃᕐᓂᕐᒥᒃ 

ᓴᖅᑭᔮᖅᑎᑦᑎᒃᑲᓐᓂᕆᐊᖃᕐᓂᕐᒥᒡᓗ ᓄᓇᓕᖕᓂ ᐊᒻᒪ ᐊᕕᒃᑐᖅᓯᒪᔪᑦ ᐃᓄᐃᑦ ᐅᖃᐅᓯᓪᓚᕆᖏᓐᓂᒃ.  

ᑲᑎᒪᔨᕋᓛᖑᑲᐃᓐᓇᖅᑐᑦ ᓇᓗᓇᐃᖅᓯᕗᑦ ᐱᒻᒪᕆᐅᓂᖓ ᐃᓕᓴᖅᓯᖃᑦᑕᕐᓂᖅ ᐃᑲᔪᖅᓱᐃᓂᕐᓗ 

ᐅᖃᐅᓯᖃᑎᒌᓐᖏᓐᓂᐅᔪᓂᒃ.  ᑲᑎᒪᔨᕋᓛᑦ ᓇᓗᓇᐃᖅᓯᓚᐅᖅᑐᑦ ᓴᓇᕐᕈᑏᑦ ᐊᒻᒪ ᐱᕕᖃᖅᑎᑦᑎᓂᖅ 

ᓴᖅᑭᔮᖅᑎᑕᐅᔭᕆᐊᓕᒃ ᐱᕙᓪᓕᐊᑎᑕᐅᔪᓐᓇᕐᓂᐊᕐᒪᑕ ᑎᒍᔭᐅᕙᓪᓕᐊᓂᐊᕐᒪᑕᓗ ᐃᓕᓐᓂᐊᕈᑎᒃᓴᑦ ᐅᖃᓕᒫᑦ, ᐊᒻᒪ 

ᐅᖃᐅᓯᓕᕆᓂᕐᒧᑦ ᑐᕌᖓᔪᑦ ᐋᖅᑭᒃᓱᖅᑕᐅᓂᐊᖅᑐᑦ ᐊᑐᖅᑕᐅᖃᑦᑕᕐᓂᐊᖅᑐᓪᓗ ᐊᔾᔨᒌᓐᖏᑦᑐᑦ ᐃᓄᐃᑦ ᐅᖃᐅᓯᖏᑦ 

ᐊᑐᖅᑕᐅᓗᑎᒃ, ᐊᔾᔨᒌᓐᖏᑦᑐᓂᒃ ᐃᓄᐃᑦ ᐅᖃᐅᓯᖏᓐᓂᒃ ᐱᑕᖃᐅᕐᒪᑦ ᓄᓇᕗᑦ ᐃᓗᐊᓂ ᐊᒻᒪ 

ᐃᓱᒪᖅᓲᑎᒋᔭᐅᓂᐊᕐᓗᑎᒃ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. 

 

ᐃᓚᖏᑦ ᐅᐸᒍᑎᖃᑦᑕᓚᐅᖅᑐᑦ ᑕᑯᔪᒪᓂᕋᖃᑦᑕᓚᐅᖅᑐᑦ ᓇᓕᐊᖕᓂᒃ ᐅᖃᐅᓯᕐᒥᒃ ᐊᑐᕐᓗᓂ ᐃᓕᓐᓂᐊᖅᑎᑦᑎᓂᒃᑯᑦ 

ᐱᖓᓱᓂᒃ ᐅᖃᐅᓯᕐᓂᒃ ᐊᑐᕈᓐᓇᖁᓪᓗᒋᑦ, ᖃᓪᓗᓇᐅᔭᖅᑐᑦ, ᐃᓄᒃᑑᖅᑐᑦ ᐊᒻᒪ ᐅᐃᕖᑎᑑᖅᑐᑦ.  

ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕆᓚᐅᖅᑐᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 26 

ᑕᐃᒪᐃᑦᑐᓐᓇᖅᑎᑦᑎᔪᑦ, ᐊᓯᐊᓂᒃ ᐅᖃᐅᓯᕐᒥᒃ ᐊᑐᕈᓐᓇᕐᓗᑎᒃ ᑕᐃᒃᑯᐊ ᐊᓯᖏᑦ ᓂᕈᐊᖅᑕᐅᓯᒪᒐᓗᐊᖅᑎᓪᓗᒋᑦ, 

ᐊᒻᒪ ᑕᒪᑐᒧᖓ ᑐᕌᖓᔪᑦ ᐃᑲᔪᖅᓱᖅᑕᐅᒃᑲᓐᓂᕆᐊᖃᖅᖢᑎᒃ ᐊᒻᒪ ᓴᓇᕐᕈᑎᖃᐅᖅᑎᑕᐅᒃᑲᓐᓂᕐᓗᑎᒃ. 

 

ᐊᑐᓕᖁᔭᓕᐊᖅ #10: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐱᖁᔭᕐᔪᐊᖅᑎᒍᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᐱᕕᖃᖅᑎᑕᐅᒃᑲᓐᓂᖁᓗᒋᑦ, ᑐᒃᓯᕌᖃᕈᓐᓇᕐᓗᑎᒃ ᓴᓇᕐᕈᑎᑖᖅᑎᑕᐅᒃᑲᓐᓂᕈᓐᓇᕐᓗᑎᒃ ᐊᒻᒪ 

ᐃᑲᔪᖅᓱᖅᑕᐅᓗᑎᒃ ᖄᒃᑲᓐᓂᐊᒍᑦ ᐅᖃᐅᓯᓕᕆᔪᓂᒃ ᓴᖅᑭᑦᑎᔪᒪᑎᓪᓗᒋᑦ, ᐃᓱᒪᒋᖃᓯᐅᓪᓗᒋᑦ ᐊᕕᒃᑐᖅᓯᒪᔪᑦ, 

ᓄᓇᓖᑦ ᐅᕝᕙᓘᓐᓃᑦ ᐅᖃᐅᓯᖃᑎᒌᓐᖏᓐᓂᕐᒧᑦ ᐱᔾᔪᑎᓖᑦ, ᐊᒻᒪ ᐅᖃᐅᓯᕐᓂᒃ ᐅᓄᒃᑲᓐᓂᕐᓗᑎᒃ 

ᐃᓕᓐᓂᐊᖅᑎᑦᑎᔪᓐᓇᕐᓗᑎᒃ, ᐃᓚᓕᐅᓪᓗᒍ ᐃᓄᐃᑦ, ᐅᐃᕖᑦ ᐊᒻᒪ ᖃᓪᓗᓈᑦ ᐅᖃᐅᓯᖏᑦ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕆᓯᒪᕗᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 28 

ᒪᕐᕈᐃᖕᓂᒃ ᐅᖃᐆᓰ!ᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᖃᑦᑕᕐᓂᐅᑉ ᐊᑐᓕᖅᑎᑕᐅᕙᓪᓕᐊᕝᕕᒃᓴᖏᑦ, ᑭᖑᓪᓕᖅᐹᖅ 

ᐊᑐᓕᖅᑎᑕᐅᒧᒃᓴᖅ ᐊᑐᓕᖅᑎᑕᐅᓛᕐᓗᓂ ᑕᒪᓐᓇ ᖁᕝᕙᓯᖕᓂᓕᒫᓂ 2019-2020 ᐃᓕᓐᓂᐊᕐᓇᐅᑉ ᐊᕐᕌᒍᖓᓂ.  

ᐊᒥᓱᑦ ᐅᖃᓪᓚᒋᐊᖅᑐᓚᐅᖅᑐᑦ ᐅᖃᓚᐅᖅᑐᑦ ᑖᒃᑯᐊ ᐅᓪᓗᓕᖅᑕᐅᓯᒪᓂᖏᑦ ᐊᑐᒐᕐᓂᕐᓂᐊᓐᖏᓐᓂᖏᓐᓂᒃ ᐊᒻᒪ 

ᑕᐃᒪᐃᑦᑐᓐᓇᓛᓐᖏᓐᓂᖏᓐᓂᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᑕᐃᓯᓚᐅᕐᒥᔪᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ 2013-ᒥ 

ᐅᓂᒃᑳᓕᐊᕕᓂᖏᓐᓂᒃ ᓄᓇᕗᒻᒥ ᐃᓕᓐᓂᐊᕐᓂᓕᕆᓂᕐᒥᒃ ᐱᔾᔪᑎᓕᖕᓂᒃ, ᐊᒻᒪ ᐊᑕᐅᓯᐅᓐᖏᑦᑐᓂᒃ 

ᑐᑭᓯᓇᑦᑎᐊᖅᑐᓂᒃ ᐅᖃᓪᓚᕆᒃᓯᒪᔪᓂᒡᓗ ᓇᓗᓇᐃᖅᓯᓚᐅᖅᓯᒪᓪᓗᑎᒃ ᐱᔾᔪᑎᓕᖕᓂᒃ ᐃᓕᓐᓂᐊᖅᑐᓕᕆᔨᒃᑯᑦ 

ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᖃᑦᑕᕈᒪᓂᖏᓐᓂᒃ ᑕᐃᔅᓱᒪᓂ ᐊᒻᒪ ᖃᓄᐃᓕᖓᓛᕐᒪᖔᖓ 

ᓯᕗᓂᒃᓴᑦᑎᓐᓂ.  ᐃᓕᓐᓂᐊᕐᓂᓕᕆᓂᕐᒥᒃ ᐱᓕᕆᐊᖃᓗᐊᓐᖑᐊᖅᑐᑦ ᑎᑎᕋᖅᑕᖏᑦ ᐅᖃᖅᓯᒪᓚᐅᖅᑐᑦ ᑕᐃᒃᑯᐊ 

ᐱᖁᔭᕐᔪᐊᖅᑎᒍᑦ ᑐᕌᒐᐃᑦ ᑎᑭᑕᐅᔪᒪᔪᓪᓗ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᓂᖅ 

ᓴᖅᑭᑦᑐᓐᓇᓛᖅᑐᒃᓴᐅᓐᖏᑦᑐᑦ ᐃᓕᓐᓂᐊᖅᑐᓕᕆᔨᒃᑯᑦ ᐅᓄᓐᖏᓗᐊᖅᑐᓂᒃ ᑕᐃᒪᐃᑦᑐᓕᕆᔨᓂᒃ ᐱᓕᕆᔨᖃᕐᒪᑕ.     

 

ᑲᑎᒪᔨᕋᓛᖑᑲᐃᓐᓇᖅᑐᑦ ᑐᑭᓯᓚᐅᓐᖏᑦᑐᑦ ᖃᓄᖅ 2019-2020 ᐃᓱᓕᑦᑕᕐᕕᖓ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ 

ᐃᓕᓐᓂᐊᖅᑎᑦᑎᓂᖅ ᐋᖅᑭᒃᑕᐅᓚᐅᕐᒪᖔᖓ.  ᑖᓐᓇ ᐃᓱᓕᕝᕕᓕᐊᖑᓯᒪᔪᖅ ᑭᓱᓂᒃ ᑎᑎᖅᒻᑲᓂᒃ ᐊᑐᖅᖢᑎᒃ 

ᓇᓗᓇᐃᖅᓯᓯᒪᓚᐅᓐᖏᑦᑐᑦ ᐅᕝᕙᓘᓐᓃᑦ ᖃᓄᐃᑦᑐᓂᒃ ᖃᐅᔨᓴᐅᑎᓂᒃ ᐊᑐᖅᖢᑎᒃ ᑕᐃᒪᓐᓇ ᐋᖅᑭᒃᓯᓚᐅᕐᒪᖔᖏᑦ 

ᐊᒻᒪ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕈᓐᓇᖅᑐᑦ ᐃᓕᓐᓂᐊᖅᑎᑦᑎᔩᑦ ᐊᒥᓲᓂᖏᑦ ᓈᒻᒪᖕᒪᖔᖏᑦ ᐊᒻᒪ 

ᓴᓇᕐᕈᑎᖃᐅᑦᑎᐊᕐᓂᐊᕋᓗᐊᕐᒪᖔᖏᑦ ᒪᕐᕈᐃᖕᓂᒃ ᐅᖃᐅᓰ!ᓂᒃ ᐊᑐᕐᓗᓂ ᓄᓇᕗᒻᒥ ᐃᓕᓐᓂᐊᕐᓂᓕᕆᓂᖅ 

ᑲᔪᓯᑎᑕᐅᓂᐊᖅᐸᑦ. 

 

ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᐅᑉ 2013-ᒥ ᐅᓂᒃᑳᓕᐊᕆᓚᐅᖅᑕᖏᑦ ᐅᖃᖅᓯᒪᓚᐅᖅᑐᑦ ᐃᓕᓐᓂᐊᖅᑐᓕᕆᔨᒃᑯᑦ 

ᓇᓗᓇᐃᖅᓯᔭᕆᐊᖃᕐᓂᖏᓐᓂᒃ ᖃᔅᓯᓂᒃ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕈᓐᓇᖅᑐᓂᒃ ᐃᓕᓴᐃᔨᑕᖃᕆᐊᖃᕐᒪᖔᖓ 

ᓄᓇᕗᒻᒥᐅᑦ ᐊᓐᖑᑎᓯᒪᓂᐊᕈᑎᒃ ᒪᕐᕈᐃᖕᓂᒃ ᐅᖃᓰ!ᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᓂᐊᕐᒪᖔᖏᑦ ᐊᑐᕐᓗᒋᑦ ᒫᓐᓇ 

ᐱᖁᔭᕐᔪᐊᑦ.  ᐃᓕᓐᓂᐊᖅᑐᓕᕆᔨᒃᑯᑦ ᒫᔾᔨ 2014-ᒥ ᐃᖅᑲᓇᐃᔮᕆᓂᐊᖅᑕᖏᑦ ᐸᕐᓇᐅᑎᖏᑦ ᐃᓚᖃᖅᐳᑦ 

ᖃᐅᔨᓴᐃᓂᐊᕐᓂᕐᒥᒃ ᑎᑎᖅᑲᓂᒃ ᐊᒻᒪ ᕿᒥᕐᕈᓇᒃᑕᐅᓗᑎᒃ ᐃᖅᑲᓇᐃᔭᖅᑎᓄᑦ ᐸᕐᓇᐅᑏᑦ, ᓇᓗᓇᐃᖅᓯᔪᓐᓇᕐᓂᐊᕋᒥᒃ 

ᖃᔅᓯᓂᒃ ᒪᕐᕈᐃᖕᓂᒃ ᐅᖃᐆᓰᖕᓂᒃ ᐊᑐᕈᓐᓇᖅᑐᓂᒃ ᐃᓕᓴᐃᔨᑖᕆᐊᖃᕐᓂᐊᕐᒪᖔᖏᑦ, ᐃᓕᓐᓂᐊᖅᑐᓕᕆᔨᒃᑯᓪᓗ ᓱᓕ 

ᕿᒥᕐᕈᓇᖕᓂᒃᑯᑦ ᑐᑭᓯᔭᒥᓂᒃ ᓱᓕ ᐊᑐᐃᓐᓇᕈᐃᓯᒪᓐᖏᑦᑐᑦ.  ᑕᒪᓐᓇᐅᓚᐅᖅᑎᓪᓗᒍ, ᓇᓗᓇᓐᖏᑦᑐᖅ ᒫᓐᓇ 

ᐃᓱᓕᑦᑕᕐᕕᓕᐊᕆᔭᐅᓯᒪᔫᒐᓗᐊᖅ ᐊᓐᖑᑎᑕᐅᔪᓐᓇᔾᔮᓐᖏᑦᑐᖅ. 

 

ᐊᑐᓕᖁᔭᓕᐊᖅ #11: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᓇᓕᐊᖕᓂᒃ ᐅᖃᐅᓯᖕᓂᒃ ᐊᑐᕐᓗᑎᒃ 

ᐃᓕᓐᓂᐊᖅᑎᑦᑎᓂᐊᕐᓂᕐᒨᖓᔪᑦ ᐊᑐᓕᖅᑎᑕᐅᕝᕕᒃᓴᖓᑕ ᐃᓱᓕᑦᑕᕐᕕᐊ ᐱᖁᔭᕐᔪᐊᓂ ᑎᑎᕋᖅᑕᐅᓯᒪᔪᖅ 

ᐋᖅᑭᒋᐊᖅᑕᐅᖁᓪᓗᒍ ᐊᒻᒪ ᐊᓯᔾᔨᖅᑕᐅᓗᓂ, ᐅᕝᕙᓘᓐᓃᑦ ᐲᖅᑕᐅᑦᑎᐊᒻᒪᕆᒡᓗᓂ ᐊᔪᕐᓇᕈᓐᓃᑐᐊᖅᐸᑦ. 

 

ᐊᑐᓕᖁᔭᓕᐊᖅ #12: 

ᓄᓇᕗᑦ ᐃᓕᓐᓂᐊᕐᕕᖕᓂ ᒪᕐᕈᐃᖕᓂᒃ ᐅᖃᐅᓰᖕᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᔪᒃᓴᑦ ᐅᓄᓐᖏᓗᐊᕐᓂᖏᑦ 

ᐱᔾᔪᑎᒋᓪᓗᒋᑦ, ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔨᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐊᒃᓱᕉᑎᖃᒃᑲᓐᓂᖁᓪᓗᒋᑦ 

ᓴᖅᑭᔮᖅᑎᑦᑎᓂᕐᒥᒃ, ᐃᓕᓴᐃᔨᒃᓴᖅᓯᐅᕐᓂᕐᒥᒃ ᐊᒻᒪ ᐃᓕᓴᐃᔨᓂᒃ ᐸᐸᑦᑎᓂᕐᒥᒃ, ᒪᕐᕈᐃᖕᓂᒃ ᐅᖃᐅᓰᖕᓂᒃ 

ᐊᑐᕐᓗᑎᒃ ᐃᓕᓐᓂᐊᖅᑎᑦᑎᔪᓐᓇᕐᓂᐊᕐᒪᑕ ᐃᓄᐃᑦ ᐊᒻᒪ ᖃᓪᓗᓈᑦ ᐅᖃᐅᓯᖏᑦ ᐊᑐᕐᓗᒋᒃ. 

ᑭᒃᑯᓕᒫᓂᒃ ᐊᔾᔨᒌᒃᑎᑦᑎᓗᓂ ᐃᓕᓴᐃᓂᖅ 

ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᓚᐅᖅᑐᑦ ᐅᓄᖅᑐᓂᒃ ᑎᑎᕋᖅᑕᕕᓂᕐᓂᒃ ᐅᖃᐅᓯᕆᔭᐅᔪᓂᒡᓗ ᐱᔾᔪᑎᓕᖕᓂᒃ 

ᐃᓕᓴᖅᑏᑦ ᖁᕝᕙᖅᐸᓪᓕᐊᑎᑕᐅᖃᑦᑕᕐᓂᖏᑦ ᐊᕐᕌᒍᖏᑦ ᐃᓱᒪᒋᔭᐅᓪᓗᑎᒃ, ᐱᔾᔪᑎᓖᓪᓗ ᐃᓕᓴᖅᑏᑦ 

ᐊᓂᒍᐃᑎᑕᐅᖃᑦᑕᕐᓂᖏᑦ “ᖁᕝᕙᓯᖕᓂᖅᓴᒧᐊᖅᑕᐅᖃᑦᑕᕐᓂᖏᓪᓘᓐᓃᑦ”, ᐊᖑᒻᒪᑎᑎᑕᐅᓇᓱᒃᖢᑎᒃ 

ᐅᑭᐅᖃᑎᖏᓐᓄᑦ ᐃᓕᑦᑕᕆᐊᖃᖅᑕᒥᓂᒃ ᐃᓕᐊᓂᓐᖏᒃᑲᓗᐊᖅᑎᓪᓗᒋᑦ ᐊᒻᒪ ᖃᓄᖅ ᐃᓕᓐᓂᐊᖅᑎᑕᐅᓂᐊᕐᓂᖏᑦ 

ᐸᕐᓈᕆᔭᐅᓚᐅᓐᖏᖢᑎᒃ, ᓈᒻᒪᒃᓯᓕᖅᑕᐅᓚᐅᓚᐅᓐᖏᖢᑎᒡᓗ ᐃᓕᑉᐸᓪᓕᐊᔪᓐᓇᕐᓂᖏᓐᓄᑦ 

ᐱᕈᖅᐸᓪᓕᐊᓂᖏᓐᓄᓪᓗ. 

ᓄᓇᕗᒻᒥ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᐊᒡᒍᖓᓂ 6 ᐅᖃᐅᓯᖃᖅᐳᖅ ᐃᓕᓐᓂᐊᕐᕕᖕᓂ 

ᑭᒃᑯᓕᒫᓄᑦ ᐊᔾᔨᒌᒃᑎᑦᑎᓗᓂ ᐃᓕᓴᐃᓂᕐᒥᒃ.  ᑭᒃᑯᓕᒫᓂᒃ ᐊᔾᔨᒌᒃᑎᑦᑎᓗᓂ ᐃᓕᓴᐃᓂᖅ ᐊᑐᖅᖢᒍ, ᐃᓕᓴᖅᑏᑦ 

ᐃᓕᓐᓂᐊᖅᑎᑕᐅᓂᖏᑦ ᐋᖅᑭᒋᐊᖅᑕᐅᔪᓐᓇᖅᑐᑦ ᐃᓕᑦᑐᐃᓐᓂᖓ ᒪᓕᒡᓗᒍ, ᐊᒻᒪ ᐋᖅᑭᒋᐊᖅᑕᐅᒃᑲᓐᓂᕈᓐᓇᖅᖢᑎᒃ 

ᐃᓕᑉᐸᓪᓕᐊᓇᔭᓐᖑᐊᕐᓂᖏᓐᓄᑦ ᐱᔪᓐᓇᕐᓂᖏᑦ ᒪᓕᒃᑕᐅᓗᑎᒃ.  ᑕᒪᓐᓇ ᐊᑐᖅᑕᐅᕗᖅ ᐃᓕᓴᖅᑏᑦ 

ᐅᑭᐅᖃᑎᒥᓃᑦᑐᓐᓇᕐᓂᐊᕐᒪᑕ ᐊᒻᒪ ᐃᓕᓐᓂᐊᓕᓵᕐᓂᕐᒥᖕᓂᒃ ᖁᕝᕙᓯᖕᓂᓕᒃ 12-ᒧᑦ ᑎᑭᑦᑐᓐᓇᕐᓂᐊᕐᒪᑕ 

ᐃᓕᑉᐸᓪᓕᐊᓂᖓ ᒪᓕᒡᓗᒍ.  

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᐃᕙᐅᑕᐅᔪᓂᒃ ᑭᒃᑯᓕᒫᑦ ᐊᔾᔨᒌᒃᑎᑦᑎᓗᓂ ᐃᓕᓴᐃᓂᐅᑉ ᒥᒃᓵᓅᖓᔪᓂᒃ ᑐᓴᓚᐅᓐᖏᑦᑐᑦ.  

ᑕᒪᓐᓇ ᐃᑲᔪᖅᓱᖅᑕᐅᑦᑎᐊᖅᑰᔨᓚᐅᖅᑐᖅ ᐃᓕᓴᐃᔨᓄᑦ ᐊᒻᒪ ᐃᓕᓐᓂᐊᕐᓂᓕᕆᓂᕐᒥᒃ ᐊᐅᓚᑦᓯᔨᐅᔪᓄᑦ. 

ᑕᐃᒪᐃᒃᑲᓗᐊᖅᑎᓪᓗᒍ, ᐊᑕᐅᓯᐅᓐᖏᑦᑐᓂᒃ ᐱᔾᔪᑎᑕᖃᐅᓚᐅᖅᐳᖅ, ᓴᓇᕐᕈᑎᖃᐅᓐᖏᓐᓂᖅ, ᐃᖅᑲᓇᐃᔭᖅᑏᑦ 

ᐃᑲᔪᖅᑎᖏᑦ ᐃᓕᓐᓂᐊᖅᑎᑕᐅᓯᒪᑦᑎᐊᓐᖏᓗᐊᖅᑐᓂᒃ, ᐊᒻᒪ ᐱᑐᐃᓐᓇᐅᓐᖏᑦᑐᓕᕆᔨᑦ ᖃᐅᔨᓴᐃᔪᓐᓇᓐᖏᓐᓂᖏᑦ 

ᐊᒻᒪ ᖃᐅᔨᒪᔨᑕᖃᕈᓐᓇᕐᓂᖏᑦ ᐋᖅᑭᒃᓱᐃᔪᒪᑎᓪᓗᒋᑦ ᐋᖅᑭᒋᐊᕈᑎᒃᓴᓂᒃ ᐊᒻᒪ ᐃᓂᒃᓴᖃᖅᑎᑕᐅᓂᖏᑦ ᐃᓕᓴᖅᑏᑦ, 

ᑕᐃᒪᐃᓐᓂᖓᓄᓪᓗ ᐅᓄᓗᐊᖅᑐᑦ ᐃᑲᔫᑎᒃᓴᖃᐅᖃᑦᑕᓚᐅᓐᖏᑦᑐᑦ, ᐊᒻᒪ ᖁᕝᕙᖅᐸᓪᓕᐊᑎᑕᐅᖏᓐᓇᑐᐃᓐᓇᖅᖢᑎᒃ.  

ᑭᒃᑯᑐᐃᓐᓇᕐᓂᒃ ᐊᔾᔨᒌᒃᑎᑦᑎᓗᓂ ᐃᓕᓐᓂᐊᖅᑎᑦᑎᓂᖅ ᐊᑐᓕᖅᑎᑕᐅᑦᑎᐊᓚᐅᓐᖏᑦᑐᖅ, ᐊᒻᒪ ᑕᐃᒪᓐᓇᑐᐃᓐᓇᖅ 

ᐃᓕᓴᖅᑏᑦ ᖁᕝᕙᖅᐸᓪᓕᐊᑎᑕᐅᓕᖅᖢᑎᒃ. 

ᑭᒃᑯᑐᐃᓐᓇᕐᓂᒃ ᐊᔾᔨᒌᒃᑎᑦᑎᓗᓂ ᐃᓕᓴᐃᓂᖅ ᑐᑭᖃᖅᐳᖅ ᐊᔾᔨᒌᓐᖏᑦᑐᓂᒃ ᐃᓕᓴᐃᔾᔪᑎᓂᒃ ᐊᑐᕆᐊᖃᕐᓂᕐᒥᒃ 

ᐃᒡᓗᕈᓯᕐᒥ ᐊᑕᐅᓯᕐᒥ, ᐊᑐᓂ ᐃᓕᓐᓂᐊᖅᑏᑦ ᑕᕝᕙᓂ ᐃᒡᓗᕈᓯᕐᒦ%ᑐᑦ ᐃᓕᑉᐸᓪᓕᐊᔾᔪᓯᖏᑦ ᐱᔪᓐᓇᕐᓂᖏᓪᓗ 

ᐊᖑᒻᒪᑎᔭᐅᔪᓐᓇᕐᓂᐊᕐᒪᑕ.  ᑕᐃᒪᐃᑦᑑᑎᓪᓗᒍ ᐊᒃᓱᐊᓗᒃ ᐅᖁᒪᐃᑦᑐᖅᓯᐅᕐᓇᖅᑐᖅ ᐃᓕᓴᐃᔨᓂᒃ, ᐱᓗᐊᕐᓗᒍ 

ᐃᓕᓴᐃᔩᑦ ᑕᐃᒪᐃᑦᑐᓄᑦ ᑐᕌᖓᔪᓂᒃ ᐃᓕᓐᓂᐊᖅᑎᑕᐅᓯᒪᓐᖏᑎᓪᓗᒋᑦ. 

 

ᐱᑐᐃᓐᓇᐅᓐᖏᑦᑐᓕᕆᓂᕐᒧᑦ ᐱᔨᑦᑎᕈᑏᑦ ᐃᓚᖃᖅᐳᑦ ᐃᓕᓐᓂᐊᕐᓂᓕᕆᓂᕐᒧᑦ ᐃᓱᒪᓕᕆᔩᑦ, ᐃᓅᑉ ᐱᐅᓯᖓᓂᒃ 

ᑲᒪᔪᓐᓇᖅᑐᑦ ᐊᒻᒪ ᐃᓱᒪᓕᕆᔩᑦ ᐃᓕᓐᓂᐊᖅᑎᑕᐅᓯᒪᔪᑦ ᑕᒃᑯᓂᖓ ᓴᓇᕐᕈᑎᖏᓐᓂᒡᓗ ᒪᒃᑯᒃᑐᓕᕆᖃᑦᑕᖅᑐᑦ 

ᐅᓄᓐᖏᑦᑐᓪᓛᓗᐃᑦ.  ᐊᒥᓱᑦ ᐱᑐᐃᓐᓇᐅᓐᖏᑦᑐᓕᕆᓂᕐᒧᑦ ᐱᔨᑦᑎᕈᑏᑦ ᐊᑐᖅᑕᐅᔪᓐᓇᖅᓯᖃᑦᑕᖅᑐᑦ ᑭᓯᐊᓂ 

ᓄᓇᕗᑦ ᓯᓚᑖᓂ, ᐊᒻᒪ ᓘᒃᑖᒧᑦ ᐅᐸᖁᔭᐅᖃᑦᑕᕆᐊᖃᖅᖢᑎᒃ ᐅᕝᕙᓘᓐᓃᑦ ᐳᓛᕆᐊᖅᐸᒃᑐᓄᑦ 

ᑳᓐᑐᕌᒃᑕᐅᓚᐅᖃᑦᑕᖅᑐᓂᒃ ᐊᖅᑯᑎᖃᖅᖢᑎᒃ. 

  

ᐱᓕᒻᒪᒃᓴᖅᑕᐅᑦᑎᐊᖅᓯᒪᓐᖏᓐᓂᖅ, ᓴᓇᕐᕈᑎᖃᐅᑦᑎᐊᓐᖏᓐᓂᖅ, ᐊᑐᕈᓐᓇᖅᑕᖏᓐᓂᒃ ᐱᑕᖃᓐᖏᓗᐊᕐᓂᖅ 

ᐱᑐᐃᓐᓇᐅᓐᖏᑦᑐᓕᕆᔨᓄᓪᓗ ᐃᑲᔪᖅᓱᖅᑕᐅᓐᖏᓗᐊᕐᓂᖅ ᐊᒃᑐᐃᓂᖃᓪᓚᕆᒃᑐᖅ ᓄᓇᕗᑦ 

ᐃᓕᓐᓂᐊᕐᓂᓕᕆᔾᔪᓯᖏᓐᓂᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕆᓚᐅᖅᑐᑦ ᐃᓱᒪᒋᔭᐅᖃᑕᐅᔭᕆᐊᖃᕐᓂᖓ ᐃᓕᓴᖅᑏᑦ 

ᐅᐸᖃᑦᑕᕐᓂᖏᑦ ᑕᒪᓐᓇ ᑭᒃᑯᑐᐃᓐᓇᕐᓂᒃ ᐊᔾᔨᒌᒃᑎᑦᑎᓗᓂ ᐃᓕᓐᓂᐊᖅᑎᑦᑎᓂᐅᑉ ᐃᓗᐊᓂ.  

ᐊᑑᑎᖃᑦᑎᐊᕐᓂᖅᐹᓂᒃ ᐊᑐᑦᑎᐊᕐᓂᐊᕐᓂᐊᖅᐸᑕᓗ ᓴᓇᕐᕈᑏᑦ, ᑲᑎᒪᔨᕋᓛᑦ ᐃᓱᒪᖃᓚᐅᖅᑐᑦ 

ᐅᐸᑦᑎᐊᖃᑦᑕᓐᖏᓗᐊᕐᓂᖅ ᐱᔾᔪᑎᒋᓪᓗᒍ ᐃᓕᑉᐸᓪᓕᐊᓐᖏᓗᐊᕐᓂᖅ ᐃᓚᒋᔭᐅᖃᑕᐅᔭᕆᐊᖃᓐᖏᓗᓂ ᐃᓕᓴᖅᑏᑦ 

ᐊᑐᓂ ᐃᑲᔪᖅᓲᑎᒃᓴᖏᑦᑕ ᐸᕐᓇᐅᑎᖏᓐᓂ.  ᐅᐸᖃᑦᑕᓐᖏᓗᐊᖅᑐᑦ ᐃᓕᓐᓂᐊᕐᓂᓕᕆᔾᔪᓯᕐᓄᑦ 

ᐅᑎᖅᐸᓪᓕᐊᓕᖅᑎᓪᓗᒋᑦ, ᓇᓖᕌᕈᑎᑕᖃᐅᕆᐊᓕᒃ ᐊᓐᖑᑎᓇᓱᖕᓂᖅ, ᐸᐸᑦᑎᓂᖅ ᐊᒻᒪ 

ᓴᖅᑭᔮᖅᑎᑦᑎᒃᑲᓐᓂᕋᓱᖕᓂᖅ. 

 

ᐊᑐᓕᖁᔭᓕᐊᖅ #13: 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᖅ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 6, 

ᑭᒃᑯᑐᐃᓐᓇᕐᓂᒃ ᐊᔾᔨᒌᒃᑎᑦᑎᓗᓂ ᐃᓕᓴᐃᓂᖅ, ᐋᖅᑭᒋᐊᖅᑕᐅᖁᓪᓗᒍ ᑐᑭᓯᓇᖅᓯᒃᑲᓐᓂᕐᓂᐊᕐᒪᑦ, 

ᐃᓗᓕᖃᐅᑯᓘᔭᕐᓗᓂᓗ, ᖃᓄᖅ ᐃᓕᓴᖅᑎ ᐃᑲᔪᖅᑎᖃᓕᕈᓐᓇᕐᓂᐊᕐᒪᑦ, ,ᐊᒻᒪ ᐃᓗᓕᖏᑦ ᐃᓚᓕᐅᔾᔭᐅᓗᑎᒃ 

ᐃᓕᓴᖅᑎᐅᑉ ᖃᓄᐃᓕᐅᖅᑕᐅᓂᐊᕐᓂᕆᔭᖓ, ᐱᑐᐃᓐᓇᐅᓐᖏᑦᑐᓕᕆᓂᕐᒨᖓᔪᓪᓗ ᐱᔨᑦᑎᕈᑏᑦ 

ᐊᑐᐃᓐᓇᕈᖅᑎᑕᐅᓗᑎᒃ ᐱᕙᓪᓕᐊᓂᐊᕐᒪᑦ ᐃᓕᓴᖅᑎᒧᑦ ᑐᕌᖓᔪᑦ ᐱᓕᕆᐊᓐᖑᖅᑎᑕᐅᓯᒪᔪᑦ, ᐊᒻᒪ 

ᖃᓄᐃᑦᑐᓂᒃ ᐱᕙᓪᓕᐊᓂᖅᑕᖃᕐᓂᐊᕐᒪᖔᑦ ᓇᓗᓇᐃᖅᓯᓇᓱᒃᑎᓪᓗᒋᑦ ᐊᑐᓕᖅᑦᑎᑎᕙᓪᓕᐊᓇᓱᒃᑎᓪᓗᒋᓪᓗ 

ᐃᓕᓴᖅᑐᓄᑦ ᐃᑲᔪᖅᓲᑏᑦ ᐋᖅᑭᒋᐊᖅᑕᐅᓂᐊᕐᓂᖏᑦ. 

ᐊᓪᓚᕕᓕᕆᓂᖅ ᐊᐅᓚᑦᓯᓂᕐᓗ 

ᓄᓇᕗᒻᒥ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᐋᖅᑭᒃᓯᓯᒪᕗᖅ ᖃᓄᖅ ᑲᑐᔾᔨᖃᑎᒌᖕᓂᖅ 

ᐊᑐᖅᑕᐅᖃᑦᑕᕐᓂᐊᕐᒪᖔᖓ ᒥᓂᔅᑕᖃᕐᕕᖕᓂ, ᐃᓕᓐᓂᐊᕐᕕᖕᓂ ᐊᐅᓚᑦᓯᔨᐅᔪᓂᒃ, ᐃᓕᓴᕐᕕᖕᓂ ᐃᖅᑲᓇᐃᔭᖅᑎᓂᒃ, 

ᐃᓕᓴᖅᑎᓂᒃ ᐊᒻᒪ ᐊᖓᔪᖅᑳᖏᓐᓂᒃ, ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪ ᓄᓇᕗᒻᒥ ᐅᐃᕖᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ.  ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᖕᓂᓕᒫᖏᓐᓂ ᓇᓗᓇᕈ8ᓃᓚᐅᖅᑐᖅ 

ᐊᑲᐅᓐᖏᓕᐅᕈᑎᑕᖃᕐᓂᖓᓂᒃ ᓇᓕᐊᒃ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᓂᖏᑦ ᐱᓕᕆᐊᒃᓴᖅᑖᖅᑎᑕᐅᓂᖏᓪᓗ, 

ᐊᒻᒪ ᐊᒥᓱᐊᖅᑕᖅᖢᑎᒃ ᐊᐅᓚᑕᐅᑦᑎᐊᓐᖏᖢᑎᒃ ᐅᕝᕙᓘᓐᓃᑦ ᐃᒡᓗᐃᓐᓇᖅᓱᓗᐊᕐᓂᖏᓐᓂᒃ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᑎᑎᖅᑲᖅᑖᖃᑦᑕᓚᐅᖅᑐᑦ ᐅᖃᐅᓯᒃᓴᓂᒡᓗ ᑐᓂᔭᐅᖃᑦᑕᓚᐅᖅᖢᑎᒃ ᐅᖃᐅᓯᒃᓴᓕᖕᓄᑦ 

ᐊᒻᒪ ᑕᖅᑲᒃᑯᓇᓐᖓᑦ ᕿᒥᕐᕈᓂᖅ ᐊᑐᖅᑕᐅᑎᓪᓗᒍ, ᖃᓄᐃᑦᑐᓂᒡᓗ ᐱᔭᒃᓴᖅᑖᖅᑎᑕᐅᓯᒪᓂᖏᑦ ᐊᕕᒃᑐᖅᓯᒪᔪᓂ 

ᐃᓕᓐᓂᐊᖅᑐᓕᕆᔨᒻᒪᕇᑦ ᑲᑎᒪᔨᖏᑦ ᐊᑐᖅᑕᐅᓚᐅᖅᓯᒪᔪᑦ ᑭᖑᓂᑦᑎᓐᓂ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᒃᑯᑦ.  

ᐅᖃᖅᑐᖃᖃᑦᑕᓚᐅᖅᑐᖅ ᑕᐃᒪᐃᑦᑐᑦ ᑎᒥᐅᔪᑦ ᐅᑎᖅᑎᑕᐅᖁᔭᐅᓪᓗᑎᒃ, ᐊᒻᒪ ᑲᑎᒪᔨᕋᓛᖑᑲᐃᓐᓇᖅᑐᑦ 

ᓇᓗᓇᐃᖅᓯᓚᐅᖅᐳᑦ ᒫᓐᓇ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᓪᓚᕆᒃᐸᑦ ᑭᓯᐊᓂ ᑕᐃᒪᐃᑦᑐᓂᒃ 

ᑕᑯᓛᕐᓂᐊᕐᓂᖏᓐᓂᒃ. 

 

ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 

ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᓴᖅᑎᑕᐅᕐᖓᓚᐅᖅᓯᒪᑎᓪᓗᒍ 2008-ᒥ, ᐊᒥᓱᑦ ᓂᕆᐅᓚᐅᖅᓯᒪᔪᑦ ᓄᓇᓕᖕᓂ 

ᐃᓱᒪᓕᐅᖅᑎᑕᖃᓕᕐᓂᐊᕐᓂᖓᓂᒃ ᐃᓕᓐᓂᐊᕐᕕᖕᒥ, ᑐᓐᖓᕕᖃᕐᓗᑎᒃ ᓄᓇᓖᑦ ᐱᐅᓯᖏᓐᓂᒃ.  ᑲᑎᒪᔨᕋᓛᑦ 

ᕿᒥᕐᕈᓇᖕᓂᖓᓄᑦ ᓂᓪᓕᓚᐅᖅᑐᑦ ᐅᓄᖅᑐᑦ ᓂᕆᐅᖕᓂᖃᓚᐅᖅᑐᑦ ᐊᑐᓕᖅᑎᑕᐅᓂᐊᕐᓂᖓᓂᒃ 

ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ, ᑖᓐᓇᓗ ᐊᑐᓕᖅᑎᑕᐅᒃᐸᑦ ᓄᓇᓖᑦ 

ᐱᔪᓐᓇᐅᑎᖃᕐᓂᖅᓴᐅᓕᕐᓂᐊᕋᓱᒋᔭᐅᓪᓗᑎᒃ ᐊᒻᒪ ᐊᐅᓚᑦᓯᓗᑎᒃ ᐃᓕᓐᓂᐊᕐᕕᖕᓂ ᐱᓕᕆᐊᓐᖑᖅᑎᑕᐅᓯᒪᔪᑦ, 

ᐱᓕᕆᕝᕕᖕᓂ ᓴᐳᒻᒥᐅᓯᖅᑕᐅᓯᒪᓗᑎᒃ. 

 

ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅᑎᒍᑦ, ᓄᓇᓕᖕᓂ ᓂᕈᐊᖅᑕᐅᓯᒪᔪᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᐊᒥᓱᐊᓗᖕᓂᒃ ᐱᔭᒃᓴᖅᑖᖅᑎᑕᐅᓚᐅᖅᓯᒪᔪᑦ ᐱᓕᕆᐊᕆᔭᕆᐊᖃᖅᑕᖏᓐᓂᒡᓗ, ᐱᔾᔪᑎᓕᖕᓂᒃ ᓄᓇᒥᑕ 

ᐃᓗᐊᓂ ᐃᓕᓐᓂᐊᕐᕕᒃᑯᑦ ᓴᖅᑭᑕᐅᓯᒪᔪᑦ ᐊᐅᓚᑕᐅᓂᖏᑦ ᐊᒻᒪ ᓴᖅᑭᔮᖅᑎᑕᐅᓂᖏᑦ.  ᐊᑕᐅᓯᐅᓐᖏᑦᑐᑦ 

ᐃᓱᒫᓘᑎᖃᓚᐅᖅᑐᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦᑕ ᐱᔪᓐᓇᕐᓂᖅᑖᖅᑎᑕᐅᓯᒪᓂᖏᓐᓂᒃ, ᓲᕐᓗ 

ᐃᓕᓐᓂᐊᕐᕕᖕᓂ ᐃᖅᑲᓇᐃᔭᖅᑐᓕᕆᓂᖅ, ᐃᓕᓐᓂᐊᕐᕕᖕᓂ ᐱᓕᕆᐊᓐᖑᖅᑎᑕᐅᓯᒪᔪᑦ ᐊᒻᒪ ᑭᒃᑯᑐᐃᓐᓇᐃᑦ 

ᐊᔾᔨᒌᒃᑎᑕᐅᓗᑎᒃ ᐃᓕᓴᐃᓂᖅ.  ᐃᓚᖏᑦ ᐅᖃᖃᑦᑕᓚᐅᖅᑐᑦ ᐊᓯᖏᑦ ᐃᓕᓐᓂᐊᕐᓂᓕᕆᓂᐅᑉ ᐃᓗᐊᓃᖃᑕᐅᔪᑦ, 

ᓲᕐᓗ ᒥᓂᔅᑕᖃᕐᕕᒃ, ᐃᓕᓐᓂᐊᕐᕕᖕᓂ ᐊᐅᓚᑦᓯᔨᐅᔪᑦ ᐅᕝᕙᓘᓐᓃᑦ ᐃᓕᓴᐃᔩᑦ, ᑕᒪᒃᑯᓂᖓ ᑎᒍᒥᐊᖔᖅᐸᑕ 

ᐱᐅᓂᖅᓴᐅᓇᓱᒋᔭᐅᓪᓗᓂ, ᐱᓕᒻᒪᒃᓯᒪᓂᖅᓴᐅᒐᒥᒃ ᐊᒻᒪ ᓵᑕᒃᓴᐅᔪᓐᓇᕋᒥᒃ, ᑐᑭᒧᐊᒃᑎᒋᔭᐅᖃᑦᑕᕐᓗᑎᒃ ᐊᒻᒪ 

ᑕᒪᒃᑯᓄᖔᖅᑐᓄᑦ ᐃᓱᒪᓕᐅᖅᑎᒋᔭᐅᓗᑎᒃ.  ᐊᒻᒪ, ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 

ᐱᔪᓐᓇᕐᓂᖅᑖᖅᑎᑕᐅᓯᒪᖕᒥᔪᑦ ᐋᖅᑭᒃᓯᔪᓐᓇᕐᓂᕐᒥᒃ ᐃᓕᓐᓂᐊᕐᕕᐅᑉ ᐅᓪᓗᖅᓯᐅᑎᖏᓐᓂᒃ, ᑕᐃᒪᐃᓐᓂᖓᓄᓪᓗ 

ᑕᒪᓐᓇ ᐱᔭᕐᓂᓐᖏᓕᕈᑕᐅᖃᑦᑕᖅᖢᓂ ᐊᕕᒃᑐᖅᓯᒪᔪᑦ ᐃᓕᓐᓂᐊᕐᕖᑦ ᐊᐅᓚᑦᓯᔨᖏᓐᓄᑦ, ᐊᔾᔨᒌᓐᖏᑦᑐᓂᒃ 

ᐃᓕᓐᓂᐊᕐᕕᐅᑉ ᐱᒋᐊᕐᕕᐊᓂᒃ ᐃᓱᓕᕝᕕᖏᓐᓂᒡᓗ ᐋᖅᑭᒃᓯᖃᑦᑕᖅᑎᓪᓗᒋᑦ. 

 

ᐊᒥᓱᑦ ᐅᖃᖃᑦᑕᓚᐅᕐᒥᔪᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᑭᒡᒐᖅᑐᐃᔩᑦ 

ᐱᓕᒻᒪᒃᓴᖅᓯᒪᓐᖏᓗᐊᕐᓂᖏᓐᓂᒃ, ᐊᔪᓐᖏᓐᓂᖃᓐᖏᓗᐊᕐᓂᖏᓐᓂᒃ ᑕᐃᒪᐃᑦᑐᓕᕆᔨᓪᓚᕆᐅᓐᖏᓐᓂᖏᓐᓂᒡᓗ 

ᐱᔭᒃᓴᖅᑖᖅᑎᑕᐅᒐᓗᐊᖅᑎᓪᓗᒋᑦ ᑕᒪᒃᑯᓂᖓ ᐱᖁᔭᕐᔪᐊᖅᑎᒍᑦ.  ᐊᒥᓱᐊᖅᑕᖅᖢᑎᒃ ᐃᓕᓐᓂᐊᕐᕕᖕᓂ ᐊᖓᔪᖅᑳᑦ 

ᖄᒃᑲᓐᓂᐊᒍᑦ ᐱᓕᕆᐊᖃᖃᑦᑕᖅᑐᑦ ᐃᑲᔪᖅᑎᒋᔭᐅᓕᖃᑦᑕᖅᑐᓪᓗ ᓄᓇᓕᖕᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓂᒃ, 

ᐱᔭᕇᖅᓯᓇᓱᒃᑎᓪᓗᒋᑦ ᐃᓚᖏᓐᓂᒃ ᐱᔭᒃᓴᖅᑖᕆᓯᒪᔭᕐᒥᓂᒃ. 

 

ᑭᓐᖒᒪᒃᓯᕐᓂᖏᓐᓂᒃ ᐊᑕᐅᓯᐊᕐᓇᑎᒃ ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓂᖃᖅᑎᓪᓗᒋᑦ ᓂᓪᓕᐅᑕᐅᒐᔪᓚᐅᖅᑐᖅ 

ᐃᓕᓐᓂᐊᖅᑎᑦᑎᓂᖅ, ᓴᓇᕐᕈᑎᖃᐅᕆᐊᖃᕐᓂᖅ ᐊᒻᒪ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᖅᑎᒃᓴᖏᓐᓂᒃ 

ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕐᓂᖏᑦ. ᐃᓚᖏᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᑭᒡᒐᖅᑐᐃᔩᑦ 

ᐃᖅᑲᓇᐃᔮᕆᔭᒥᓂᒃ ᐱᔪᓐᓇᕐᓂᕐᒥᓂᒡᓗ ᓄᓇᓕᖕᓂ ᐊᔪᕈᓐᓃᖅᓴᒃᑲᓐᓂᕈᒪᖃᑦᑕᓚᐅᖅᑐᑦ.  ᐃᒡᓗᖔᖓᒍᑦ 

ᑕᑯᓐᓇᕐᓗᒍ, ᐊᑕᐅᓯᐅᓐᖏᑦᑐᑦ ᑎᑎᕋᐅᓯᐅᓚᐅᖅᑐᑦ ᐃᓚᖃᖃᑦᑕᓚᐅᖅᑐᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦᑕ ᐱᔪᓐᓇᕐᓂᖏᑦ ᐃᓱᒪᓕᐅᕈᓐᓇᕐᓂᖏᓪᓗ ᑭᒡᓕᓕᐅᖅᑕᐅᖁᓪᓗᒋᑦ ᐅᕝᕙᓘᓐᓃᑦ ᒥᒃᖠᒋᐊᖅᑕᐅᖁᓪᓗᒋᑦ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐅᔾᔨᕆᓚᐅᖅᐳᑦ ᐱᖁᔭᖅᑎᒍᑦ ᓄᓇᓕᖕᓂ ᐊᐅᓚᑦᓯᓂᖅ ᐃᓕᓐᓂᐊᕐᓂᓕᕆᓂᕐᒥᒃ ᐊᒻᒪ 

ᐊᔾᔨᒌᓐᖏᓗᐊᕐᓂᖏᓐᓂᒃ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦᑕ ᐊᐅᒪᑦᓯᔪᓐᓇᕐᓂᖏᑦ 

ᐃᓕᓐᓂᐊᕐᓂᓕᕆᓂᕐᒥᒃ ᓄᓇᕗᑦ ᓄᓇᓕᖁᑎᓕᒫᖏᓐᓂ.  ᑕᐃᒪᐃᓐᓂᖓᓄᑦ, ᓄᓇᕗᒻᒥ ᐃᓕᓐᓂᐊᕐᓂᓕᕆᓂᐅᑉ 

ᐊᐅᓚᑕᐅᓂᖓ ᐊᔾᔨᒌᓐᖏᑦᑐᖅ ᓄᓇᕗᑦ ᓄᓇᓕᖁᑎᓕᒫᖏᓐᓂ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓱᒪᖃᓚᐅᖅᑐᑦ ᑕᒪᒃᑯᐊ ᐋᖅᑭᒃᓱᖅᑕᐅᒃᑲᓐᓂᕆᐊᖃᕐᓂᖏᑦ ᐊᔾᔨᒌᓕᕐᔫᒥᓂᐊᕐᒪᑕ 

ᐊᐅᓚᑕᐅᔾᔪᓰᑦ ᓄᓇᓕᓕᒫᓂ.  ᐃᓚᖏᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᓐᖑᑎᓯᒪᔪᓐᓇᖅᑐᑦ 

ᓂᕆᐅᒋᔭᐅᔪᓂᒃ ᐱᖁᔭᕐᔪᐊᖅᑎᒍᑦ, ᐃᓚᖏᓪᓗ ᐅᓄᕐᓂᖅᓴᐃᖅ ᑕᐃᒪᐃᑦᑐᓐᓇᓐᖏᖢᑎᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ 

ᐊᖏᖃᑎᒌᒃᐳᑦ ᑖᓐᓇ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᒃᑲᓐᓂᕆᐊᖃᕐᓂᖓᓂᒃ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᐱᔭᒃᓴᖅᑖᕆᓯᒪᔭᖏᑦ ᐱᓕᕆᐊᕆᔭᕆᐊᖃᖅᑕᖏᓪᓗ ᐊᖑᒻᒪᑎᔭᐅᔪᓐᓇᕐᓂᐊᕐᒪᑕ ᓄᓇᕗᒻᒥ ᓄᓇᓕᓕᒫᓂ, ᐊᒻᒪ 

ᐊᔾᔨᒌᓕᖅᑎᑕᐅᓗᑎᒃ.  

 

ᐊᑐᓕᖁᔭᓕᐊᖅ #14: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᒥᓂᔅᑕ ᐃᓘᓐᓇᖏᓐᓂᒃ ᒫᓐᓇ ᓄᓇᕗᒻᒥ ᐃᓕᓐᓂᐊᖅᑐᓕᕆᔨᒃᑯᑦ 

ᑲᒪᑎᔨᖏᑦᑕ ᐱᓕᕆᐊᒃᓴᖅᑖᕆᓯᒪᔭᖏᓐᓂᒃ ᐱᓕᕆᐊᕆᔭᕆᐊᖃᖅᑕᖏᓐᓂᒡᓗ ᕿᒥᕐᕈᓇᒡᓗᓂ, ᐊᒻᒪ ᐱᖁᔭᕐᔪᐊᖅ 

ᐋᖅᑭᒋᐊᖅᑕᐅᓗᓂ ᐊᔾᔨᒌᓂᒃ ᐱᔭᒃᓴᖅᑖᖅᑎᑕᐅᓯᒪᓂᐊᕐᒪᑕ ᐱᓕᕆᐊᒃᓴᖅᑖᕐᓂᐊᕐᒪᑕᓗ ᐃᓘᓐᓇᖏᑦ 

ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᐱᔪᓐᓇᕐᓂᕐᒥᓂᒃ ᐱᓕᕆᐊᖃᕈᓐᓇᕐᓗᑎᒃ 

ᐱᖁᔭᖅᑎᒎᖅᑎᑕᐅᓯᒪᔪᓂᒃ. 

 

ᐊᑐᓕᖁᔭᓕᐊᖅ #15: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒥᓂᔅᑕ ᑐᓴᐅᒪᑎᑦᑎᓂᖅᓴᐅᔾᔫᒥᖁᓪᓗᒍ ᓄᓇᓕᑉᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦᑕ, ᐃᓕᓐᓂᐊᕐᕕᖕᓂ ᐊᐅᒪᑦᓯᔩᑦ ᐊᒻᒪ ᐊᕕᒃᑐᖅᓯᒪᔪᓂ ᐃᓕᓐᓂᐊᕐᕕᖕᓂ 

ᐊᐅᓚᑦᓯᔩᑦ ᐊᑐᓂ ᖃᓄᐃᑦᑐᓂᒃ ᐱᔭᒃᓴᖅᑖᕆᓯᒪᔭᖏᓐᓂᒃ ᐱᓕᕆᐊᒃᓴᖅᑖᕆᓯᒪᔭᖏᓐᓂᒡᓗ. 

ᓄᓇᕗᒻᒥ ᐅᐃᕖᑦ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ 

ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᖕᓂᖓ ᐊᑐᖅᑎᓪᓗᒍ, ᓄᓇᕗᒻᒥ ᐅᐃᕖᑦ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ 

ᐊᐅᓚᑕᐅᓂᖏᑦ ᐊᐅᓚᑦᓯᓂᖏᓪᓗ ᐃᖏᕐᕋᑦᑎᐊᓐᖏᑦᑐᕈᓘᓚᐅᖅᑐᑦ.  ᑲᑎᒪᔨᕋᓛᖑᑲᐃᓐᓇᖅᑐᑦ 

ᓂᓪᓕᐅᔾᔭᐅᓗᐊᓚᐅᓐᖏᑦᑐᑦ ᖃᓄᐃᓕᐅᖃᑦᑕᕐᒪᖔᖏᑦ ᓄᓇᕗᒻᒥ ᐅᐃᕖᑦ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ, 

ᐊᑐᖅᖢᒍ ᓴᖅᑭᑕᐅᔾᔪᑎᒋᓚᐅᖅᑕᖏᑦ ᐱᖁᔭᕐᔪᐊᒃᑯᑦ.  ᐃᓚᖏᑦ ᐃᓱᒫᓘᑕᐅᔪᑦ ᓴᖅᑭᑕᐅᔪᑦ ᐱᔾᔪᑎᖃᓚᐅᖅᑐᑦ 

ᐃᖅᑲᓇᐃᔭᖅᑏᑦ ᖃᓄᐃᓕᖓᓕᕐᒪᖔᖏᑦ, ᐃᓕᓴᖅᑐᖁᑎᓖᑦ ᖃᓄᐃᑦᑐᓂᒃ ᓂᕆᐅᖕᓂᖃᕐᒪᖔᖏᑦ, 

ᐱᔪᓐᓇᕐᓂᖅᑖᖅᑎᑕᐅᓯᒪᓃᑦ ᓯᐊᒻᒪᒃᑎᖅᑕᐅᓯᒪᓂᖏᑦ ᐅᐃᕖᑦ ᐅᖃᐅᓯᖏᓐᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᓂᖅ 

ᐱᔾᔪᑎᒋᓪᓗᒍ.  ᓂᓪᓕᐅᑎᖃᖅᑐᑦ ᑐᑭᓯᑎᑕᐅᒃᑲᓐᓂᕈᒪᓚᐅᖅᑐᑦ ᖃᓄᐃᑦᑐᓂᒃ ᐱᕙᓪᓕᐊᔾᔪᓯᕐᓂᒃ ᐊᑐᖃᑦᑕᕐᒪᖔᖏᑦ 

ᐱᔾᔪᑕᐅᑎᓪᓗᒋᑦ ᐱᔪᓐᓇᐅᑎᓖᑦ ᐃᓕᓴᕆᔭᐅᖃᑦᑕᖅᓯᒪᓂᖏᑦ ᐊᒻᒪ ᓇᓗᓇᐃᖅᓯᓗᑎᒃ ᖃᓄᐃᑦᑐᓂᒃ 

ᐱᓕᕆᐊᖃᖃᑦᑕᕐᒪᖔᖏᑦ ᓂᕈᐊᖅᓯᓂᐊᖅᑎᓪᓗᒋᑦ ᑲᑎᒪᔨᒃᓴᓂᒃ ᐊᑐᕐᓗᒍ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦᑕ ᓂᕈᐊᖅᑕᐅᖃᑦᑕᕐᓂᖏᓐᓄᑦ ᐱᖁᔭᕐᔪᐊᖅ. 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᖁᔭᓕᑦᑎᐊᕋᓗᐊᖅᑎᓪᓗᒋᑦ ᒪᓕᒃᑕᐅᓂᖓ ᑲᓇᑕᒥ ᐱᔪᓐᓇᐅᑎᓄᑦ ᐃᓱᒪᖅᓱᕐᓂᕐᒧᓪᓗ 

ᐱᖁᔭᕐᔪᐊᑉ ᐊᑐᖅᑕᐅᔭᕆᐊᖃᕐᓂᖓ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᓂᐊᕐᓂᖓ ᑕᒪᓐᓇ 

ᐱᔾᒧᑎᒋᓪᓗᒍ, ᓇᓗᓇᕈᓐᓃᓚᐅᖅᑐᖅ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᑕᒪᒃᑯᐊ ᐋᖅᑭᒋᐊᖅᑕᐅᔭᕆᐊᖃᕐᓂᖏᑦ 

ᑐᑭᓯᓇᖅᓯᓂᐊᕐᒪᑕ ᓇᓕᐊᒃ ᑭᓱᓂᒃ ᐱᔭᒃᓴᖅᑖᖅᑎᑕᐅᓯᒪᓂᖏᓐᓂᒃ, ᐱᔭᒃᓴᖅᑖᖅᑎᑕᐅᓯᒪᓂᖏᓐᓂᒃ, ᖃᓄᐃᑦᑐᓂᒃ 

ᐱᔪᓐᓇᐅᑎᖃᕐᒪᖔᖏᑦ ᐊᒻᒪ ᑭᒃᑯᑦ ᓵᑕᐅᔪᓐᓇᕐᓂᖏᑦ ᐱᔾᔪᑕᐅᑎᓪᓗᒍ ᐅᓄᓐᖏᑦᑐᑦ ᐅᐃᕖᑦ ᐅᖃᐅᓯᖏᑎᒍᑦ 

ᐱᔪᓐᓇᐅᑎᖏᑦ ᐃᓕᓐᓂᐊᕐᓂᓕᕆᓂᖅ ᓄᓇᕗᒻᒥ ᐱᔾᔪᑕᐅᑎᓪᓗᒍ. 

 

ᐊᑐᓕᖁᔭᓕᐊᖅ #16: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᑖᓐᓇ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ 

ᑐᑭᓯᓇᖅᓯᒃᑲᓐᓂᕐᓂᐊᕐᒪᑕ ᐊᒻᒪ ᓴᓐᖏᒃᑎᑉᐹᓪᓕᕐᓂᐊᕐᒪᑕ ᒥᓂᔅᑕᐅᑉ, ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᓄᓇᕗᒻᒥ 

ᐅᐃᕖᑦ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ ᖃᓄᖅ ᐃᖅᑲᓇᐃᔭᖃᑎᒌᖕᓂᖃᖃᑦᑕᕐᓂᐊᕐᒪᑕ ᐊᒻᒪ 

ᐱᔭᒃᓴᖅᑖᕆᔭᐅᓯᒪᔪᑦ ᓯᐊᒻᒪᒃᑎᖅᑕᐅᓯᒪᓂᖏᑦ. 

 

ᐊᑐᓕᖁᔭᓕᐊᖅ #17: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᐅᖃᐅᓯᕐᒥᒃ ᐊᑐᕈᓐᓇᕐᓂᕐᒧᑦ ᐱᔪᓐᓇᐅᑎᓖᑦ ᐱᔪᓐᓇᐅᑎᖏᑦ 

ᖃᓄᐃᓕᐅᖃᑦᑕᕆᐊᖃᕐᓂᖏᓪᓗ ᓄᓇᕗᒻᒥ ᐃᓕᓐᓂᐊᕐᓂᓕᕆᓂᒃᑯᑦ ᑐᑭᓯᓇᖅᓯᑎᑕᐅᒃᑲᓐᓂᖁᓪᓗᒍ 

ᐱᖁᔭᕐᔪᐊᖅᑎᒍᑦ. 

 

ᐊᑐᓕᖁᔭᓕᐊᖅ #18: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᑖᓐᓇ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ 

ᑐᑭᓯᓇᖅᓯᑦᑎᐊᒃᑲᓐᓂᕐᓂᐊᕐᒪᑦ ᑭᒃᑯᓪᓗ ᓵᑕᐅᔪᓐᓇᕐᒪᖔᖏᑦ ᐱᔾᔪᑎᒋᓪᓗᒋᑦ ᖃᓄᐃᑦᑐᓂᒃ 

ᐃᓕᓐᓂᐊᖅᓯᒪᔭᕆᐊᖃᕐᓂᖏᑦ ᐃᖅᑲᓇᐃᔭᖅᑏᑦ ᓄᓇᕗᒻᒥ ᐅᐃᕖᑦ ᐃᓕᓐᓂᐊᖅᑐᓕᕆᔨᖏᑦᑕ ᑲᑎᒪᔨᖏᓐᓄᑦ. 

 

ᓇᓗᓇᕈᓐᓃᓚᐅᕐᒥᔪᖅ ᐊᔾᔨᒌᓐᖏᓗᐊᖅᑐᐊᓗᖕᓂᒃ ᐱᔭᒃᓴᖅᑖᖅᑎᑕᐅᓯᒪᓂᖏᑦ ᓄᓇᕗᒻᒥ ᐅᐃᕖᑦ 

ᐃᓕᓐᓂᐊᕐᓂᓕᕆᓂᕐᒧᑦ ᑲᑎᒪᔨᖏᑦ, ᑕᑯᓐᓇᕈᑦᑎᒍᑦ ᐱᔭᒃᓴᖅᑖᖅᑎᑕᐅᓯᒪᓂᖏᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᒪᑎᔨᖏᑦ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐃᓱᒪᖃᖅᐳᑦ ᐊᔾᔨᒌᓕᖅᑎᑕᐅᔾᔫᒥᔭᕆᐊᖃᕐᓂᖏᑦ ᐱᔭᒃᓴᖅᑖᕆᔭᐅᓯᒪᔪᑦ 

ᑎᒥᐅᔪᓄᑦ ᐊᐅᓚᑦᓯᖃᑦᑕᖅᑐᓂᒃ ᐃᓕᓐᓂᐊᕐᓂᓕᕆᓂᕐᒥᒃ ᓄᓇᕗᑦ ᐃᓗᐊᓂ, ᑕᐃᒫᑐᐃᓐᓇᖅ ᐊᔾᔨᒌᓂᒃ 

ᐱᔪᓐᓇᐅᑎᓂᒃ ᐊᑐᕐᓗᑎᒃ ᐃᓕᓐᓂᐊᕐᓂᓕᕆᖃᑦᑕᕐᓂᐊᕐᒪᑕ ᓄᓇᕗᑦ ᐃᓗᐊᓂ. 

 

ᐊᑐᓕᖁᔭᓕᐊᖅ #19: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ ᑖᔅᓱᒪ 

ᐃᓕᓐᓂᐊᕐᓂᓕᕆᓂᕐᒧᑦ ᒥᓂᔅᑕᐅᑉ ᐱᔪᓐᓇᐅᑎᖏᑦ ᐃᓕᓐᓂᐊᕐᓂᓕᕆᓂᕐᒧᑦ ᑐᕌᖓᔪᑦ ᓄᓇᕗᑦ 

ᐃᓕᓐᓂᐊᕐᕕᖏᓐᓂ ᐊᔾᔨᒌᓕᖅᑎᑕᐅᓯᒪᓕᕐᓂᐊᕐᒪᑕ ᓄᓇᕗᓕᒫᒥ. 

ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑦ 

ᓄᓇᕗᒻᒥ ᓄᑖᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑦ ᐋᖅᑭᒃᓱᖅᑕᐅᕙᓪᓕᐊᓕᓵᖅᑎᓪᓗᒋᑦ, ᓄᓇᓕᖕᓂ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑦ ᓴᖅᑭᑕᐅᓚᐅᖅᓯᒪᔪᑦ, ᑖᒃᑯᐊᓗ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓂᒃ ᑭᒡᒐᖅᑐᐃᓗᑎᒃ ᐊᔭᐅᖅᑐᐃᔨᒋᔭᐅᓂᐊᖅᖢᑎᒃ, ᑕᐃᒪᐃᔾᔪᑎᖃᖅᖢᑎᒡᓗ ᐊᕕᒃᑐᖅᓯᒪᔪᓂ 

ᐃᓕᓐᓂᐊᖅᑐᓕᕆᔨᒻᒪᕆᒃᑕᖃᓐᖏᒻᒪᑦ, ᐊᒻᒪ ᐱᑕᖃᓐᖏᓐᓂᖓᓂᒃ ᓂᐱᖃᕈᓐᓃᖅᑎᑕᐅᓚᐅᖅᓯᒪᔪᑦ ᐊᒻᒪᓘᓐᓃᑦ 

ᐃᓱᒫᓘᑎᒋᔭᕐᒥᓂᒃ ᐱᐅᓂᖅᐹᓂᒡᓗ ᐊᔭᐅᖅᑐᕈᑎᖃᕈᓐᓇᕐᓂᖓ ᐲᖅᑕᐅᓚᐅᖅᓯᒪᓪᓗᓂ.  ᓄᓇᓕᖕᓂ 

ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑦᑕ ᐱᔭᒃᓴᖅᑖᕆᓯᒪᔭᖏᑦ ᓇᓗᓇᐃᖅᑕᐅᓚᐅᖅᐳᑦ ᓄᓇᕗᒻᒥ 

ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅᑎᒍᑦ, ᐱᖁᔭᕐᔪᐊᖅᑎᒍᓪᓗ ᑎᒥᓐᖑᖅᑎᑕᐅᓪᓗᑎᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ 

ᕿᒥᕐᕈᓇᖕᓂᓕᒫᒥᓂ ᑐᑭᓯᓚᐅᖅᑐᑦ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑦ ᑭᓱᓕᕆᔨᐅᓂᖏᑦ 

ᑐᑭᓯᐅᒪᔭᐅᓐᖏᓐᓂᖏᓐᓂᒃ.  ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑦ ᐱᔭᒃᓴᖅᑖᕆᓯᒪᔭᖏᑦᑕ 

ᑐᑭᖏᑦ ᐃᓕᓐᓂᐊᕐᓂᓕᕆᓂᖅ ᐱᔾᔪᑎᒋᓪᓗᒍ ᓄᓇᕗᒻᒥ ᑐᑭᑖᖅᑎᑕᐅᑦᑎᐊᕆᐊᓕᒃ.  

 

ᐊᑐᓕᖁᔭᓕᐊᖅ #20: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᖅ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ ᑐᑭᓯᓇᖅᓯᓂᐊᕐᒪᑦ 

ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᑲᑐᔾᔨᖃᑎᒌᖏᑦ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᓂᖏᓐᓂᒃ 

ᐱᓕᕆᐊᒃᓴᖅᑖᖅᑎᑕᐅᓯᒪᓂᖏᓪᓗ, ᐱᖁᔭᖅᑎᒍᓪᓗ ᑲᒪᒋᔭᕆᐊᖃᖅᑕᖏᑦ ᓇᓗᓇᐃᖅᑕᐅᑦᑎᐊᕐᓗᑎᒃ ᐊᒻᒪ 

ᑭᒃᑯᑦ ᓵᑕᒃᓴᐅᖕᒪᖔᖏᑦ ᒥᓂᔅᑕᖃᕐᕕᒃ ᐊᒻᒪ ᓄᓇᓕᖕᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᖃᓄᐃᑦᑑᖕᒪᖔᖓ. 

 

ᐅᖃᐅᓯᒃᓴᑦ ᒪᑐᓯᔾᔪᑏᑦ ᐊᒻᒪ ᐅᔾᔨᕆᔭᐅᓚᐅᖅᑐᑦ 

ᓄᓇᕗᑦ ᓯᕗᓂᒃᓴᖓ ᑐᓐᖓᕕᖃᓪᓚᕆᒃᐳᖅ ᑲᔪᓯᑎᑕᐅᑦᑎᐊᕐᓂᖓᑕ ᐃᓕᓐᓂᐊᕐᓂᓕᕆᓂᐅᑉ ᐊᐅᓚᑕᐅᓂᖓ ᐊᒻᒪ 

ᐊᑐᓕᖅᑎᑕᐅᕙᓪᓕᐊᓂᖓ.  ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᑐᕌᒐᖏᑦ ᓴᖅᑭᓐᓂᐊᖅᐸᑕ, ᓄᓇᕗᒻᒥᐅᓕᒫᖅ 

ᑲᑐᔾᔨᖃᑎᒌᑦᑎᐊᕆᐊᓖᑦ ᐊᒻᒪ ᑐᑭᓯᐅᒪᑦᑎᐊᕐᓗᑎᒃ ᖃᓄᐃᑦᑐᓂᒃ ᑭᒃᑯᑦ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᐊᒻᒪ 

ᐱᓕᕆᐊᒃᓴᖅᑖᖅᑎᑕᐅᓯᒪᖕᒪᖔᖏᑦ ᐃᓕᓐᓂᐊᕐᓂᓕᕆᓂᖅ ᐱᔾᔪᑎᒋᓪᓗᒍ. 

 

ᐊᑐᓕᖁᔭᓕᐊᖅ #21: 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᓯᖏᓐᓂᒃ ᑎᒥᓐᖑᖅᑎᑕᐅᓯᒪᔪᓂᒃ 

ᐃᖅᑲᓇᐃᔭᖃᑎᖃᖁᓪᓗᒋᑦ, ᓲᕐᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪ ᐃᓄᓕᕆᔨᒃᑯᑦ ᐱᓕᕆᕝᕕᖏᓐᓂᒃ, 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ, ᓄᓇᕗᒻᒥ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᒥᒃ ᐊᒻᒪ ᐊᓯᖏᓐᓂᒃ, 

ᐃᓅᓯᕐᒧᑦ ᑐᕌᖓᔪᑦ ᐊᒃᑐᐃᓂᕐᓗᒃᓯᒪᔪᑦ ᓄᓇᕗᒻᒥ ᐃᓕᓐᓂᐊᖅᑐᓕᕆᓂᐅᑉ ᑲᔪᓯᑦᑎᐊᕐᓂᖓᓂ 

ᓇᓗᓇᐃᖅᑕᐅᑦᑎᐊᕐᓂᐊᕐᒪᑦ. 

ᐊᑐᓕᖁᔭᓕᐊᖅ #22: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᒥᓂᔅᑕ, ᐱᓕᕆᕝᕕᖕᒥ ᑐᑦᑕᕐᕖᑦ, ᐊᕕᒃᑐᖅᓯᒪᔪᑦ ᐃᓕᓐᓂᐊᕐᕖᑦ 

ᐊᐅᓚᑕᐅᓂᖏᓐᓂᒃ ᑲᒪᔩᑦ, ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᓄᓇᕗᒻᒥ ᐅᐃᕖᑦ 

ᐃᓕᓐᓂᐊᖅᑐᓕᕆᔨᖏᑦᑕ ᑲᑎᒪᔨᖏᑦ, ᐃᓕᓐᓂᐊᕐᕕᖕᓂ ᐃᖅᑲᓇᐃᔭᖅᑏᑦᒪ ᐊᒻᒪ ᐃᓕᓐᓂᐊᕐᕕᖕᓂ ᐊᖓᔪᖅᑳᑦ 

ᐃᓕᓴᐃᔩᓪᓗ, ᐃᓕᓐᓂᐊᖅᑐᖁᑎᓖᑦ ᐊᒻᒪ ᐃᓕᓴᖅᑏᑦ ᓵᑕᒃᓴᐅᓂᖏᑦ ᐅᓂᒃᑳᖅᑕᕈᓯᖏᓪᓗ 

ᓇᓗᓇᐃᔭᖅᑕᐅᑦᑎᐊᖁᓪᓗᒋᑦ ᐊᒻᒪ ᑕᖅᑲᒃᑯᓄᖓ ᑎᑎᖅᑲᑎᒍᑦ ᐊᑐᐃᓐᓇᕈᖅᑎᑕᐅᑦᑎᐊᖁᓪᓗᒋᑦ. 

 

 

ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᖕᓂᕐᒥᓂ ᐊᑐᖅᖢᑎᒃ ᐊᒥᓱᐊᓗᖕᓂᒃ ᐱᓕᕆᐊᖃᓚᐅᖅᑐᑦ, ᐃᓗᐃᒃᑲᓂᒃ ᐊᒻᒪ 

ᐊᑕᐅᓯᕐᒧᑦ ᑐᕌᖓᔪᓂᒃ.  ᑲᑎᒪᔨᕋᓛᖑᑲᐃᓐᓇᖅᑐᑦ ᖁᔭᓕᕗᑦ ᐊᒥᓱᐊᓗᖕᓂᒃ ᐃᑲᔪᓚᐅᖅᑐᓂᒃ ᐃᓚᐅᓚᐅᖅᑐᓂᒡᓗ 

ᑐᓂᓯᒪᑦᑎᐊᓚᐅᕐᒪᑕ, ᐱᔪᒥᒃᓱᑦᑎᐊᓚᐅᕐᒪᑕ ᐊᒃᓱᕉᑎᖃᓚᐅᕐᒪᑕᓗ ᕿᒥᕐᕈᓇᖕᓂᖅ ᐱᒋᐊᕐᓂᖓᓂᑦ ᐃᓱᓕᓐᓂᖓᓄᑦ. 

 

ᐅᓂᒃᑳᑦ ᐅᑯᐊ ᓴᖅᑭᓗᐊᓐᖑᐊᖅᑕᕗᑦ ᒐᕙᒪᒃᑯᑦ ᑐᑭᒧᐊᕈᑎᓕᐅᑦᑎᐊᕈᓐᕐᓂᐊᕐᒪᑕ ᐊᒻᒪ ᐱᐅᓯᒋᐊᖅᑕᐅᔪᓐᓇᕐᓂᐊᕐᒪᑦ 

ᐱᖁᔭᕐᔪᐊᑉ ᐊᐅᓚᑕᐅᓂᖓ ᐊᒻᒪ ᐊᑐᓕᖅᑎᑕᐅᕙᓪᓕᐊᓂᖓ.  ᑲᑎᒪᔨᕋᓛᖑᑲᐃᓐᓇᖅᑐᑦ ᐊᔭᐅᖅᑐᐃᓪᓚᕆᒃᐳᑦ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᐊᓂᒃ ᐱᒋᐊᖅᑎᑦᑎᓇᓱᐃᓐᓇᖁᓪᓗᒍ ᐊᒻᒪ ᐊᔾᔨᒌᓕᖅᑎᑦᑎᓗᑎᒃ 

ᓴᓐᖏᒃᑎᒋᐊᒃᑲᓐᓂᕐᓗᒍᓗ ᐃᓕᓐᓂᐊᕐᓂᓕᕆᓂᖅ ᓄᓇᕗᑦ ᐃᓗᐊᓂ.  ᐅᓂᒃᑳᑦ ᐃᓗᓕᖏᓐᓃᑦᑐᑦ ᐊᑕᐅᓯᐅᓐᖏᑦᑐᑦ 

ᐊᑐᓕᖁᔭᐃᑦ ᐅᖃᖅᓯᒪᕗᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ, ᐊᒻᒪ 

ᑲᑎᒪᔨᕋᓛᖑᑲᐃᓐᓇᖅᑐᑦ ᐃᒃᓯᕚᖅᑎᖏᑦ ᓂᕆᐅᒃᐳᑦ ᐃᓚᐅᓂᐊᕐᓂᕐᒥᓂᒃ ᐱᖁᔭᕐᔪᐊᑉ 

ᐋᖅᑭᒋᐊᖅᑕᐅᕙᓪᓕᐊᓇᓱᓕᖅᑎᓪᓗᒍ, ᐊᒻᒪ ᑕᒪᓐᓇ ᑲᒪᒋᔭᐅᓯᒋᐊᖁᓪᓗᒍ ᓄᓇᕗᑦ ᒐᕙᒪᒃᑯᖏᓐᓄᑦ 

ᐊᔪᕐᓇᕈᓐᓃᑐᐊᖅᐸᑦ ᐊᒻᒪ ᐅᑯᐊ ᒪᓕᒐᓕᐅᖅᑏᑦ ᐃᓱᓕᑦᑎᓚᐅᓐᖏᓐᓂᖏᓐᓂ.   

 

ᐊᑐᓕᖁᔭᓕᐊᖅ #23: 

ᑲᑎᒪᔨᕋᓛᖑᑲᐃᓐᓇᖅᑐᑦ ᐊᑐᓕᖁᔭᓕᐅᖅᐳᑦ ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ 

ᐊᓯᔾᔨᖅᑕᐅᖁᔭᐅᔪᑦ, ᐱᓗᐊᕐᓗᒋᑦ ᑕᐃᒃᑯᐊ ᓇᓕᐊᖕᓂᖅ ᐅᖃᐅᓯᕐᒥᒃ ᐊᑐᕐᓗᑎᒃ 

ᐃᓕᓐᓂᐊᖅᑎᑦᑎᖃᑦᑕᕐᓂᐊᕐᓂᖅ, ᑭᒃᑯᓕᒫᑦ ᐊᔾᔨᒌᒃᑎᑕᐅᓗᑎᒃ ᐃᓕᓐᓂᐊᖅᑎᑕᐅᓂᖏᑦ ᐊᒻᒪ ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦᑕ ᐱᔭᒃᓴᖅᑖᕆᓯᒪᔭᖏᑦ ᐱᓕᕆᐊᕆᔭᕆᐊᖃᖅᑕᖏᓪᓗ, ᐊᒻᒪ ᑖᒃᑯᓄᖔᖅᑐᑦ 

ᒪᓕᒐᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᖁᓪᓗᒋᑦ ᓄᓇᕗᒻᒥ ᑎᓴᒪᖓᓐᓂ ᒪᓕᒐᓕᐅᖅᑏᑦ ᐃᓱᓕᑦᑎᓚᐅᓐᖏᓐᓂᖏᓐᓂ. 

 

 

  


